
አቪየሽኑ... ወደ ገጽ 6 ዞሯል

ሬ

በተሠራው የዲፕሎማሲ ሥራ ... ወደ ገጽ 6 ዞሯል

ለምክክሩ መሳካት ... ወደ ገጽ 6 ዞሯል

ልጅዓለም ፍቅሬ 

አዲስ አበባ፡- በቀን ከ600 መቶ በላይ የአየር 
በረራዎችን የመቆጣጠር አቅም የገነባ መሆኑን የኢትዮጵያ 
ሲቪል አቪየሽን ባለሥልጣን አስታወቀ፡፡ ዓለም 
አቀፍ የአየር በረራ የደንነት ኦዲቱን 89 ነጥብ ስምንት 
ማድረሱም ተገልጿል፡፡

በባለሥልጣኑ የአየር ትራፊክ ማኔጅመንት 

አቪየሽኑ በቀን ከ600 በላይ የአየር በረራዎችን 
የመቆጣጠር አቅም ገንብቷል

ዳይሬክተር አቶ ዮሐንስ አበራ ለኢትዮጵያ ፕሬስ ድርጅት 
እንዳስታወቁት፤ ባለሥልጣኑ ቀን ከ600 በላይ የተለያዩ 
የአየር የበረራዎች ላይ ቁጥጥሮች የማድረግ አቅም አለው። 

በቦሌ ዓለም አቀፍ አየር ማረፊያ አካባቢ ያለውን 
እንቅስቃሴ ለመቆጣጠር የተለያዩ የደህንነት መሣሪያዎችን 
ይጠቀማል ያሉት አቶ ዮሐንስ፤ በተጨማሪም በስምንት 
ጣቢያዎች ላይ ከሳተላይቶች ጋር የተገናኙ ቴክኖሎጂዎችን 
በማስገጠም የአየር በረራ ደህንነቶችን እየተቆጣጠረ 

ይገኛል ብለዋል።
ባለሥልጣኑ ከሀገር ውስጥ ባሻገር የድንበር አካባቢዎችንም 

የመቆጣጠር አቅም አለው ያሉት አቶ ዮሐንስ፤ የአየር ትራፊክ 
አሠራሩን ለማቀላጠፍ አራት አይነት የስለላ መሣሪያዎችን 
እንደሚጠቀም ጠቅሰዋል። 

ከባለሥልጣኑ ፈቃድ ውጪ በኢትዮጵያ አየር ክልል ውስጥ 
የሚደረጉ በረራዎች ለመመከት የሚያስችል “አውቶማቲክ  

ዳግማዊት ግርማ

አዲስ አበባ፡- በተሠራው ጠንካራ የዲፕሎማሲ ሥራ የሀገር 
ሉዓላዊነትን የሚፈትኑ በርካታ ጉዳዮችን ማስቀረት መቻሉን  
የምክትል ጠቅላይ ሚኒስትርና የውጭ ጉዳይ ሚኒስትር ፅህፈት 
ቤት ኃላፊ አምባሳደር እሸቴ ጥላሁን ተናገሩ፡፡

አምባሳደር እሸቴ ለኢትዮጵያ ፕሬስ ድርጅት እንደተናገሩት፤ 
ኢትዮጵያ ባለፉት ሶስት ዓመታት በጠላት ወረራ ወቅት ከገጠሟት 
የሉዓላዊነት ፈተናዎች በኋላ  በከባድነት ሊጠቀስ የሚችል 
ሉዓላዊነቷን የተፈታተኑ ጊዜያትን አሳልፋለች፡፡ እነዚህን ጊዜያት 
ማለፍ የቻለችውና በክብደታቸው ልክ ያልተጎዳችው ግን በተሠሩ 
ጠንካራ የዲፕሎማሲ ሥራዎች ነው፡፡ 

እንደ አምባሳደሩ ንግግር፤ ኢትዮጵያ ከገጠሟት ፈተናዎቹ 
ጋር ተያይዞም ምዕራባውያንና የነሱ መሳርያ የሆኑ አካላት ሀገሪቷ 
ላይ ከፍተኛ ግፊት ቢያደርሱም ለአፍሪካ አህጉር ምሳሌ የሚሆኑ 
የዲፕሎማሲ ድሎች ማስመዝገብ ችላለች፡፡

በተሠራው የዲፕሎማሲ ሥራ 
የሀገር ሉዓላዊነትን የሚፈትኑ 
ጉዳዮችን ማስቀረት ተችሏል

ጥንቃቄ - የትራፊክ አደጋ  ብቸኛው መፍትሄ

ሙዚቀኛ ዳዊት ይፍሩ             አርቲስት ጥላሁን ጉግሳ                   አርቲስት ተስፋዬ ማሞ                      

ሄለን ወንድምነው 

አዲስ አበባ፡- በሂደት ላይ የሚገኘውን ሀገራዊ 
ምክክር ስኬታማ ለማድረግ አስፈላጊውን ዋጋ በመክፈል 
ኃላፊነታችንን እንወጣለን ሲሉ የኪነጥበብ ባለሙያዎች 
አስታወቁ፡፡ 

የኢትዮጵያ ሙዚቀኞች ዘርፍ ማህበራት ፕሬዚዳንት 
ሙዚቀኛ ዳዊት ይፍሩ  በተለይ ለኢትዮጵያ ፕሬስ 
ድርጅት እንደገለጸው፤ ኢትዮጵያን እንደሀገር ለማቆም 
እና የሕዝቦቹን አንድነት ለማጠናከር ሀገራዊ ምክክሩ 
ወሳኝና መሠረት ነው፡፡

ለምክክሩ መሳካት ኃላፊነታቸውን እንደሚወጡ 
የኪነጥበብ ባለሙያዎች አስታወቁ

በሂደት ላይ የሚገኘውን ሀገራዊ ምክክር ስኬታማ 
ለማድረግ የተለያዩ የኪነጥበብ ውጤቶችን በመጠቀም 
ማህበረሰቡን የማሳወቅ ኃላፊነታቻውን እንደሚወጡ 
አስታውቋል፡፡

ኪነጥበብ ለሰው ልጆች ሁሉ ቅርብ ነው ያለው 
ሙዚቀኛ ዳዊት፤ ሀገራዊ አንድነትን የሚያጠናክሩ 
የኪነጥበብ ሥራዎችን በማስፋፋት ሰዎች ሃሳብ ለሃሳብ 
እንዲገናኙ እና ምክክሩ እንዲሳካ የድርሻችንን እንወጣለን 
ብሏል፡፡

የአራት የመስኖ ልማት 
ፕሮጀክቶች ግንባታ 

ሊጀመር ነው
ማህሌት ብዙነህ

አዲስ አበባ፡-  ከ19 ሺህ ሄክታር መሬት በላይ 
የሚያለሙ አራት የመስኖ ፕሮጀክቶች ግንባታ 
እንደሚጀመር የመስኖና ቆላማ አካባቢ ሚኒስቴር 
አስታወቀ፡፡

የመስኖና ቆላማ አካባቢ ሚኒስቴር የሕዝብ 
ግንኙነትና የኮሙኒኬሽን ሥራ አስፈጻሚ አቶ ብዙነህ 
ቶልቻ ለኢትዮጵያ ፕሬስ ድርጅት እንደገለጹት፤ 
በተያዘው የታህሳስ ወር ከ19 ሺህ 100 ሄክታር መሬት 
የማልማት አቅም ያላቸው አራት የመስኖ ፕሮጀክቶች 
በአራት የሀገሪቱ ክልሎች ለመገንባት ዝግጅቶች 
ተጠናቀዋል፡፡

የመስኖ ፕሮጀክቶቹ በኦሮሚያ፣ በአፋር፣ በሶማሌ 
እና በሲዳማ ክልሎች የሚገነቡ መሆኑን ጠቅሰው፤ 
ፕሮጀክቶቹ ከ38 ሺህ በላይ የህብረተሰብ ክፍሎችን 
ተጠቃሚ ያደርጋሉ ብለዋል፡፡ ግንባታቸውንም ከሦስት 
ዓመት ባልበለጠ ጊዜ  ለማጠናቀቅ የታቀደ መሆኑን 
አስታውቀዋል፡፡

በሶማሌ ክልል የሚገነባው የሽንሌ የከርሰ ምድር ውሃ 
መስኖ ልማት ፕሮጀክት ከድሬዳዋ በቅርብ ርቀት የሚገኝ 
መሆኑን የጠቀሱት አቶ ብዙነህ፤ ፕሮጀክቱ  ሶስት ሺህ 
100 ሄክታር መሬት ማልማት እንደሚችል አብራርተዋል። 

በኦሮሚያ ክልል  የሚገነባው የፈንታሌ መስኖ ልማት 
ፕሮጀክት ስድስት ሺህ ሄክታር መሬት የማልማት አቅም 
የሚፈጥር መሆኑን አያይዘው ገልጸዋል፡፡ 

የሁለቱንም የመስኖ ፕሮጀክቶች ግንባታውን 
ኦሮሚያ ኮንስትራክሽን ኮርፖሬሽን ለማከናወን ውል 
ተፈርሞ የዝግጅት ሥራዎች እየተሠሩ ነው ብለዋል፡፡ 

ሌላው በሲዳማ ክልል የሚገነባው የጊዳቦ ሎት 
2 የቀኝ ክንፍ መስኖ ልማት ፕሮጀክቶች በኢትዮጵያ 
ኮንስትራክሽን ሥራዎች ኮርፖሬሽን የሚገነባ መሆኑን 
ገልጸው፤ አምስት ሺህ 500 ሄክታር መሬት የሚያለማ 
ነው ብለዋል፡፡ 

በአፋር ክልል የሚገነባው የሎጊያ ሎት 1 ግድብና 
ተያያዥ ሥራዎች  ደግሞ አራት ሺህ 500 ሄክታር 
ማልማት የሚችል መሆኑን አቶ ብዙነህ አስታውቀዋል፡፡  

ሚኒስቴሩ አሁን የሚጀመሩትን  አራት የመስኖ 
ፕሮጀክቶችን ጨምሮ በአጠቃላይ 32 የመስኖ 
ፕሮጀክቶች ግንባታ በባለቤትነት እያካሄደ መሆኑን 
አመልክተው፤ የመስኖ ፕሮጀክቶች ምርትን በስድስት 
እጥፍ የመጨመር አቅም እንደሚኖራቸው ጠቁመዋል፡፡

በመሆኑም ፕሮጀክቶቹ ሲጠናቀቁ ምርት እና 
ምርታማነትን በማሳደግ፣ ለአግሮ ኢንዱስትሪዎች  
በቂ ጥሬ እቃ አቅርቦት በማረጋገጥ እና ወጪ ንግድን 
በመጨመር ተጠቃሚ ያደርጋሉ ብለዋል፡፡

ፕሮጀክቶቹ  በግንባታ ውቅትም ለአካባቢው 
ማህበረሰብ ከፍተኛ የሥራ ዕድል ከመፍጠር ባሻገር 
ለወጣቶች የእውቀት ሽግግርና ሙያ ልምድ የሚያገኙበት 
መሆኑን አመልክተው፤ በተጨማሪም የአካባቢውን 
የኢኮኖሚ እንቅስቃሴ በማነቃቃት ህብረተሰቡን 
ተጠቃሚ እንደሚያደርጉ ተናግረዋል፡፡

ፕሮጀክቶቹ ከታህሳስ ወር መጨረሻ ግንባታቸው 
ከተጀመረ ጀምሮ  አገልግሎት እስከሚሰጡበት 
ድረስ ሀገራዊ ጥቅማቸው ትልቅ መሆኑን በመገንዘብ 
በተያዘላቸው ጊዜ እንዲጠናቀቁ ሚኒስቴር መሥሪያ ቤቱ 
በትኩረት የሚሠራ መሆኑን  አቶ ብዙነህ ገልጸዋል፡፡

አቶ ብዙነህ ቶልቻ  

ሄለን ወንድምነው

አዲስ አበባ፡- በኦሮሚያ ክልል የአፈርና ውሃ ጥበቃ 
ሥራ ዘጠኝ ነጥብ ሰባት ሚሊዮን ዜጎች እንደሚሳተፉ 
የክልሉ ግብርና ቢሮ አስታወቀ፡፡ የአፈርና ውሃ ጥበቃ 
ሥራው ዘጠኝ ነጥብ ስምንት ቢሊዮን ብር እንደሚገመት 
ተመላክቷል፡፡

የኦሮሚያ ክልል ግብርና ቢሮ ምክትል ቢሮ ኃላፊ 
ኤሊያስ ከድር ለኢትዮጵያ ፕሬስ ድርጅት እንደገለጹት፤ 
በኦሮሚያ ክልል የ2016 ዓ.ም የአፈርና ውሃ ጥበቃ ሥራን 
ለመጀመር የሚያስችል ዝግጅት እየተደረገ ነው፡፡

በአፈርና ውሃ ጥበቃ ሥራው ከተለያዩ የህብረተሰብ 
ክፍሎች የተውጣጡ ዘጠኝ ነጥብ ሰባት ሚሊዮን ዜጎች 
ይሳተፋሉ ያሉት አቶ ኤሊያስ፤ በአጠቃላይ በዘንድሮው 
የአፈርና ውሃ ጥበቃ ሥራ ዘጠኝ ነጥብ ስምንት ቢሊዮን 
ብር የሚገመት ሥራ ይጠበቃል ብለዋል፡፡

የአፈርና ውሃ ጥበቃ ሥራው በቦረና፣ ሐረርና ባሌ 
አካባቢዎች መጀመሩን አስታውቀው፤ ክልል አቀፍ 
የአፈርና ውሃ ጥበቃ ሥራ እንደየአካባቢው ሥነ-ምህዳር 
ሁኔታ እስከ ጥር 15 ቀን 2016 ዓ.ም ድረስ እንደሚጀመር 
አመላክተዋል። 

በአፈርና ውሃ ጥበቃ ሥራው ሶስት ነጥብ ሁለት 
ሚሊዮን ሄክታር መሬት ለማልማት የታቀደ ሲሆን፤ 
የአፈርና ውሃ ጥበቃ ሥራ በሚያስፈልጋቸው ስድስት ሺህ 
465 ቦታዎች ላይ ይከናወናል ሲሉ አስረድተዋል። 

ጠቅላላ ከሚለማው መሬት ውስጥ 598 ሺህ 
ሄክታር መሬቱን ከንክኪ ነጻ የማድረግ፣ አንድ ነጥብ 13 
ሚሊዮን ሄክታር መሬቱ ላይ ደግሞ የተለያዩ እርከኖችን 
የመስራትና፣ እንደየአካባቢው ሥነ-ምህዳር ውሃን 
የማጠንፈፍ እንዲሁም የአፈርና ውሃ ጥበቃ ሥራ 
እንደሚሠራ አመላክተዋል።

ሥራውን ውጤታማ ለማድረግ ከምስራቅ ሀረርጌና 

ሀሮማያ ዩኒቨርሲቲ ጋር በጋራ በመሆን ሁለት ሺህ 
215 ለዞን፣ ለወረዳ እና ለከተማ ባለሙያዎች ሥልጠና 
መስጠት መጀመሩን ጠቁመዋል። 

በአፈርና ውሃ ጥበቃ የተሻለ ውጤት ለማስመዝገብ 
ክልል አቀፍ የአሠልጣኞች ሥልጠና እየተከናወነ መሆኑን 
ገለጸው፤ እስከ ታህስሳ 27 ቀን 2016 ዓ.ም ይጠናቀቃል 
ብለዋል። በቀጣይ ለአርሶ አደሩና አርብቶ አደሩ 
ሥልጠናው እንደሚሰጥ ገልጸዋል፡፡

እስካሁን በተሠሩት የአፈርና ውሃ ጥበቃ ሥራዎች 
አርሶና አርብቶ አደሮች መሬታቸውን ከንክኪ ነጻ 
በማድረግ ምርትና ምርታማነትን መጨመር መቻሉን 
አስረድተዋል።

በተለያዩ ጊዜ በተሠሩት የተፋሰስ ሥራዎች 

በኦሮሚያ በአፈርና ውሃ ጥበቃ ሥራ ዘጠኝ ነጥብ ሰባት 
ሚሊዮን ዜጎች ይሳተፋሉ

የአፈር መሸርሸርን በመከላከል ምርትና ምርታማነት 
እንዲጨምር ከማድረግ ባለፈም ለወጣቶች የሥራ 
እድል ለመፍጠር፣ የአየር ብክለትን ለመከላከል ከፍተኛ 
አስተዋጽኦ ማበርከቱን ጠቁመዋል። 

ከዚህ በፊት በተሠሩት የአፈርና ውሃ ጥበቃ ሥራዎች 
የአመራር፣ የባለሙያና የህብረተሰቡ ተሳትፎ ወጥ 
ያለመሆን ውስንነት፣ የሥራ ጥራት ጉድለትና ሌሎች 
ውስንነቶች እንደነበሩ አስታውሰው፤ በዘንድሮው ዓመት 
ውስንነቱ ለማስቀረት እየተሠራ ነው ብለዋል፡፡ 

ለተተኪ ትውልድ የሚሻገር የተሻለች ሀገር 
ለማስተላለፍ እንዲሁም ምርታማነትን ለማሳደግ ሁሉም 
ባለድርሻ አካላት የአፈርና ውሃ ጥበቃ ሥራው ላይ 
በንቃት እንዲሳተፉ ጥሪ አቅርበዋል፡፡

አማን ረሺድ

አዲስ አበባ፦ በመቄዶንያ የሚከናወነው ተግባር 
ትልቅ ዋጋ  ያለው በመሆኑ ሕብረተሰቡ  ድጋፉን 
ሊያጠናክር ይገባል ሲሉ የጤና ሚኒስቴር ሚኒስትር 
ሊያ ታደሰ (ዶ/ር) ገለጹ።

የጤና ሚኒስቴርና ተጠሪ ተቋማት የገና በዓልን 
ምክንያት በማድረግ በትናትናው ዕለት በመቄዶንያ 
የአረጋውያንና አዕምሮ ሕሙማን ማዕከል ማዕድ 
አጋርተዋል።

የጤና ሚኒስትሯ ሊያ (ዶ/ር) በወቅቱ እንደገለጹት፤ 
ሚኒስቴሩ ለመቄዶንያ የአረጋውያንና አዕምሮ ሕሙማን 
ማዕከል አስፈላጊውን ድጋፍ ያደርጋል፡፡

ማዕከሉ የብዙ ዜጎችን ሕይወት የቀየረ ነው ያሉት 
ዶክተር ሊያ፤ ጤና ሚኒስቴር ከዚህ ቀደም ለማዕከሉ 
የመድኃኒት፣ የአምቡላንስና ሌሎች ድጋፎች ማድረጉን 

አንስተዋል፡፡ በቀጣይም በማዕከሉ ለሚገኙ ወገኖች  
የተጠናከረ ድጋፍ የሚደረግ መሆኑን አረጋግጠዋል።

በማዕከሉ እየተደረገ ያለው ተግባር በሰውም 
ሆነ በፈጣሪ ዘንድ ተቀባይነት ያለው ነው ያሉት ሊያ 
(ዶ/ር)፤ ሁሉም ዜጋ የርህራሄና ልግስና ማሳያ በሆነው 
ተግባር መሳተፍ እንደሚኖርበት ተናግረዋል።

በዓሉን ከተጠሪ ተቋማትና በአዲስ አበባ ከሚገኙ 
ሆስፒታሎች ጋር በመሆን በአንድ ነጥብ ሁለት 
ሚሊዮን ብር ወጪ የማዕድ ማጋራቱ መከናወኑን 
ገልጸዋል።

ከማዕድ በተጨማሪ 52 ሺህ ብር የሚገመት 
የፍራሽ፣ የንጽሕና መጠበቂያ፣ የመድኃኒትና ሌሎች 
ድጋፎች መደረጋቸውን ጠቅሰው በቀጣይም የተጠናከረ 
ድጋፍ ይደረጋል ብለዋል።

ሚኒስቴሩ ለአረጋውያን የመኖሪያ ቤትና የሕክምና 

ሕብረተሰቡ ለመቄዶንያ ያለውን ድጋፍ 
ሊያጠናክር ይገባል

አገልግሎት እየተገነባ የሚገኘው ሕንፃ እስከሚጠናቀቅ 
የበኩሉን እገዛ እንደሚያደርግም ገልጸዋል።

የመቄዶንያ የአረጋውያንና አዕምሮ ሕሙማን 
መርጃ ማዕከል መሥራችና ሥራ አስኪያጅ ክቡር 
ዶክተር ቢንያም በለጠ በበኩላቸው፤ ሚኒስቴር 
መሥሪያ ቤቱ እስካሁን ላደረጉትና አሁንም እያደረጉት 
ላለው ድጋፍ አመስግነዋል።

በማዕከሉ ከሰባት ሺህ 500 በላይ አረጋውያንና 
የአዕምሮ ሕሙማን አገልግሎት እያገኙ መሆኑን 
ገልጸው፤ ወደ ማዕከሉ በመምጣት፣ በ8161 አጭር 
የጽሑፍ መልዕክት በመላክ እንዲሁም በጎ-ፈንድሚ 
ሁሉም ዜጋ ድጋፍና እገዛ እንዲያደረግ ጠይቀዋል።

በማዕድ ማጋራት ፕሮግራሙ የጤና ሚኒስትር ሊያ 
ታደሰ (ዶ/ር)፣ የጤና ሚኒስትር ዴኤታ  ደረጀ  ዱጉማ 
(ዶ/ር) እና የተጠሪ ተቋማት ሃላፊዎች ተገኝተዋል።

ዜና

ቃልኪዳን አሳዬ

አዲስ አበባ፡- ኢትዮጵያ እና ኢራን ወደ ብሪክስን 
በይፋ መቀላቀላቸው ሁለቱ ሀገራት በማህበራዊ፣ 
ኢኮኖሚያዊ እና ፖለቲካዊ ጉዳዮች ላይ ያላቸውን 
ግንኙነት ይበልጥ ለማጠናከር ዕድል እንደሚፈጥር 
በኢትዮጵያ የኢራን አምባሳደር ገለጹ።

በኢትዮጵያ የኢራን አምባሳደር ሳማድ አሊ ላኪዛዴህ 
ከኢፕድ ጋር በነበራቸው ቆይታ እንደተናገሩት፤ ሁለቱ 
ሀገራት በተመሳሳይ ወቅት ብሪክስን በይፋ መቀላቀላቸው 
በጋራ ተጠቃሚነት ላይ በተመሠረተ መንገድ የሁለትዮሽ 
ትብብራቸውን ለማጠናከር ዕድል ያገኛሉ። 

ብሪክስ የባለብዙ ወገን ግንኙነት የሚያጠናክር 
ነው ያሉት አምባሳደሩ፤ ኢትዮጵያና ኢራን የሁለትዮሽ 
ግንኙነታቸውን በዘርፈ ብዙ ጉዳዮች ላይ በማሳደግ 
ተጠቃሚነታቸውን ማጎልበት የሚችልበትን አማራጭ 
ማስፋታቸውን አመላክተዋል።

ኢትዮጵያና ኢራን በባህል፣ በሃይማኖትና በተለያዩ 
ጉዳዮች የሚያመሳስላቸው ነገሮች መኖራቸውን 
ጠቁመው፤ ዘላቂ ግንኙነታቸው እንዲጠናከር በተለያዩ 
መስኮች ያለምንም ቅድመ ሁኔታ በትብብር ለመሥራት 
ኢራን ቁርጠኛ ናት ብለዋል፡፡

እንደሌሎች ሀገራት በጋራ ለመሥራትም ሆነ ድጋፍ 
ለማድረግ ኢራን ቅድመ ሁኔታ እንደማታስቀምጥ ያነሱት 
አምባሳደሩ፤  የሀገራቱ ግንኙነት በንግድ፣ በፀጥታ፣ 
በባህል፣ በኢንዱስትሪ፣ በቴክኖሎጂና በሌሎች ዘርፎች 
ተጠናክሮ መቀጠል እንዳለበት ገልጸዋል፡፡

ከዚህ ቀደም ሁለቱ ሀገራት በግብርና፣ በትምህርት፣ 
በጤና፣ በባህል፣ በፖለቲካና በኢንዱስትሪ ዘርፎች 
የመግባቢያ ሰነድ መፈራረማቸውን አስታውሰው፤ 
ወደፊትም ሀገራቸው በተራቀቁ ቴክኖሎጂዎችና 
በአይሲቲ ዘርፍ ያላትን ልምድ  ለማጋራት ዝግጁ መሆኗን 
አመላክተዋል።

የተለያዩ የኢራን ኩባንያዎች በኢትዮጵያ በኢነርጂ፣ 
በኮንስትራክሽን፣ በምግብ ማቀነባበሪያ ዘርፎች እየሠሩ 
እንደሚገኝ አምባሳደሩ ተናግረዋል። 

እንደ አምባሳደሩ ገለጻ፤ አሁን ላይ ሁለቱ ሀገራት 
ያላቸው ግንኙነት ከፍተኛ ደረጃ የደረሰ በመሆኑ በሁለቱ 
ሀገራት መካከል የቆየውን ታሪካዊ ግንኘነት ይበልጥ 

በትብብር መስኮች ማሳደግ ያስፈልጋል። 
ኢራን በኢትዮጵያ ብቻ ሳይሆን በሌሎች ሀገራት ላይ 

ምንም አይነት የፖለቲካ ጣልቃ ገብነት ፍላጎት እንደሌላት 
ጠቁመው፤ የሁለቱን ሀገራት ግንኙነት ለማጠናከር 
የመሪዎች ጉብኝትን ጨምሮ የሁለትዮሽና የባለብዙ 
መድረክ ትብብሮችን ማጠናከር እንደሚገባ አንስተዋል።

በአሁኑ ጊዜ ከ40 በላይ የኢትዮጵያ ተማሪዎች 
የስኮላርሽፕ ዕድል አግኝተው በጤና፣ በኢንጂነሪንግና 
በሌሎች ዘርፎች ትምህርታቸውን በኢራን በመከታተል 
ላይ ይገኛሉ ያሉት አምባሳደሩ፤ ሀገራቱ በፖለቲካ 
ዲፕሎማሲ ብቻ ሳይሆን በሌሎች ዘርፎች በጋራ 
እንደሚሠሩ አመላክተዋል፡፡

ኢትዮጵያና ኢራን የብሪክስ አባል መሆናቸው ግንኙነታቸውን 
ይበልጥ ለማጠናከር ትልቅ ዕድል ይፈጥራል

ኢራን ከ30 በላይ ቅርሶችን በዩኔስኮ አስመዝግባለች 
ይህንም ቁጥር በየዓመቱ ከፍ ለማድረግ የምትሠራ ሲሆን 
ኢትዮጵያም ከዚህ አኳያ ንቁ ተሳትፎ ያላት በመሆኗ 
በቱሪዝምና ቅርስ ጥበቃ ከኢትዮጵያ ጋር ለመሥራት 
የመግባቢያ ሰነድ ለቱሪዝም ሚኒስቴር በማስገባት 
ምላሹን እየተጠባበቅን ነው ብለዋል፡፡

ኢራን እና ኢትዮጵያ ዲፕሎማሲያዊ ግንኙነታቸው 
ከተመሠረተ ከ74 ዓመት በላይ እንደሆነ እና ረጅም ታሪክ 
እንዳላቸው ያስረዱት አምባሳደሩ፤ በኢራን የሚገኘው 
የኢትዮጵያ ኤምባሲ ዳግም ሊከፈት እንደሚገባ 
ተናግረዋል፡፡ 

ዳግማዊት አበበ 

  አዲስ አበባ፡- የቻይና ባለሀብቶች የክልሉን የቀርከሃ 
ምርት በግብዓትነት ለመጠቀም ፍላጎት እያሳዩ መሆኑን 
የቤኒሻንጉል ጉሙዝ ክልል ግብርና ቢሮ አስታወቀ፡፡ 
በዚህ ዓመት ሶስት ሚሊዮን  የቀርከሃ ችግኝ ለማፍላት 
መታቀዱም ተገልጿል፡፡

በቢሮው የተፈጥሮ ሀብት ልማትና ጥበቃ 
ዳይሬክቶሬት ዳይሬክተር አቶ ከፍያለው ደሳለው 
ለኢትዮጵያ ፕሬስ ድርጅት እንደገለጹት፤ በክልሉ 
በተፈጥሯዊ መንገድ የበቀለ ከፍተኛ የቆላ ቀርከሃ ሀብት  
አለ፡፡

በአሁኑ ወቅት የቀርከሃ ምርቱን ጥቅም ላይ ማዋል 
እንዳልተቻለ ጠቅሰው፤ ምርቱን ጥቅም ላይ ማዋል 
ያልተቻለበት ዋነኛ ምክንያት ባለሀብቶች ወደ ክልሉ 
በመምጣት እየሠሩ  ባለመሆኑ እና የገበያ ትስስሩ ዝቅተኛ 
ስለሆነ መሆኑን አንስተዋል፡፡ 

በክልሉ ያለውን የቀርከሃ ምርት ጥቅም ላይ ለማዋል 
ባለሀብቶችን መሳብ አስፈላጊ መሆኑን አስገንዝበዋል፡፡ 

ችግሩን ለመቅረፍም ክልሉ ባለሀብቶችን በመሳብ 
ያለውን የቀርከሃ ምርት የማሳወቅ ሥራዎች እየተሠራ 
ነው ያሉት ዳይሬክተሩ፤ በዚህም ከቅርብ ጊዜ ወዲህ 
የቻይና ባለሀብቶች ፍላጎት እያሳዩ መጥተዋል ብለዋል፡፡ 
ይህ የባለሀብቶች ፍላጎት ወደ ተግባር እንዲቀየር ቢሮው 
የሚሠራ ይሆናል ሲሉ ገልፀዋል፡፡

በክልሉ ያለውን የቀርከሃ ሀብት አገልግሎት ላይ 
ማዋል ከተቻለ ትልቅ ኢኮኖሚያዊ ትርፍ የሚያስገኝ ነው 

ሲሉም አብራርተዋል።
ዳይሬክተሩ፣ በክልሉ ያለውን የቀርከሃ ምርት 

እንዲጠናከር እና ከተክሉ የሚገኙ ልዩ ልዩ ውጤቶች 
እና ምርቶች እንዲስፋፋና ጥቅም ላይ እንዲውሉ 
ለማስቻል ቢሮው በቁርጠኝነት እየሠራ መሆኑንም 
ተናግረዋል፡፡

ማህበረሰቡ ለቀርከሃ ልማት ያለውን ግንዛቤ 
በመጨመር እና  በማህበር  በማደራጀት  በየዓመቱ 
ችግኝ የማፍላት ሥራዎች እንዲከናወኑ እየተደረገ 

የቻይና ባለሀብቶች የክልሉን የቀርከሃ ምርት በግብዓትነት 
ለመጠቀም ፍላጎት እያሳዩ ነው 

እንደሚገኝ አብራርተዋል፡፡
በዚህ ዓመትም  ሶስት  ሚሊዮን የቀርከሃ ችግኝ 

ለማፍላት ታቅዶ ወደ ሥራ ተገብቷል ሲሉ ገልጸዋል፡፡ 
ኢትዮጵያ በቀርከሃ ምርት ሀብቷ ከአፍሪካ ቀዳሚ 

ብትሆንም ጥቅም ላይ በማዋል ግን ገና ያልተሠራበት 
ዘርፍ ነው፡፡ ሀብቱ ከአፍሪካ ካለው ሀብት 60 በመቶ 
እንደሚሸፍን መረጃዎች ያመለክታሉ፡፡ ይኽው 
ሀብትም በቤኒሻንጉል ጉሙዝ፣ በደቡብ፣ በኦሮሚያ እና 
በአማራ እንደሚገኝ መረጃዎች ያመለክታሉ፡፡

ፋንታነሽ ክንዴ

አዲስ አበባ፡- የአፍሪካ ነጻ ንግድ 
ቀጣና በአግባቡ ከተተገበረ የአህጉሪቱን 
የንግድ ሚዛን ጉድለት በ51 በመቶ ለመቀነስ 
እንሚያስችል በሀሮማያ ዩኒቨርሲቲ የምጣኔ 
ሀብት መምህር ረዳት ፕሮፌሰር ሀብታሙ 
ለገሰ ገለጹ፡፡

ረዳት ፕሮፌሰር ሀብታሙ ለገሰ 
ለኢትዮጵያ ፕሬስ ድርጅት እንደገለጹት፤ 
ነጻ የንግድ ቀጣና በሀገራት መካከል ያለውን 
ውስብስብ የጉምሩክና ታክስ ሂደቶችን 
በማቅለል ያላቸውን የንግድ ግንኙነት 
እንዲያጠናክሩ ያግዛል፡፡ 

የአፍሪካ ነጻ ንግድ ቀጣና በአግባቡ 
ከተተገበረ የአህጉሪቱን የንግድ ሚዛን ጉድለት 
በ51 በመቶ ለመቀነስ እንደሚያስችል ጥናቶች 
ማመላከታቸውን ጠቁመዋል፡፡

የአፍሪካ ሀገራት እርስ በርስ የሚያደርጉት 
የንግድ ግንኙነት አህጉሪቱ ከሌላው ዓለም ጋር 
ከምታደርገው የንግድ ግንኙነት አንጻር ያለው 
ድርሻ የ15 በመቶ ብቻ ነው ያሉት ረዳት 
ፕሮፌሰሩ፤ ነጻ ንግድ ቀጣናው በሙሉ አቅም 
ተግባራዊ መሆን ከጀመረ የእርስ በርስ ንግድ 
ግንኙነቱ ድርሻ 33 በመቶ ይደርሳል፡፡

ይህም አህጉሪቱ ያለባትን የንግድ ሚዛን 
ጉድለት በ51 በመቶ ለመቀነስ የሚያስችል 
መሆኑን የተባበሩት መንግሥታት ድርጅት 
መተንበዩን ጠቁመዋል፡፡ 

ኢትዮጵያ በዓመት ወደ ውጭ 
ከምትልከው ምርት የምታገኘው ገቢ 
ከአራት ቢሊዮን ዶላር የማይበልጥ መሆኑን 
አስታውሰው፤ ምርቶችን ከውጭ ለማስገባት 
የምታወጣው ወጪ ደግሞ 18 ቢሊዮን ዶላር 
ይደርሳል፡፡ ይህም ከፍተኛ የንግድ ሚዛን 
ጉድለት እንዳለ የሚያመላክት ነው ብለዋል፡፡

በመሆኑም ኢትዮጵያ የነጻ ንግድ 
ቀጣናውን በአግባቡ ከተጠቀመች የንግድ 
ሚዛኗን ለማስተካከል ትልቅ እድል  
ይፈጥርላታል ብለዋል፡፡

ነጻ የንግድ ቀጣና ሲባል ሁሉም ምርቶች 
ክፍት አይደረጉም ያሉት ባለሙያው፤ 
ምርቶችን ነጻ በምናደርግበት ጊዜ ብሔራዊ 
ጥቅማችንን ማስቀደም ይገባል ሲሉ 
አስገንዝበዋል፡፡ በዚህም የትኞቹን ምርቶች 
ቢገዙ፣  የትኞቹስ ምርቶች ላይ ትኩረት ተደርጎ 
ቢመረቱ  ተጠቃሚነት እደሚገኝ በጥንቃቄ 
መለየት እንደሚያስፈልግ አብራርተዋል፡፡

ገቢው በአህጉሪቱ ለሚገኙ አምራቾች 
ሁሉ ክፍት እንደመሆኑ ከፍተኛ ተወዳዳሪነት 
ሊኖር እንደሚችል ጠቅሰው፤ ኢትዮጵያ 
ተጎጂ የምትሆንበት እድልም እንዳይፈጠር 
ተገቢውን ዝግጅት ማድረግ ያስፈልጋል 
ብለዋል፡፡

ከአንድ ነጥብ ሦስት ቢሊዮን በላይ ሕዝብ 
ባላት አህጉር የሚተገበረው የአፍካ ነጻ ንግድ 
ቀጣና  30 ሚሊዮን የሚደርሱ ከድህነት 
በታች የሚገኙ አፍካውያንን ከድህነት 
ያወጣል የሚል እምነት እንደተጣለበት 
መረጃዎች ያመላክታሉ።

የአፍሪካ ነጻ ንግድ 
ቀጣና የአህጉሪቱን 

የንግድ ሚዛን ጉድለት 
በ51 በመቶ ለመቀነስ 

ያስችላል

አምባሳደር ሳማድ አሊ ላኪዛዴህ 

ርዕሰ አንቀፅ ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

ግንቦት 30 ቀን 1933 ዓ.ም ተቋቋመ

አዲስ ዘመን

የኢትዮጵያ ፕሬስ ድርጅት ዋና ስራ አስፈጻሚ
ስልክ ቁጥር - 011-126-42-22

ኢሜል ፡- epa@press.et
ዋና አዘጋጅ

አንተነህ ኃ/ብርሃን ወ/መድህን 
አድራሻ 

ንፋስ ስልክ ላፍቶ ክ/ከ 
ወረዳ 06

የቤት ቁጥር 319
ኢሜይል - anteneh.hailebirhan@press.et

ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

የማስታወቂያ መቀበያ ክፍል
ስልክ ቁጥር - 011-156-98-73

ፋክስ - 011-126-58-12

ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የአዲስ ዘመን ምክትል ዋና አዘጋጆች 

• ወርቁ ማሩ
• ኃይሉ ሣህለድንግል
• እስማኤል አረቦ
• ቦጋለ አበበ

ማከፋፈያ :- ስልክ ቁጥር - 011-157-02-70

የለውጥ አስተሳሰቦች ጠንካራ መሠረት እንዲኖራቸው 
መገናኛ ብዙኃን ሀገራዊ ኃላፊነት አለባቸው!

መገናኛ ብዙኃን ወቅታዊ መረጃዎችን በጥራትና በፍጥነት እንዲሁም ከፍ ባለ የተጠያቂነት  መንፈስ  
ለሕዝብ የማቅረብ ሙያዊ ኃላፊነት አለባቸው። ይህን ኃላፊነት በአግባቡ ለመወጣትም በየጊዜው እራሳቸውን 
በመገምገም፤ ጥንካሬያቸውን አጠናክረው ማስቀጠል እና ድክመታቸውን ማረም ይጠበቅባቸዋል።

መገናኛ ብዙኃን ለሕዝቡ መረጃ መስጠት፣ ማስተማር፣ ማሳወቅና ማዝናናት፣ ለሰላም ለልማትና ለሀገራዊ 
ሁለንተናዊ ብልፅግና ስኬት የሕዝቡን ተሳትፎ ማሳደግ እና የዜጎችን ሃሳብን የመግለጽ ሕገ መንግሥታዊ 
መብት ተግባራዊ የማድረግ ኃላፊነት አለባቸው፡፡

እንዲሁም የተለያዩ  አመለካከቶችን፣ አስተሳሰቦችንና አስተያየቶችን በማስተናገድ የዲሞክራሲ ባህልና 
ሥርዓት ግንባታ እና የብሔራዊ መግባባት እንዲጠናከር ማድረግ የዜጎችን የእርስ በእርስ ግንኙነትና ትስስር 
ማጠናከር፣ የሕዝቦችን ቋንቋ፣ ባህልና ዕሴት ማስተዋወቅና ማጎልበት፣ የሀገርን አጠቃላይ በጎ ገፅታ ከፍ 
ማድረግም ይጠበቅባቸዋል፡፡

ይህ ኃላፊነታቸው፣ በተለይም በለውጥ ላይ ባለ ማኅበረሰብ ውስጥ ሊኖረው የሚችለው ክብደት፣ 
መረጃን  በጥራትና በፍጥነት ከመስጠት፣ ከመተርጎምና ከመተንተን ባለፈ፤ ለውጡ የማኅበረሰቡን ቀልብ 
ገዝቶ፤ስኬታማ እንዲሆን እንደሚያስችል ይታመናል። 

የለውጥ ንቅናቄዎች የቀደሙ አስተሳሰቦችንና አሁናዊ ተግዳሮቶችን መሻገር የሚያስችል  አቅም 
በማጣታቸው ምክንያት የሚወለዱ ከመሆናቸው ባሻገር፣ አዲስነታቸው ለብዙ ፈተናዎች ይዳርጋቸዋል። 
ንቅናቄዎቹ የሚጠብቋቸውን ፈተናዎች ተሻግረው   በማህበረሰቡ ውስጥ  ተገቢውን ስፍራ  እንዲያገኙ 
የመገናኛ ብዙኃን አስተዋፅኦ አልፋና ኦሜጋ ነው። 

በተለይም እንደእኛ ያሉ ዛሬዎቻቸው በብዙ የትናንት የትርክት ፈተናዎች ችግር ውስጥ የሚገኙ እና የነገ 
ብሩህ ተስፋቸውም በተዛቡ ትርክቶች ጥላ ስር የወደቁ ሕዝቦች፤ ካሉባቸው  አሁናዊ  የትርክት ፈተናዎች  
ወጥተው ነገዎቻቸው ብሩህ እንዲሆኑ   የመገናኛ ብዙኃን አስተዋፅኦ መተኪያ አይገኝለትም።

መገናኛ ብዙኃን የተዛቡና የተሳሳቱ ትርክቶችን  ከማረምና ከመግራት ጀምሮ፤ የጋራ ሀገራዊ ትርክቶችን 
በማጉላትና በማስፋት፤ በሕዝቦች መካከል መተማመንን፣ መቀራረብንና መደማመጥን በመፍጠር ለጋራ 
ራእይ  በጋራ መንቀሳቀስ የሚችሉበትን  አስቻይ ሁኔታ መፍጠር የተልዕኳቸው ዋና አካል አድርገው 
ሊንቀሳቀሱ ይገባል።

ይህን ሀገርን የማጽናት ኃላፊነታቸውን፣ ከሙያዊ ኃላፊነታቸው ባላነሰ መንገድ፣ ከፍ ባለ ትጋትና ጥንቃቄ 
ሊወጡት ይገባል። በተለይም በለውጥ ወቅት ዜጎችን ለለውጥ አስተሳሰቦች  ተገዥ በማድረግ  ለውጡ ሀገራዊ 
የስኬት ምዕራፍ እንዲቀዳጅ አቅም መሆን ይጠበቅባቸዋል።

አሁን ያለውን በፈተና የተሞላ ውጣ ውረድ በመቀልበስ ሀገር በተሻለ ጥንካሬ በለውጥ ጎዳና  እንድትጓዝ፣ 
ሕዝቡ ብዙ ተስፋ ሰንቆ አደባባይ ለወጣበት የለውጥ ትሩፋት ተጠቃሚ እንዲሆን በመንግሥትና በሕዝብ 
መካከል መግባባት መፍጠር የሚያስችል ሥራ መሥራት አለባቸው፡፡

በልዩነት ጽንፍ አየሩን ከመቅዘፍ ወጥተው፣ ልዩነትን ውበት አድርጎ የሚያስተናግድ  አስተሳሰብ 
በመፍጠርና በማስፋት ሂደት ውስጥ ሙያዊና ሀገራዊ ኃላፊነታቸውን መወጣት የሚያስችል ተቋማዊ 
ቁርጠኝነት መፍጠር ይኖርባቸዋል።

በተለይም አሁን ላይ ሀገራዊ የፖለቲካ ባህላችንን በመቀየር ሀገራዊ ፋይዳ ያለው አዲስ የፖለቲካ 
ትርክት ለመፍጠር፣ በዚህም ለመጪዎቹ ትውልዶች የተሻለች ሀገር ለማስረከብ  ዝግጅት እየተደረገበት 
ያለው ሀገራዊ ምክክር ስኬታማ እንዲሆን ሁለንተናዊ ዝግጁነት መፍጠርና ባላቸው አቅም ሁሉ መንቀሳቀስ 
ይጠበቅባቸዋል።  

የኮሚሽኑን ምንነትና ተልዕኮ፣ የውይይቶችን ጽንሰ ሃሳብና ሂደቶችን ለሕዝብ በማድረስ፤መላው ሕዝብ 
በውይይቱ ተስፋ ከማድረግ ባለፈ ተሳታፊ በመሆን የራሱንና የመጪዎቹን ትውልዶቹን እጣ ፈንታ መወሰን 
የሚችልበትን እድል ተጨባጭ ማድረግ ሙያዊ ኃላፊነታቸው ጭምር ነው።   

ኢትዮጵያውያን ሀገራቸውን በጸና መሠረት ላይ ለማቆምም ሆነ ከትናንት ችግሮቻቸው ተላቀው  
ነገዎቻቸውን  ብሩህ ሊያደርጉ በሚችሉ ፖለቲካዊ፣ ኢኮኖሚያዊና ማኅበራዊ  መረዳቶቻቸው ዙሪያ 
የጋራ ግንዛቤ እንዲፈጥሩ፤ ይህም ሀገራዊ ባህል ሆኖ እንዲቀጥል መገናኛ ብዙኃን ማኅበራዊና ሀገራዊ 
ኃላፊነታቸውን ሊወጡ ይገባል።

ከዚህ አንጻር፤ ሁሉም የመገናኛ ብዙኃን አውታሮች ሀገራዊ ምክክሩ ስኬታማ እንዲሆን፤ በዚህም 
ብሔራዊ መግባባት የተፈጠረባትና የበለጸገች ኢትዮጵያን ለቀጣዩ ትወልድ ማስረከብ እንዲቻል፤ የተጀመረው 
የዲሞክራሲ ሥርዓት ግንባታ በጠንካራ መሠረት ላይ እንዲታነጽ በብዙ መትጋት ይኖርባቸዋል!

ሰላምን ያበሰረ  ውልደት
ይቤ ከደጃች.ውቤ

ታኅሣሥ የመኸር መካተቻ የበጋ መባቻ ወር ናት። 
ያለነው ደግሞ የታኅሣሥ ወር በሚወጣበት የጥር ወር 
በሚገባበት ዋዜማ ነው። ከታኅሳስ 25 ጀምሮ እስከ 
መጋቢት ያሉት ወቅቶች በጋ ይባላሉ።   በመፀው ወይም 
መኸር መካተቻ እና በበጋ መባቻ ላይ እንገኛለን። 
ስለወቅቶቹ ያነሳነው ነገርን ነገር ያነሳዋል  በሚል ነው፡፡

ወርሃ ታኅሳስ የጥጋብ  ጊዜ በመሆኑ ሰውና እንስሳት 
እንደልባቸው በልተው ጠጥተው የሚዝናኑበት ወቅት 
ነው። አዝርዕት ተዘርተው እሸት የሚበላበት፤ ሰብሉም 
የሚታጨድበት ነው።  በአጨዳ ጊዜያት ከአጨዳ አምልጦ 
ከእጅ ሾልኮ መሬት የሚቀረው እህል ቃርሚያ ይባላል። 
ለዝንጀሮና ለወፎች ይተዋል እንጂ አይለቀምም ። ጉንዳኖች 
እንኳ ለክረምትና ለዓመት ቀለብ የሚሆናቸውን ስንቅ 
የሚሰበስቡበት በዚሁ ወር  ነው፡፡

የገና በዓልም የሚከበረው በዚሁ ወር መጨረሻ ነው። 
ገና (ቃሉ ይጠብቃል)  በየዓመቱ በኢትዮጵያ ታኅሳስ 
መጨረሻ  እና በፈረንጆቹ ደግሞ ከኢትዮጵያ ሁለት 
ሳምንት ቀድመው የሚያከብሩት የጌታ ኢየሱስ ክርስቶስ 
ልደት በዓል ነው። ፈረንጆች ”ክሪስማስ” የሚሉት ማለት 
ነው። እንደጎርጎሮሳውያን አቆጣጠር አሮጌው ዓመት 
ሲወጣ አዲሱ ዓመት ሊመጣ ባለበት ዋዜማ ሳምንት 
የሚከበር ነው።  

ፈረንጆቹ ገናቸውን አክብረው ሲያበቁ አሮጌ 
ዓመታቸውን ይሰናበታሉ።  ለምዕራባውያን ይህ ወቅት 
ትልቅ የፍስሃና የደስታ ሳምንታት ተደርጎ ይታሰባል። 
ብዙዎቹ ዓመቱን ሠርተው እረፍት የሚወስዱት መዝናኛ 
ቦታዎች የሚሄዱበት እና የሚዝናኑበት  ነው። ገሚሶቹ 
ደግሞ ወደ ተለያዩ ሀገሮች ሄደው የቱሪዝም መዳረሻ 
ቦታዎችን  በመጎብኘት ራሳቸውን ዘና ፈታ የሚያደርጉበት 
ወቅት ነው።  

ምዕራባውያን አዲሱ ዓመት በዓላቸውን ባከበሩ 
በሳምንቱ ደግሞ የኢትዮጵያ ገና በሃይማኖታዊና ባህላዊ 
ትውፊት ይከበራል።  ከላይ እንደጠቀስነው ገና በክርስትና 
እምነት ተከታዮች ታኅሣሥ መጨረሻ  ይከበራል። 
እንደላሊበላ በመሳሰሉ የቱሪስት መዳረሻዎች የልደት 
በዓል ብዙ የሀገር ውስጥ ሰዎች እና የውጭ ቱሪስቶች 
በታደሙበት በትልቅ ሥነሥርዓት ይከበራል። 

በልደት በዓል ዋዜማ በኢትዮጵያ ኦርቶዶክስ 
ቤተክርስቲያን ትውፊት በአብያተ ክርስቲያናቱ ሁሉ ሌሊት 
እስከ ዘጠኝ ሰዓት በጸሎትና በያሬዳዊ ዝማሬ ይከበራል።  
በተለይ በላሊበላ ቤተ ጊዮርጊስ  በእረኞችና መላዕክት 
ተምሳሌት ቀሳውስቱ የልደት በዓል ወረብና ዝማሬ 
ያቀርባሉ፡፡

ከቤተክርስቲያኑ አናት ዙሪያ ያሉት ካህናት 
የመላዕክት፣ ከታች በቤተክርስቲያኑ ዙሪያ በምድር 
ያሉት ቀሳውስት የእረኞች ምሳሌ ሆነው ማለት ነው። 
ይህም ጌታ በቤተልሄም በከብቶች በረት በተወለደ ጊዜ 
እረኞችና መላዕክት እንደተገኙና እንዳመሰገኑ  ለማጠየቅ 
ነው።  በቦታው ያለ ምዕመኑ ሁሉ ጧፍ እያበራ በዓሉን 
ያከብራል። 

የአከባበር ሥርዓቱ በቦታው ለየት ያለ ስለሆነ 
ወደፊት በተባበሩት መንግሥታት የትምህርት የሳይንስና 
የባህል ድርጅት (ዩኔስኮ) በማይዳሰስ ቅርስነት ሊመዘገብ 
እንደሚችል ተስፋ አለኝ። ለዚህ ደግሞ የሚመለከታቸው 
መንግሥታዊ ተቋማት መበርታት አለባቸው። ይህም 
የበለጠ ቱሪስት እንድንሰበስብ እና ሀገሪቱ የውጭ ምንዛሪ 
እንድታገኝ የሚረዳ ነው። 

በዘመናችን እየጠፋ ያለውና በከተሞች  ስሙ ብቻ 
የቀረው የገና ጨዋታ በገና በዓል ወቅት በገጠር አካባቢዎች 
ይካሄዳል።  አንዳንዶች ገና የሚለው ቃሉ የመጣው 
የገና  ሩር ወይም ጥንግ መምቻ ዘንግ  ከሚጠቀሙበት 
ነው ይላሉ። የገና ዘንጉን ወደ ቀኝ ሲያዞሩት ገ ይሆናል 
በተቃራኒው አቅጣጫ ሲያዞሩት ና ይመስላል የሚሉ አሉ።  

ለዚህም ገና እንደተባለ ይነገራል። በብዛት በገና 
ጨዋታ የሚጫወቱት ወንዶች በሁለት ምድብ ተከፍለው 
ነው። የገና ጨዋታው ሲጠናቀቅ አሸናፊው ወገን በሆታና 
በግጥም ተሸናፊውን ወገን ይሰድባል። ይህም የገና ተሳዳቢ 
ይባላል። 

በነገሥታቱ ዘመን ገና ይጫወቱ ስለነበር ፤የነገሥታቱ 
ወገን ቢሸነፍ የገና ጨዋታ አሸናፊው ወገን በግጥም በዜማ 
በጭፈራ እንዳሻው የሚሳደብበት ነፃነት ነበረው። ‹‹በገና 
ጨዋታ አይቆጡም ጌታ›› የተባለው ከዚህ የተነሳ ነው።  

ያሬድ ማህሌታይ በመጽሀፈ ድጓ አራቱን የታኅሣሥ 
ሳምንታት ስያሜ ሰጥቶ እንዲዘመር አድርጎታል፤ በዚህም 
መሠረት ሳምንታቱ ስብከት፣ ብርሃን፣ ኖላዊ፣ ልደት 
በሚባል ይጠራሉ። ስብከት የተባለው ሙሴ በኦሪት 
ነቢያት በትንቢት እንደተናገሩለት ለማመላከት ነው። 

ብርሃን የተባለው ‹‹ እግዚአብሔር ብርሃኔና መድኃኒቴ 
ነው›› የሚለውን የዳዊት ትንቢትና ጌታም በወንጌል‹‹ እኔ 
የዓለም ብርሃን ነኝ ›› ያለውን አስመልክቶ ነው።  አንድም 
የብርሃናት ጌታ ስለሆነ የምሥራቅ ነገሥታት በኮከብ 
ተመርተው ቤተልሄም  የጌታን ልደት ተገኝተው ታድመው 
አክብረዋል፡፡

ሦስተኛው ሳምንት ኖላዊ ይባላል። እረኛ ማለት ነው። 
‹‹ እግዚአብሔር እረኛዬ ነው›› መዝ 22 ፡1 እንዲሁም ጌታ‹‹ 
መልካም እረኛ እኔ ነኝ ያለው›› ይሰበክበታል። እናም ወቅቱ 
እረኞች የታደሙበት የእረኛ ልደት ነው፡፡

በዘመኑ አሥራ ሁለት ነገሥታት ከነሠራዊታቸው ጉዞ 
ቢጀምሩም ዘጠኙ የሠራዊታቸው ስንቅ በማለቁ ሲመለሱ፤ 
ሦስቱ ነገሥታት ማለትም  የፋርስ የባቢሎንና የኢትዮጵያ 
ነገሥታት  ግን በኮከብ ተመርተው ቤተልሄም እንደደረሱ 
ስንክሳር ያስረዳል። 

በልደቱ ተገኝተው ወርቅ፣ እጣን፣ ከርቤ እጅ መንሻ 
አቀረቡ። በመዝሙርም

‹‹ የጥበብ ሰዎች መጡ ሰምተውት በዜና
እያበራላቸው ኮከብ እንደ ፋና
… ሰብዓ ሰገል መጡ ሊሰግዱ በሙሉ
የእስራኤል ንጉሥ ወዴት ነው እያሉ
እጅ መንሻውን ሰጡት እንደ የሥርዓቱ
እጣኑን ለክህነት ወርቁን ለመንግሥቱ …››   እየተባለ 

በዚሁ በልደት ወቅት ይዘመራል፡፡
 በጌታ ልደት መላዕክት፣ እረኞች ነገሥታት ተገኝተዋል። 

በወንጌልም እንደተጠቀሰው እረኞችና መላዕክት
‹‹ ስብሐት ለእግዚአብሔር በሰማያት 
ወሰላም በምድር ስምረቱ ሃሌ ሉያ 
ሃሌ ሃሌ ሃሌ ሉያ ›› እያሉ ዘምረዋል። ትርጉሙም  

ክብር ለእግዚአብሔር በአርያም ይኹን ሰላምም 
በምድር ለሰውም በጎ ፈቃድ  ሉቃ 2፡ 14 ማለት ነው። 
በቤተክርስቲያንም በልደት ወቅት ይህን መሰል የልደት 
መዝሙሮች ይዘመራሉ። 

በልደቱ ዕለት የታደሙት ነገሥታት ወርቅ ያቀረቡለት 
የነገሥታት ንጉሥ ነህ ሲሉ ነው። ወርቅ ወርቅነቱ 
የሚረጋገጠው በእሳት ተፈትኖ ነው። አንተም በሰውነትህ 
መከራ ያጋጥምሃል ሲሉ ነው። ዕጣን  ምዕዝ ነው ፤ከሩቅ 
የሚሸት ነው። የተስፋም ምሳሌ ነው፤ተስፋ ያልያዙትን 
እንደያዙት ያላዩት እንዲያዩት ያደርጋል፤ ካህናት ዕጣን 
ያጥናሉ አንተ ግን ሊቀ ካህናት ነህ ሲሉ ነው። ቀድሞ ዕጣን 
የምንገብርላቸው ጣዖታት ኃላፊያን ናቸው። አንተ ግን 
ኅልፈት የለብህም ሲሉ ነው።  

ከርቤ መገበራቸውም ከርቤ መራራ በመሆኑ በስቅለት 
መራራ ጽዋን እንደሚጎነጭ ሲናገሩ ነው። አንድም ከርቤ 
የተሰበረውን አጥንት ይጠግናል አንድ ያደርጋል፤ ጌታም 
በሰውና መላዕክት መካከል የነበረውን መለያየት አንድ 
ያደርጋል፣ ይጠግናል ሲሉ ከርቤ እንደሰጡት የማቴዎስ 
ወንጌል አንድምታ ያስረዳል። እንኳን ለብርሃነ ልደቱ 
አደረሳችሁ፤ መልካም በዓል፡፡

በልደት በዓል 
ዋዜማ በኢትዮጵያ 

ኦርቶዶክስ ቤተክርስቲያን 
ትውፊት በአብያተ 
ክርስቲያናቱ ሁሉ ሌሊት 
እስከ ዘጠኝ ሰዓት 
በጸሎትና በያሬዳዊ ዝማሬ 
ይከበራል

ዜና

ከ1ኛ ገጽ የዞረ ከ1ኛው ገጽ የዞረ

ከ1ኛው ገጽ የዞረ

አቪየሽኑ... 

  ኪነጥበብ ለድርቅ፣ ለወረርሽኝ፣ ለጦርነት እና 
ለሌሎች ሀገራዊ ጉዳዮች ህብረተሰቡን በማስተባበር፣ 
በማስገንዘብ እና በመቀስቀስ ግንባር ቀደም መሆኑን 
አስታውሶ፤ በሀገራዊ ምክክሩም ህብረተሰቡን 
የማሳወቅ፣ የማስተባበርና የመቀስቀስ ሥራ እንደሚሠሩ 
አስታውቋል።

ችግሮችን ሃሳብ ለሃሳብ ተገናኝቶ ለመፍታት 
ኪነጥበብ ከፍተኛ ሚና ያለው በመሆኑ ለምክክሩ 
መሳካት የኪነጥበብ ባለሙያዎች ከኮሚሽኑ ጋር በቅርበት 
እንደሚሠሩ አመላክቷል፡፡

የማስታወቂያ፣ የፊልምና ቲያትር ባለሙያ አርቲስት 
ጥላሁን ጉግሳ በበኩሉ እንደገለጸው፤ ችግሮችን 
በመፍታት ሀገራዊ መግባባትንና አንድነትን ለማጠናከር 
ምክክር መጀመሩ የሚበረታታ ተግባር ነው፡፡

ምክክሩ እንደዜጋ አሁን ልንሠራ የሚገባንን እና 
ወደፊት ስለሚጠብቁን መልካም አጋጣሚዎች የሚያሳየን 
አጉሊ መነጽር በመሆኑ በአግባቡ ልንጠቀምበት ይገባል፡፡

ሀገራዊ ምክክሩ በተወሰኑ ሰዎች ብቻ ተወስኖ 
የሚቀር ሳይሆን ለሁሉም ማህበረሰብ መድረስ ያለበት 
ትልቅ ሀገራዊ ጉዳይ ነው፡፡ በመሆኑም የኪነጥበብ 

ባለሙያዎች የተሰጠንን ጸጋ በመጠቅም ህብረተሰቡን 
ልናሳወቅ ይገባል ብሏል፡፡ 

በማህበራዊ ሚዲያዎች የሚቀርቡ አንዳንድ ሀሰተኛ 
መረጃዎች በማህበረሰቡ ዘንድ ተቀባይነት የሌላቸው 
ትምህርቶችን ሊፈጥሩ እንደሚችል አመላክቶ፤ ሀገራዊ 
ምክክሩን ለማህበረሰቡ ማሳወቅ ዋጋ ሊያስከፍል 
ቢችልም ማንኛውንም ዋጋ በመክፈል የሚጠበቅብንን 
ኃላፊነት ልንወጣ ይገባል ሲል አስረድቷል፡፡

የምክክሩ ሂደት ጊዜ በወሰደ ቁጥር የብዙ ሰው 
ሕይወት ይቀጠፋል፣ የሀገር ኢኮኖሚ አደጋ ላይ 
ይወድቃል፣ ዘርፈ ብዙ ማህበራዊ ችግሮች ይፈጠራሉ 
ያለው አርቲስት ጥላሁን፤ ይህንን በመረዳት ሁሉም 
ባለድርሻ አካላት ኃላፊነቱን በመወጣት የምክክሩን ሂደት 
ማፋጠን እንደሚገባ አመላክቷል፡፡

ደራሲና የማስታወቂያ ባለሙያ አርቲስት ተስፋዬ 
ማሞ በበኩሉ እንደገለጸው፤ በኢትዮጵያ ችግሮችን 
በወቅቱ ባለመፍታታችን ልጆች የሚማሩበት፣ አምራቾች 
የሚያመርቱበት፣ ወጣቶች ሠርተው የሚለወጡበት ጊዜ 
እየባከነ ነው፡፡

ችግሮችን በመፍታት ሁሉን አቀፍ ለውጥ ለማምጣት 

ሀገራዊ ምክክሩን የተለያዩ የኪነጥበብ ውጤቶችን 
በመጠቀም ለማህበረሰቡ በማሳወቅ የበኩሉን አስተዋጽኦ 
እንደሚያደርግ አስታውቋል፡፡ 

ሀገራዊ ምክክሩ እኔንም ይመለከተኛል በማለት 
ሰዓሊው በስዕሉ፣ ገጣሚው በግጥሙ፣ ደራሲው 
በድርሰቱ፣ ሙዚቀኛው በሙዚቃው፣ የማስታወቂያ 
ባለሙያው በማስታወቂያው እና ሌሎች የኪነጥበብ 
ውጤቶችን በመጠቀም ህብረተሰቡን ማስገንዘብ 
እንደሚገባ አሳስቧል፡፡

በሀገራችን ያሉትን ችግሮች ለመፍታት በሰከነ 
መንፈስ መነጋገርና መወያየት ወሳኝ መሆኑን ገልጾ፤ 
ኪነጥበብ ደርቁን ነገር አዋዝቶ ግልጽ በሆነ ቋንቋ ለሕዝብ 
ጆሮ የሚያደርስ በመሆኑ ባለሙያዎች የድርሻችንን 
ልንወጣ ይገባል ብሏል፡፡

ለሀገራዊ ምክክሩ መሳካት የህብረተሰቡን ግንዛቤ 
ማሳደግ ወሳኝ ሲሆን፤ ለዚህ ደግሞ የኪነጥበብ 
ባለሙያዎች ስለምክክሩ ሂደት አዝናኝ፣ ሳቢ እና ግልጽ 
በሆነ ቋንቋ ለህብረተሰቡ በማሳወቅ ለተተኪ ትውልድ 
ሰላም የሰፈነባት ሀገር ማስተላለፍ ይጠበቅብናል ሲል 
ተናግሯል፡፡

ለምክክሩ መሳካት...

ኢትዮጵያ በልጆቿና  በተቋሞቿ እንዲሁም አፍሪካን 
ከኋላዋ አሰልፋ ለመብቷና ለሀቋ ያደረገችው ሙግት የራስን 
ጉዳይ ለሌሎች ጣልቃገብነት አሳልፎ ያለመስጠት ልክም 
ሆኖ ስለመታየቱ ጠቅሰዋል፡፡

የሰሜኑ ጦርነትም ከባድ ወቅቶች የታለፉበት ስለመሆኑ  
የጠቀሱት አምባሳደር እሸቴ፤ ይህንንም ምክንያት በማድረግ 
ኢትዮጵያ ላይ በርካታ ግፊቶች ሲደረጉ እንደነበር 
ተናግረዋል፡፡ ግፊቱ እስከ ተባበሩት መንግሥታት የፀጥታው 
ምክርቤት ድረስ የፀና እንደነበር ያወሱት አምባሳደር እሸቴ 
ኢትዮጵያን አጀንዳ አድርጎ ለማቅረብ ተሞክሮ ያውቃል 
ሲሉ ጠቅሰዋል፡፡

የሱዳኑ ጦርነት ወላፈንም  ኢትዮጵያንም በተለያዩ 
መንገዶች ጎድቷል ያሉት አምባሳደር እሸቴ፤ በዚያ 
ኑሯቸውን ያደረጉ ዜጎች መፈናቀል ስለነበረው ጫና 
በመግለጽ በተለያዩ ምክንያት ወደ ሀገር ውስጥ የሚገቡ 
ዜጎችን ማስተናገድ የኢኮኖሚ አቅምን ፈተና ውስጥ የከተተ 
ነበር ብለዋል፡፡

የለውጡ መንግሥት ወዳጆችን የማስፋት የማጠናከርና 
ብዙ ዘርፎችን የሸፈነ እንዲሆን ለማድረግ የሠራቸውን 
ሥራዎች የጠቀሱት አምባሳደር እሸቴ፤ በተለይም የአፍሪካ 
ህብረት የሚጠበቅበትን ሚና እንዲወጣ የማድረግና 

በተሠራው የዲፕሎማሲ ሥራ...

ዮርዳኖስ ፍቅሩ

በየዓመቱ ከሦስት ሺህ 500 በላይ ዜጎችን ሕይወት 
ይነጥቃል፡፡ ከ10 ሺህ የሚልቁት ላይ ደግሞ ከባድና ቀላል 
የአካል ጉዳት ያደርሳል፡፡ በዚሁ በትራፊክ አደጋ ብቻ፡፡

ይህ ቁጥር በጅምላ የሚጠራ አሃዝ ብቻ አይደለም። 
ለእያንዳንዱ ሰው ሕይወት መቀጠፍ፤ ለእያንዳንዱ ሰው 
አካል መጉደል ጀርባ በትክክል ያለ ነው፡፡ የተጎጂዎችንና 
የቤተሰቦቻቸውን ልብ ሰብሯል፤ ሳቃቸውን በኀዘን ቀይሯል።

ይህ የሰርክ ትዕይንት የሆነ አደጋ ወላጅን ከዓይኑ ማረፊያ 
ከአብራክ ክፋዩ ነጥሏል፡፡ ሕጻናት አቃፊ እናታቸውን፣ 
መከታ አባታቸውን አሳጥቷል፡፡ የአዛውንቶችን ምርኩዝ 
ነጥቋል፤ ጧሪ አሳጥቷል፡፡ የወጣቶችንም ተስፋ አጨልሟል።

በሌላም በኩል በጥንቃቄና በትዕግስት ማለፍ ይችሏት 
በነበረች ገጠመኝ ብዙዎች የማምረቻ እድሜያቸውን 
ለማረሚያ ቤት ዳርገዋል፡፡ ይህ ሁሉ ጥፋትና በዋጋ 
የማይተመን ኪሳራ ጥንቃቄን አንግበን ብንጓዝ ልንከላከለው፤ 
ብንታገስ ልናሳልፈው በምንችለው የትራፊክ አደጋ የመጣ 
መሆኑ ፀፀቱን ከልብ የማይወጣ ያደርገዋል፡፡ “እንዲህ ሆኖ 
ቢሆን ይህ አይሆንም ነበር” የሚል ሕይወትን የማይመልስ፤ 
አካልን የማይተካ ቁጭት እየደጋገመ ማንገብገቡን 
አያቆምም። 

ወጣት ወርቁ ወልዴ በአቤት ሆስፒታል ህክምና 
ሲከታተል ያገኘነው የትራፊክ አደጋ ተጎጂ ነው፡፡ ወጣቱ፣ 
ከአደጋው በፊት በግብርና፣ በግድግዳ ቀለም ሙያና በወፍጮ 
ቤት ጉልበት ሠራተኝነት የሚተዳደር፣ ታናሽ ወንድሙንም 
የሚያስተምር ብርቱ ነበር፡፡ ከዛሬ ሁለት ዓመታት በፊት፣ 
በአንዲት ክፉ አጋጣሚ ደፋ ቀና እያለ ከሚሠራበት የወፍጮ 
ቤት በር ላይ መስመሩን ስቶ በመጣ አይሱዙ ተገጨ፡፡ 
ጭንቅላቱ፣ እጅና እግሮቹም ክፉኛ ተጎዱ። ከስድስት ወራት 

በላይ ሆስፒታል ተኝቶ በተደረገለት ህክምና ጭንቅላቱና 
እጆቹ ማገገም ቢችሉም ዳግመኛ በእግሩ ቆሞ መሄድ 
አልተቻለውም፡፡ 

ሀኪሞቹ እንዳሉት ወጣት ወርቁ ከዚህ በኋላ ዳግመኛ 
በእግሩ ለመሄድ የሶስትና የአራት ዓመት የህክምናና 
ማገገሚያ ጊዜን ይፈልጋል፡፡ ትናንት ከራሱ አልፎ ለወንድሙ 
ምርኩዝ የነበረው ወጣት ዛሬ እንደቀድሞው ሮጦ መግባት፤ 
ሠርቶ ማግኘት አልቻለም፡፡ ድንገተኛው አደጋ በሰላም 
ከቤቱ የወጣውን ብርቱ ልጅ ድንገት ለአልጋ ዳርጎታል፡፡ 
ወንድሙን ሲደግፍ የነበረው ወጣት ዛሬ የሌሎችን ድጋፍ 
የሚሻ ሆኗል። ወጣቱ በእርሱ ላይ ከደረሰውና ከሌሎችም 
የትራፊክ አደጋ ተጎጂዎች የአደጋ መንስዔ በመነሳት 
ሹፌሮችንም እግረኞችንም ይመክራል። 

ሹፌሮች እባካችሁ በተለይ እግረኞች በሚበዙባቸው፤ 
ተማሪዎች በብዛት በሚንቀሳቀሱባቸው አካባቢዎች 
ስታሽከረክሩ ጥንቃቄን ጨምሩ፤ መኪና እየደረባችሁ 
ራሳችሁንም ሌላውንም ለአደጋ አታጋልጡ፤ እግረኞችም 
በተለይ በመንገድ ስትጓዙ ትኩረታችሁ መንገዳችሁ ላይ 
ብቻ ይሁን፣ ስልኮቻችሁን ለመጠቀምም ከአደጋ ነጻ የሆነ 
ቦታ ምረጡ ይላል፡፡    

በሽታዎች በባህሪያቸው መከላከል የምንችላቸውና 
መከላከል የማንችላቸው ነገር ግን መቀነስ የምንችላቸው 
በመባል ለሁለት ይከፈላሉ ያሉን በአቤት ሆስፒታል 
ሜዲካል ዳይሬክተር ዶ/ር ወልደሰንበት ዋጋኑ፣ የመኪና 
አደጋ በባህሪው ፍፁም መከላከል የምንችላቸው ነው 
በማለት ያብራራሉ፡፡ 

እንደ ዶ/ር ወልደሰንበት ገለጻ፤ የመኪና አደጋን ዜሮ 
ማድረስ የሚቻል ሲሆን፣ አደጋን ዜሮ ለማድረስ አስበው 
በከፍተኛ ደረጃ መቀነስ የቻሉ ሀገራት መኖራቸውን 
አንስተው ለዚህም ስዊድንን በማሳያነት ይጠቅሳሉ፡፡ 

በሀገራችንም የትራፊክ አደጋ እንደ ሀገር እያደረሰ ያለውን 
ጥፋት ለመቀነስ በትኩረት መሠራት አለበት ይላሉ፡፡  

ሁሉም አካላት ድርሻቸውን መወጣት ቢችሉ በተለይ 
እድሜያቸው ከ19 እስከ 49 ያለው አምራች ኃይል ተጎጂ 
እያደረገ የሚገኘውን የትራፊክ አደጋ ቁጥር በከፍተኛ 
ደረጃ ማውረድ እንችላለን ያሉት ዶ/ር ወልደሰንበት፣ 
ይህን ለውጥ ለማምጣት መኪና የሚይዙ አሽከርካሪዎች 
ተጠንቅቀው በማሽከርከር፣ እግረኞች አስተውለው 
በመጓዝ፣ የሃይማኖት አባቶች ኅብረተሰቡን በማስተማር፣ 
የጤና ተቋማትና ባለሙያዎች እንዲሁም ሕግ አስከባሪዎች 
ሕግን በማስከበርና አደጋ የደረሰበት ሰው በአፋጣኝ የጤና 
ርዳታ እንዲያገኝ በማድረግ የየበኩላቸው ድርሻ እንዳላቸው 
አብራርተዋል፡፡ 

ብዙውን ጊዜ ለትራፊክ አደጋ ምክንያት ሆነው 
የሚጠቀሱት ሹፌሮች መሆናቸውን የጠቀሱት ዶ/ር 
ወልደሰንበት፣ የመኪና አሽከርካሪዎች ስህተት ቢያመዝንም 
እግረኞችም አደጋን በመቀነስ ረገድ ትልቅ ሚና እንዳላቸው 
መረዳት እንደሚያሻ ያሰምሩበታል፡፡ እግረኞች ግራና ቀኝ 
አስተውሎ በፍጥነት በመሻገር አደጋን በመከላከል ረገድ 
ኃላፊነታቸውን መወጣት እንዳለባቸው መዘንጋት የለበትም 
ብለዋል፡፡ 

ግራና ቀኝ አስተውሎ በፍጥነት ባለመሻገር ለአደጋ 
መጋለጥን እንደሚያስከትል ዛሬ በአደጋ ምክንያት ጉዳት 
ደርሶባቸው ቤት የቀሩ፣ ሕይወታቸውንም ያጡ ትናንት ልክ 
እንደኛው ጤናማና ሮጠው የሚገቡ እንደነበሩ ማስታወስ 
ያስፈልጋል ያሉት ዶ/ር ወልደሰንበት፣ ዛሬ ቆመን መሄዳችን 
ለነገ ዋስትና አይሆንምና በቅጽበት ሕይወትን የሚያሳጣ 
ስህተት እንዳንፈጥር   ሹፌሮችም ሆንን እግረኞች ጉዟችን 
በማስተዋልና በጥንቃቄ የሚመራ ይሁን የሚል መልዕክት 
አስተላልፈዋል፡፡  

በመንገድ ደህንነትና መድህን ፈንድ አገልግሎት 
የመንገድ ደህንነት ትምህርትና አቅም ግንባታ መሪ ሥራ 
አስፈጻሚ አቶ ዮሐንስ ለማ በበኩላቸው፣ በሀገር አቀፍ 
ደረጃ የትራፊክ አደጋን ለመቀነስ በርካታ ሥራዎች እየተሠሩ 
መሆናቸውን ይናገራሉ፤ በተለይም የትራፊክ አደጋ 
መንስዔዎችን በጥናት በመለየት፣ ከትራፊክ አደጋ የተጠበቀ 
ማኅበረሰብን ማፍራትን ዓላማቸው ያደረጉ የግንዛቤ 
ማስጨበጥ ሥራዎች መሠራታቸውንና በዚህም ከ60 እስከ 
70 ሚሊዮን የሚሆኑ የህብረተሰብ ክፍሎችን በተለያዩ 
አደረጃጀቶችና በጎ ፈቃደኞች አማካኝነት ተደራሽ ማድረግ 
መቻሉን ይገልጻሉ፡፡ 

በተለይም ሹፌሮች አደጋን ተከላክለው ማሽከርከር 
ይቻላቸው ዘንድ የሥነ ባህርይ ሥልጠናዎችን እንዲያገኙም 
ተደርጓል፡፡ ግንዛቤን ማስረጽ ብቻውን አደጋን ለመከላከል 
በቂ ባለመሆኑ፣ ሕግ የማስከበሩ ተግባርም ተጠናክሮ 
እንዲሠራ ተደርጓል ያሉት ሥራ አስፈጻሚው፣ በተሠሩ 
ሥራዎች መጠነኛም ቢሆን በትራፊክ አደጋ የሚተውን ሰው 
ቁጥር መቀነስ መቻሉን ያነሳሉ፡፡ 

ምንም እንኳ ለውጡ መልካም ቢሆንም የአንድ ሰው 
ሕይወት ትልቅ ዋጋ ያለው ነውና በቀጣይም የሚታይ ለውጥ 
ለማምጣት ጉዳዩ ከሚመለከታቸው አካላት ጋር የሚሠራው 
ሥራ ተጠናክሮ እንደሚቀጥል ገልጸዋል፡፡

ብዙ ጊዜ አሽከርካሪዎች የትራፊክ ሕጎችን የሚተገብሩት 
ትራፊክ አለ… የለም፤ ያየኛል… አያየኝም ብለው እንጂ 
“ይጠቅመኛል፤ ሕግ በማክበሬ ከአደጋ እጠበቃለሁ ብለው 
አስበው አይደለም የሚሉት አቶ ዮሃንስ፤ ጥቂት ስህተት 
ብዙ ዋጋ ሊያሰከፍል ሕይወትንም ሊያሳጣ ይችላልና 
ሹፌሮች ለራሳቸውና ለጫኑት ሰው ሕይወት ዋጋ እየሰጡ 
ሕግ ቢያከብሩ አደጋው እያስከተለ ያለውን ጥፋት በተሻለ 
መቀነስ እንችላለን የሚል መልዕክት አስተላልፈዋል፡፡ 

ጥንቃቄ - የትራፊክ አደጋ  ብቸኛው መፍትሄ

ዲፔንዳንት ሰርቪላንት-ብሮድካስት” እና “መልቲላተራል 
ኦብዘርቬሽናል ማሽን” የተሰኙ እንዲሁም የተለያዩ 
ቴክኖሎጂዎች ጥቅም ላይ መዋላቸውን አስረድተዋል። 

ቴክኖሎጂዎቹ በኢትዮጵያ አየር ክልል 
ያልተፈቀደላቸውን በረራዎች በመለየት ባልሥልጣኑ 
በፍጥነት ከኢትዮጵያ አየር ኃይል ጋር እንዲገናኝ 
ያስችላሉ ብለዋል አቶ ዮሐንስ።

የዓለም አቀፉ ሲቪል አቪዬሽን ድርጅት የደህንነት 
ኦዲት እንደሚያደርግ ያነሱት አቶ ዮሐንስ፤ ኢትዮጵያ 
89 ነጥብ ስምንት የኦዲት ውጤት ማስመዝገቧን 
አስታውቀዋል። 

የኢትዮጵያ የደህንነት ኦዲት ደረጃ ከፍተኛ ነው 
ያሉት ዳይሬክተሩ፤ የዓለም የአየር በረራ ደህንነት ኦዲት 
በአማካይ 60 በመቶ መሆኑን አመላክተዋል። 

አቶ ዮሐንስ አክለውም፤ በግል የተያዙ ሰው አልባ 
አውሮፕላኖች ለኮንትሮባንድ አገልግሎት በመዋል 
በድንበር ከተሞች ላይ ስጋት ሊፈጥሩ ይችላሉ፡፡ ይህንን 
ለመቆጣጠር ባለሥልጣኑ ደንቦችና መመሪያዎች  
በማካተት ከባለድርሻ አካላት ጋር በትብብር  እየተሠራ 
ነው ሲሉ ገልጸዋል፡፡

አቶ ዮሐንስ እንዳመለከቱት፤ የኢትዮጵያን የአየር 
ወሰን  መሻገር የሚፈልግ የበረራ አይነት አስቀድሞ 
ፈቃድ እንዲያገኝ ይደረጋል። 

ፈቃድ ሲፈልጉ የበረራ ዝርዝር፣ ከፍታና የበረራ 
አቅጣጫን ጨምሮ የተለያዩ መረጃዎች ግልጽ መደረግ 
አለባቸው  ያሉት ዳይሬክተሩ፤ ከዚህ ውጪ ለሚደረጉ 
በረራዎች በድምፅ ግንኙነት አማካኝነት በኢትዮጵያ 
አየር ክልል እንዳይገባ መመሪያ ይሰጣል ሲሉ 
አስረድተዋል። 

ፈቃድ ሳይሰጥ ለሚበሩ ደግሞ እንደ አስፈላጊነቱ 
አውሮፕላኑ ተገዶ እንዲያርፍ ወይም ከአየር ክልሉ 
እንዲወጣ የመጥለፍ ሂደቶች ይከናወናሉ ብለዋል።

እንደ አቶ ዮሐንስ ገለጻ፤ የአየር ሉዓላዊነትን 
ለመጠበቅና ድንበር ተሻጋሪ የጸጥታ ችግሮች ለመቅረፍ 
እንዲሁም ከጉምሩክ ጉዳዮች ጋር ተያይዞ የሚፈጠር 
ችግር ለመቀነስ የቁጥጥር ሥራዎች ላይ ትኩረት 
ተደርጓል። በተጨማሪም ከኢትዮጵያ አየር ሃይልና 
ከኢንፎርሜሽን መረብ ደህንነት አስተዳደር ጋር በጋራ 
የተለያዩ ሥራዎች እየተከናወኑ ይገኛል። 

የአህጉሪቱን ሕዝቦች ክብር እንዲጠበቅ ስለመደረጉ 
አንስተዋል፡፡

አሁናዊ የኢትዮጵያ ዲፕሎማሲ ለአፍሪካም ሆነ 
ኢትዮጵያ  በምሳሌነት መጠቀስ የሚችል ስለመሆኑ 
የተናገሩት አምባሳደር እሸቴ፤ አፍሪካዊ ችግሮችን በአፍሪካዊ 
መፍትሔዎች መቋጫ ማስገኘት ላይም ስለተገኘው ስኬት 
ጠቅሰዋል፡፡

ባለፉት ዓመታት ለአፍሪካ እንደ ሞዴል መታየት 
ያለባቸው የዲፕሎማሲ ድል ስለመገኘታቸው ያመላከቱት 
አምባሳደር እሸቴ፤ ለዓመታት በተደጋጋሚ የዓለም የንግድ 
ድርጅት አባል እንድትሆን ስለተሄዱ ርቀቶች፣ የአፍሪካ ነፃ 
የንግድ ቀጣና ላይ የተሠሩ ሥራዎች አንስተዋል፡፡

አምባሳደር እሸቴ የተያዘውን መልካም የዲፕሎማሲ 
አጋጣሚ ለማስቀጠል መሠራት ስላለባቸው ሥራዎችም 
ጠቅሰዋል፡፡ በዚህም መሠረት  የሀገር ውስጥ ጥንካሬን 
ከማስቀጠል አንፃር ክልላዊና ማዕከላዊ ተቋማት ተቀናጅተው 
መሥራት እንዳለባቸው በመንገር የሀገርን ብሔራዊ ጥቅም 
ማስጠበቅ ላይ በህብረት መሥራት ስለመገባቱ መክረዋል፡፡

 አምባሳደር እሸቴ ጥላሁን 

ግብርና  

ማህሌት አብዱል

ለአንድ ሀገር የዜጎችን የምግብ ዋስትና ማረጋገጥ 
ወሳኝና ቀዳሚ ሥራ ነው። በተለይም እንደ ኢትዮጵያ 
ባሉ ኢኮኖሚያቸው በግብርና ላይ ተመስርቶ ለኖረ 
ሀገሮች የምግብ ዋስትና ዋነኛው ማረጋገጫ መንገድ 
ግብርና እንደመሆኑ ለእዚህ ዘርፍ ትኩረት ሰጥቶ 
መስራት ወሳኙ ተግባር ይሆናል። የግብርና ምርቶች 
ፍላጎት እየጨመረ ላለበትና ዋጋቸውም እየናረ 
ለመጣበት ሀገር ደግሞ የግብርና ምርትና ምርታማነትን 
ማሳደግ የቅድሚያ ቅድሚያ ሊሰጠው የሚገባ ተግባር 
ነው፡፡

ከከተሞች መስፋፋት ጋር ተያይዞ በከፍተኛ መጠን 
እያደገ የመጣውን ህዝብ ለመመገብ በግብርና ውስጥ 
ያለውን እምቅ አቅም አሟጦ መጠቀም ይገባል። 
የከተማና ከተሜዎች መስፋፋት መሰረቱን ግብርና ላይ 
ባደረገበት የኢትዮጵያ ኢኮኖሚ ላይ ከተማና ከተሜነት 
ሊያሳደር የሚችለውን አሉታዊ ተጽእኖ ለመቀነስ 
ግብርናው ላይ መስራትን የግድ ይላል። በተለይ 
በግብርና ምርቶች ላይ የሚታየውን የዋጋ ማሸቀብ 
ለመቆጣጠር አንዱ መፍትሄ ምርትና ምርታማነት 
ማሳደግ ነው።  

ይህንን ችግር ለመፍታት የኢትዮጵያ መንግሥት 
በገጠር የአርሶና አርብቶ አደሩን ምርትና ምርታማነት 
ለማሳደግ ሰፋፊ የድጋፍ ፕሮጅክቶችን ነድፎ እየሰራ 
መሆኑ ይታወቃል። ይህን ተከትሎም የግብርናው ዘርፍ 
ምርትና ምርታማነት እያደገ ይገኛል። 

ከዚሁ ጎን ለጎንም በከተሞችና በከተሞች ዙሪያ 
የከተማ ግብርና ስራዎች እየተካሄዱ ይገኛሉ። በእዚህም 
የወተት፣ የዶሮና እንቁላል፣ የአትክልትና የመሳሰሉት 
ልማት ስራዎች በስፋት እየተሰሩ ናቸው። ይህም 
ስራ በተለይ በሌማት ቱሩፋት የበለጠ እንዲጠናከር 
እየተደረገ ነው።  

የከተማ ግብርና ስራው በተቀናጀ መልኩ እንዲመራ 
ለማደረግም የተለያዩ መርሃ-ግብሮች እየተከናወኑ 
ይገኛሉ።  ለዚህም ይረዳ ዘንድ የኢትዮጵያ ግብርና 
ምርምር ኢንስቲትዩት የከተማ ግብርና አሁናዊ 
ገፅታ ምን እንደሚመስል ፤ ያሉ ምቹ ሁኔታዎችንና 
ተግዳሮቶችን የሚዳስስ ጥናት አጥንቶ በቅርቡ ይፋ 
አድርጓል። 

በጥናቱ በዋናነት ባለድርሻ አካላት በኩል ተቀናጅቶና 
ተናቦ ያለመስራት ችግር መስተዋሉ ተለይቷል። ይህ 
ችግር ሀገሪቱ ከዘርፉ ማግኘት የሚገባትን ጥቅም 
እንዳታገኝ ያደረጋት መሆኑን ለማወቅ መቻሉን 
የኢንስቲዩቱ ምክትል ዋና  ዳይሬክተር ዶክተር ድሪባ 
ገለቴ ጠቁመዋል። 

እንደ እርሳቸው ማብራሪያ፤ ኢንስቲትዩቱ የሀገሪቱን 
የግብርና ዘርፍ ለማዘመንና የአርሶ አደሩን ምርትና 
ምርታማነት የሚጨምሩ ቴክኖሎጂዎችን ከማፍለቅና 
ከማላመድ ጎን ለጎን የከተማ ግብርና  በሰፊው ይተገበር 
ዘንድ በርካታ ተግባሮችን አከናውኗል። በአሁኑ ወቅት 
የከተማ ግብርና እንደሀገር  ከፍተኛ ትኩረት ተሰጥቶት 
እየተሰራበት ያለ ዘርፍ ሲሆን፣ ተቋሙም ይህን ዘርፍ 
በመደገፍ የበኩሉን ለመወጣት የከተማ ግብርና 
አቅም፣ አተገባበር  ልምዶችና ተግዳሮቶች ላይ ምርምር 
ሲያደርግ ቆይቷል። 

ዶክተር ድሪባ በጥናቱ  በከተማና በከተማ ዙሪያ 
የሚካሄደው ግብርና ትልቅ የገቢ ምንጭ መሆኑን፤ 
የእንስሳት ፣ አትክልትና ፍራፍሬ ምርቶች በስፋት 
እየተመረቱ መሆናቸውን ለማየት መቻሉን ይጠቅሳሉ። 
በተለይም ዶሮ እርባታ፤ እንስሳት ማደለብ እና የወተት 
ሃብት ልማት የከተማዋን ህዝብ ፍላጎት ለማሟላት 
ትልቅ አቅም እየሆነ መምጣቱን ለመዳሰስ መቻሉን 
ያመለክታሉ። 

‹‹እነዚህ የከተማ ግብርና ሥራዎች የቤተሰብ 
የምግብ ዋስትናንም ከመደገፍ፤ ገቢ ከማስገኘት ፤ 
ለወጣቶችም ሆነ ለሌሎች የማህበረሰብ ክፍሎች 
የሥራ እድል ከመፍጠር አኳያ ትልቅ ሚና የሚጫወቱ  
መሆናቸውን አይተናል›› ይላሉ።  

ይህ ዘርፍ የመንግስት የትኩረት አቅጣጫ 
እንደመሆኑ እና በተለይ በሌማት ቱሩፉት ፕሮጀክት 
የሚደገፍ መሆኑንም ጠቅሰው፣ የከተማ አስተዳደሮች 
ይህንን ሥራ እንደ ዋና ስራቸው አድርገው በመንቀሳቀስ 
በኩል ክፍተት እንዳለባቸው በዚህ ጥናት መለየቱን 

ተናግረዋል። ‹‹በተለይ ይህንን ሥራ በቋሚነት 
ለመስራት የመዋቅር ችግር መኖሩን ለማወቅ ተችሏል። 
የግብዓት አቅርቦት ችግር ፣ የሰለጠነ እና በቂ ባለሙያ 
እጥረት መኖሩንም  ባደረግነው ጥናት አውቀናል›› ሲሉ 
ያስረዳሉ። 

እንደ ምክትል ዋና ዳይሬክተሩ ገለፃ፤ በኢትዮጵያ 
ብዙ ጊዜ ጥናትና ምርምር ቢካሄድም፣ ወደ ተግባር 
ማምጣቱና በተጨባጭ አርሶ አደሩንና አርብቶ አደሩን 
ተጠቃሚ በማድረግ ረገድ ሰፊ ክፍተት ይታያል። ይህንን 
በሚመለከተም ኢንስቲትዩቱ በህግ ከተሰጠው  ምርምር 
የማድረግ፤ ቴክኖሎጂ የማመንጨት፤ የማማከር፤ 
የቴክኒክ ደጋፍ ማድረግና መነሻ ቴክኖሎጂዎችን 
ከማባዛት ባለፈ ሰፋ ያለ የማባዛትና ቴክኖሎጂዎችን 
የማከፋፋል ሥራ አይሰራም። ተቋሙ ያወጣውን 
ቴክኖሎጂ መረጃ ካስተዋወቀ በኋላ ወደ አርሶ አደሩ ይዞ 
መሄድ የሚገባው የኤክስቴሽን ስርዓቱ ነው። 

 ኢንስቲትዩቱ ለከተማ ግብርና ምርትና ምርታማነት 
ማደግ በሚገባ ሚናውን ስለመወጣቱ ተጠይቀውም 
‹‹እኛ በህግ የተሰጠነን ሃላፊነት ብንወጣም ምርታማትን 
ለማሳደግ በአጠቃላይ በእሴት ሰንሰለቱ ያሉ አካላት 
ካልደገፉ የምርምር ተቋሙ ብቻውን ለውጥ ሊያመጣ 
አይችልም፡›› ሲሉ መልሰዋል። አያይዘውም ‹‹እኛ 
በዋናነት ተግባራዊ ምርምር ላይ አተኩረን በተግባር 
ውጤት ሊያመጣ የሚችል ሥራ ብንሰራም፣ በሀገሪቱ 
በአጠቃላይ በእሴት ሰንሰለቱ ላይ  ያለነው አካላት 
ተሳስረን ባለመስራታችን የሚፈለገውን ውጤት 
ማምጣት  አልተቻለም›› ሲሉ አመልክተዋል። 

በተለይም በከተማና በከተማ ዙሪያ ለሚከናወን 
የግብርና ሥራ ቴክኖሎጂውን ተደራሽ ማድረግ የሚችል 
አካል መፈጠሩ አጠያያቂ  መሆኑን የጠቆሙት ምክትል 
ዋና ዳይሬክተሩ፤ ቴክኖሎጂ ከማመንጨት ጀምሮ 
አርሶ እና አርብቶ አደሩ ዘንድ እስከሚደርስ ድረስ 
ያሉት አካላት ተሳስረው ለውጤታማነት መስራት 
ላይ ሰፊ ክፈተት መኖሩን ይጠቅሳሉ። ምርምሩ 
የሚያከናውናቸው ተግባራዊ የምርምር ውጤቶች 
በቀጥታ አርሶ አደሩ ጋ ሄደው ውጤት የሚያመጡ 
መሆናቸውን አመልክተዋል።  ለአመታት የዘለቀው 
ተቀናጅቶ አለመሰራት የኢንስቲትዩትን ልፋት አመድ 
አፋሽ እንዳደረገው ያስረዳሉ። 

‹‹በመሰረቱ ጠንካራም ባይሆን ከተወሰኑ አካላት 
ጋር ተቀናጅተን የምንሰራበት አግባብ አለ።  ቅንጅቱም 
ሆነ ትስስሩ ቀጣይነት ያለው ያለመሆኑ የሚፈለገው 
ውጤት እንዳይመጣ አድርጎታል›› ይላሉ። የግንኙነት 
መስመሩ እስከ ወረዳ ድረስ መዝለቅ  እንዳለበት 
ተናግረው ፣ ለዚህም ሁሉም ባለድርሻ  አካላት  
ተናበውና ተቀናጅተው አብረው የመስራት ባህላቸውን 
ሊፈትሹ እንደሚገባም ነው ያስገነዘቡት። ሁሉም 
በጓዳው የራሱን ስራ ብቻ ቢሰራ ውጤት አያመጣም፣ 
ይልቁንም በንድፈ ሃሳብ ደረጃ ያለውን ግንኙነት መሬት 
ላይ በማውረድ ለተግባራዊነቱ በቁርጠኝነት መሰራት 
ይኖርበታል ሲሉም አስገንዝበዋል።  

‹‹ይህንን ማድረግ ሰንችል ነው የአርሶ አደሩንም 
ሆነ የሌላውን ማህበረሰብ ህይወት ማሻሻል እና እንደ 
ሃገር ከዘርፉ ተጠቃሚ  መሆን የምንችለው›› የሚሉት 
ምክትል ዋና ዳይሬክተሩ፤ ለዚህ ደግሞ ምቹ የሆነ 

ፖሊሲ መኖሩንም አመልክተዋል። በፖሊሲው ማዕቀፍ 
ውስጥ እያንዳንዱ የዘርፉ ተዋናይ በቅንጅት በመስራት 
ሃላፊነቱን እንዲወጣም ጠይቀዋል። 

በግብርና ምርምር ኢንስቲትዩት የግብርና 
ኢኮኖሚክስ ምርምር አስተባባሪ ዶክተር እንሻው 
ሃብቴ በበኩላቸው፤ የከተማ ግብርና በመንግስት 
ከፍተኛ ትኩረት ከተሰጣቸው መስኮች አንዱ መሆኑን 
ጠቅሰው፤ ከፖሊሲ ጀምሮ በምርምር ሆነ በልማት 
መደገፍ እንደሚገባ ታምኖበት እየተሰራ መሆኑንም 
ያመለክታሉ። ይህንን ታሳቢ በማድረግም በዘርፍ ያሉ 
የመረጃ ክፍቶችንን ለመለየት ታሳቢ ተደርጎ  ጥናት 
መካሄዱን ያነሳሉ። ኢንስቲዩቱ በአዲስ አበባ ደረጃ 
ያካሄደው መነሻ ጥናት የባለድርሻዎች ሃሳብ ታክሎበት፤ 
ዳብሮ ለፖሊሲ ፣ ለምርምርና ለልማት  ግብዓት 
በሚሆን ደረጃ የሚቀመር መሆኑን ነው የሚጠቁሙት።  

የከተማ ግብርናን ማጠናከሩ ፋይዳው ብዙ እንደሆነ 
የሚናገሩት አስተባባሪው፤ በተለይም የከተማውን ህዝብ 
የገበያ ፍላጎት ሙሉ ለሙሉ ለመመለስ እንኳን ባይቻል 
የአቅርቦት ችግሩን ለማቃለል ወሳኝ ሚና እንዳለው 
ይገልጻሉ። አቅርቦቱ በተሻሻለ ቁጥር  በከተማ ውስጥ 
የሚታየውን የዋጋ ንረት ለማረጋጋት የላቀ አስተዋፅኦ 
ማድረግ እንደሚችልም ይናገራሉ፡፡

በሌላ በኩል ከከተማ መስፋፋት ጋር ተያይዞ ፈታኝ 
እየሆነ የመጣውን ሥራ አጥነት ለመቀነስ ሌላ አማራጭ 
እንደሚሆን ይጠቁማሉ። ‹‹ግብርና በባህሪው ሰፊ የሰው 
ሃይል ይፈልጋል፤ የከተማ ግብርና በተስፋፋ ቁጥር 
የስራ እድል የሚያገኙ በርካታ ወጣቶች ይፈጠራሉ፤ 
ከአምራቹ በተጨማሪ በገበያ ትስስር ውስጥ የስራ 
እድል የሚፈጠርለት ይኖራል›› ይላሉ።  በተጨማሪም 
እያንዳንዱ ቤተሰብ በማምረቱ ምክንያት ሊያወጣ 
የሚችለውን ወጪ ለማስቀረትና የገቢ ምንጩንም 
ለማሳደግ እንደሚያስችል አስታውቀዋል። 

‹‹በአሁኑ ወቅት ግን በመንግስትም ከፍተኛ ትኩረት 
ተሰጥቶ እየተሰራ በመሆኑ በከተማ ደረጃ ዘርፉን 
የሚያስተባብሩ ፅህፈት ቤቶች ተከፍተዋል›› ያሉት 
አስተባባሪው፤  ይህም ምርትና ምርታማነትን ለማሳደግ፤ 
የገበያ ፍላጎቱን ለማርካት ከማገዙም በተጨማሪ ራሱን 
ችሎ የስራ እድል ለመፍጠር ያስችላል የሚል እምነት 
አላቸው። 

በከተማ ደረጃ የሚከናወን የግብርና ስራ 
የከተማውን የምግብ ፍላጎት ማሟላት ያስችላል ተብሎ 
እንደማይታመን ጠቅሰው፣ ‹‹ያም ቢሆን  ግን ከከተማ 
ግብርና የሚገኘው ምርት በተወሰነ ደረጃም ቢሆን 
ችግሩን ለማቃለል ያግዛል፤ አቅርቦቱም እንዲሻሻል 
ያደርጋል›› ብለዋል። 

ከዚህ ባሻገር ግን የከተማ ግብርና በራሱ ብዙ 
ተግዳሮቶች እንዳሉበትም ነው ዶክተር እንደሻው 
ያስታወቁት፤ ‹‹ የከተማ ግብርና በባህሪው በጣም 
በዙ ውስብስብ ችግሮች አሉበት ፤  ግብርና መሬት ፤ 
ካፒታል፤ የሰው ሃይልና ግብዓቶች ይፈልጋል፤ እነዚህን 
በበቂ ሁኔታ አሟልቶ ምርታማነትን ማስቀጠል ፈታኝ 
ነው›› ይላሉ። 

በተለይ ከተሞች እያደጉና እየሰፉ በመጡ 
ቁጥር የግብርና ሥፍራዎች እየቀነሱ መምጣታቸው 
ትልቅ ስጋት መሆኑንም አስታውቀዋል። ከመሰረተ 

ልማት ዝርጋታ ጎን ለጎን የእርሻ ቦታዎችን ከመለየትና 
ማዘጋጀት፤ በዘርፉ ለተሰማሩ የህብረተሰብ ክፍሎች 
በተለየ መንገድ ድጋፍ ከማድረግ አኳያ የሚሰጠው 
ትኩረት እምብዛም እንዳልሆም ጠቁመዋል። 

እንደ አስተባባሪው ማብራሪያ፤ በከተሞች ግብርና 
መስፋፋት አለበት ተብሎ መሬት በተለየ መልኩ 
ማዘጋጀት ከባድ መሆኑ  ሥራው እንደታሰበው 
ውጤታማ እንዳይሆን ያደርገዋል። ከዚህ ጋር ተያይዞ 
ህዝብ ተጨናንቆ በሚኖርበት ከተማ ውስጥ ከብት  
ማርባት አልያም ንብ ማነብ ሊያስከትሉ የሚችሉት 
አሉታዊ ተጽእኖ እንዳለም ጠቁመዋል። 

የከተማ ግብርና ጥቅም ጥያቄ ውስጥ እንደማይገባም 
ጠቅሰው፣ ተናቦ መስራት ካልተቻለ የጎንዮሽ ጉዳት 
እንዳለው ሊሰመርበት የሚገባ መሆኑ ላይ እሳቸውም 
እምነቱ እንዳላቸው ተናግረዋል። ‹‹በተለይ ከመሬት 
አጠቃቀም ጋር ተያይዞ  ግልፅ የሆነ የመሬት አጠቃቀም 
መሪ እቅድ ሊኖር ይገባል። በተጨማሪም የከተማ 
ግብርና የሚካሄድባቸው የተከለሉ ቦታዎች ቢዘጋጁ 
የበለጠ ጠቃሚ ነው›› በማለትም አስገንዝበዋል። 

ዶክተር እንደሻው  እንዳሉት፤ ከግብርና ስራው 
የሚወጡ ተረፈ ምርቶች ለሌላ ጥቅም የሚውሉበትንም 
አማራጭ ማሰብ ያስፈልጋል። ባለሙያው፤ የከተማ 
አስተዳደሩና አማራቹ ተናበው የሚሰሩበት የግንኙት 
መስመር ሊኖር ይገባል። ይህ ሲሆን ነው ማህበረሰቡም 
ሆነ መንግስት ከዘርፉ ተጠቃሚ መሆን የሚችሉት። 

‹‹ጥናቱ ከሁለት ዓመት በፊት በእኛ እንዲከናወን 
የከተማ ግብርና ፅህፈት ቤት ነው ጠይቆን ነው ወደ 
ስራው የገባነው›› ሲሉ በኢንስቲትዩቱ የግብርና 
ኢኮኖሚክስ ተመራማሪው ዶክተር ቶለሳ አለሙ 
ይናገራሉ። በተለያዩ ምክንያቶች ሥራው ወደኋላ 
መጓተቱን አስታውሰው፤ ከመስከረም ወር ወዲህ 
ግን በኢንስቲትዩቱ ቡድኖች ተዋቅረው በአዲስ አበባ 
ከተማ የግብርና ሥራዎች ምን እንደሆኑ፤ ምንስ ነው 
የሚፈልጉት? ፤ ያሉት ችግሮችና ችግሮቹን ከመፍታት 
አንፃር ከባለድርሻ አካላት ምን ይጠበቃል? የሚሉትን 
ጉዳዮች ለመለየት መቻሉን ይጠቅሳሉ፡፡

ከዚሁ ጎን ለጎን የገበያውን ፍላጎትና ከአቅርቦቱ 
ጋር ተያይዞ ያለውን እንቅስቃሴ ለመዳሰስ መሞከሩን 
ጠቅሰው፤ በዚህም በዘርፉ ትልቅ አቅም መኖሩን 
ለማወቅ መቻሉን ተናግረዋል። በተለይም በዶሮ 
እርባታ፣ በወተት ሀብት ልማት፣ በእንስሳት ማድለብ፤ 
በማር ልማት ረገድ እየተሰሩ ያሉት ሥራዎች 
በቀላሉ የሚታዩ አለመሆናቸውን በጥናቱ ማረጋገጥ 
እንደተቻለ አመልክተዋል።  ‹‹እነዚህ ሥራዎች ምርትና 
ምርታመነታቸው እንዲጨምር ፤ የምግብ ዋስትናውን 
ከማረጋገጥ ፤ የስራ እድል ከመፍጠር አንፃር የገቢ 
ምንጭም እንዲሆኑ ከተፈለገ ሥራውን በጥናት አስደግፎ 
መደገፍና በዕቅድ መምራት ያስፈልጋል›› ይላሉ። 

ለዚህም ይረዳ ዘንድ  እያንዳንዱ አምራች ምን 
ችግር አለበት? ፤ ምንአይነት ቴክኖሎጂ ይፈልጋል?፤ 
የሚለውን ለመለየት ተሞክራል ሲሉ ገልጸው፣ 
በዚህም የተጀመሩት ሥራዎች አበረታች መናቸውንና  
በቴክኖሎጂ ከመደገፍ፤ ከዘር አቅርቦት ጋር ተያይዞ 
ከፍተኛ ችግር እንዳለ መታወቁን ጠቅሰዋል። 
የእውቀትም የስልጠናም ከፍተት መኖሩ መለየቱንም 
አስታውቀዋል። 

የምርምር ተቋሙም ሆነ በከተማ አስተዳደሩ ሥር 
ያሉ ሁሉም ባለድርሻ  አካላት ሃላፊነታቸውን ሊወጡ 
እንደሚገባ ዶክተር ቶለሳ ያስገነዝባሉ። ‹‹ይህንን 
ማድረግ ስንችልነው የምግብ ዋስትናችንን ማረጋገጥም 
ሆነ ገበያ ማረጋጋት እንዲሁም  ተጠቃሚውም ደግሞ 
ምርቱ ሲኖር በተሻለና በተመጣጣኝ  ዋጋ ማግኘት 
የሚችለው›› በማለት አፅዕኖት ሰጥተው አስታውቀዋል።

እንደ ተመራማሪው ገለፃ፤ በዘርፉ ያለው ችግር 
አንድ ተቋም ብቻውን የሚፈታው አይደለም፤ 
ይልቁንም የሁሉንም ባለድርሻ አካላት ርብርብ ይሻል። 
በተለይ ከግብርናው ዘርፍ ውጪ ያሉ የመሰረተ 
ልማት አቅራቢ ተቋማት ብርቱ እገዛ ሲታከልበት ነው 
ስኬታማ መሆን የሚቻለው። በተጨማሪም ትልቁ እና 
ሊሰመርበት የሚገባው ነገር የተሻሻሉ ዝርያዎችንና 
ቴክኖሎጂዎችን እንዲያገኙ የማገዙ ሥራ ተቀናጅቶ 
መስራትን የሚጠይቅ መሆኑ ላይ ነው። በከብድር 
አቅርቦት ጋር ተያይዞም ተከተታይነት ያለው ስራ ሊሰራ 
ይገባል፡፡

የባለድርሻ አካላት ቅንጅታዊ ጥረት የሚያሻው የከተማ ግብርና

አስኳላ 
የተጓዳኝ ትምህርት የማይተካ ሚና

ግርማ መንግሥቴ

የትምህርት ነገር ሲነሳ ተያያዦቹ ብዙ ናቸው። 
ከጥቁር ሰሌዳና ነጭ ጠመኔ ጀምሮ ለትምህርት አስፈላጊ 
ያልሆነ ነገር የለም ማለት ይቻላል። በተለይ የመርጃ 
መሳሪያ (ቲቺንግ ኤይድ)ን ወሳኝነት እንመልከት ካልን 
ለትምህርት በግብአትነት የማያገለግል ምንም አለመኖሩን 
እንመለከታለን።

የዛሬውን ዝቅ ብለን የምንመለከተው ሆኖ፣ 
ድሮ ከመማር-ማስተማሩ ተግባር ጎን ሆኖ (ወይም፣ 
ሳይነጣጠል) የሚገኝ አንድ አቢይ ተግባር ቢኖር 
የተጓዳኝ ትምህርት መርሀ ግብር ነበር ነው የሚሉት 
በወቅቱ የመማር-ማስተማር ተግባር ንቁ ተሳታፊ የሆኑት 
ሰዎች ሲናገሩ።

እነዚሁ ባለሙያ ሊቃውን እንደሚናገሩት ከሆነ 
ተማሪዎች ከመደበኛው የመማር-ማስተማር ሂደት 
ባልተናነሰ መልኩ ከተጓዳኝ ትምህርት ፕሮግራምም 
አስፈላጊውን እውቀት ይዘው ነበር የሚወጡት። 
በክፍል ውስጥ የሚሰጠውን ንድፈ ሀሳብ (ነቢብ) ወደ 
ገቢር የሚቀይሩት፤ ወይም በተግባር ላይ የሚያውሉት 
በእነዚሁ ተጓዳኝ ትምህርቶች (ክበባት) አማካኝነት እንደ 
ነበር ነው ከሊቃውንቱ በተጨማሪ የተለያዩ መረጃዎች 
የሚያሳዩት።

ጉዳዩን እንደ አንድ በትምህርት አለም ውስጥ 
እንዳለፈ ሰውም ሆነ፣ እንደ ተመልካችና ታዛቢ ሆነን 
ከገመገምነው ከተጓዳኝ ትምህርት አኳያ ዘንድሮና ድሮ 
እጅጉን የተለያዩ ናቸው። 

ድሮ በየትምህርት ቤቱ የግብርና ትምህርት መኖሩ 
ብቻ ሳይሆን የቃል ትምህርቱ ሰርቶ ማሳያ የ“እርሻ″ 
ቦታዎች ነበሩ። ተማሪዎች ካሮት ይተከላሉ፤ ቀይ ስር 
እንደ ልብ ነበር። ጎመን (ሁለቱም፣ ጥቅል ጎመንና የአበሻ 
ጎመን) ሲደርስ መገንጠል ነው። ቃሪያ ሁሉ ይተከል እንደ 
ነበር ላስታወሰ የድሮ ተማሪ እውነትም ዘንድሮና ድሮ 
አራምባና ቆቦ ናቸው ከማለት ምንም አይመልሰውም። 
በውድዎርኩ (እንጨት ስራው)፣ ባልትናው (ሆም 
ኢኮኖሚክስ)፣ ሙዚቃው ወዘተርፈ ሁሉ የተግባር 
ትምህርት አለ። ዛሬ እራሳቸው፣ ትምህርቶቹ አሉ ወይም 
ይሰጣሉ? አይመስለኝም።

ድሮ የትምህርት ሱፐርቫይዘሮች ለሱፐርቪዥን 
ስራ ወደየ ትምህርት ተቋማት ሲሄዱ (የሱፐርቫይዘሮቹ 
ቼክሊስትም ይህንኑ ያካተተ ነውና) ያ የሚሄዱበት 
የትምህርት ተቋም ከመደበኛው የመማር-ማስተማር 
መርሀ ግብር ጎን ለጎን የተጓዳኝ ትምህርት ፕሮግራምንም 
እያካሄደ ይገኝ ዘንድ ይጠበቅበታል። ያ ካልሆነ  የግምገማ 
ውጤቱ በጎደሎ ይመዘገብበታል፤ “አፈፃፀሙ″ም 
የደካሞች ምሳሌ ከመሆን አይዘልም። በሂደት ግን 
“አዲሱ የትምህርት ፖሊሲ″ የተጓዳኝ ትምህርትን 
በመጠየፍ ተግዳኝ ትምህርትን አለመስጠት በጥንካሬ 
ይመዘገብ ዘንድ ፈቀደ። ርእሰ መምህራንም የተጓዳኝ 
ትምህርት ፕሮግራማቸውን በነጭ ሰረዙት (በምትኩ 
ምን እንደ ተተካ ባይታወቅም)።

በዚሁ ጉዳይ ላይ ከሁለት አመት በፊት በዚሁ ጋዜጣ 
ላይ አንድ ጽሑፍ ለንባብ አብቅተን ነበር። የተወሰኑ 
ትምህርት ቤቶችን በማሳያነት ወስደንም የክበባት 
መዳከምን አደጋ ጠቋቁመን ተጠናክረው መቀጠል 
ያለባቸው መሆኑን አሳስበን ነበር። እሚያበረታታ 
እንቅስቃሴ እያየን ነውና አሁንም ተጠናክሮ ሊቀጥል 
ይገባል እንላለን።

ለመንደርደሪያ ያህል ይህንን ያህል ካልን፣ ወደ 
ከመደበኛው ትምህርት ጋር የሚተሳሰሩና በትምህርት 
አመራር፣ በመምህራን፣ በተማሪዎችና ወላጆች ንቁ 
ተሳትፎ የሚተገበሩ ልዩ ልዩ ክበባትን የሚያጠቃልለው 
“የተጓዳኝ ትምህርት ፋይዳ″ እንምጣና ጥቂት እንበል።

የዛሬው እንግዳችንን ጨምሮ፣ “ሁሉም″ በሚባል 
ደረጃ፣ በመስኩ ባለሙያዎች እንደተረጋገጠው 
ተጓዳኝ ትምህርት የትምህርቱ አካል እንጂ ግንጥል 
ጌጥ አይደለም። ተጓዳኝ ትምህርት ቃል ወደ ተግባር 
የሚቀየርበት፤ ተማሪዎች የተለያዩ ኃላፊነቶችን 
የሚወጡበት (ለምሳሌ፣ ሰብሳቢ፣ ሊቀመንበር፣ 
ጸሐፊ ወዘተ)፣ ውሳኔ ሰጪነትን የሚለማመዱበት፣ 
ዝንባሌያቸውን አድነው የሚያገኙበትና ለይተውም 
የሚያውቁበት (የሚያገኙበት) እንጂ የትርፍ ሰአት ስራ፣ 
ወይም ተማሪዎች አስተማሪ በሌለበት ሰአት (ክፍለ-ጊዜ) 
እንዳይረብሹ ታስቦ የሚሰማሩበት ትርጉም የለሽ የጊቢ 

ውስጥ እንቅስቃሴ አይደለም። 
ትምህርት ሚኒስቴር በየቋንቋና ተጓዳኝ ትምህርቶች 

ስርዓተ ትምህርት ዴስክ ኃላፊ ወ/ሮ አስቴር በርሄ 
አማካኝነት “የተማሪዎች በተጓዳኝ ትምህርት የነቃ 
ተሳትፎ ማድረጋቸው የአዲሱን ስርዓተ ትምህርት 
ጽንሰ ሀሳብ ተረድተው ወደ ተግባር እንዲለውጡ 
እንደሚያስችላቸው″ መግለፁም ይህንን እየተነጋገርንበት 
ያለውን የሚያረጋግጥ ነውና ተጓዳኝ ትምህርት ፋይዳው 
ከዚህ በመለስ የሚባል አይደለም። 

ተማሪዎችን ከመደበኛው ትምህርት ባሻገር 
በተጓዳኝ ትምህርቶች በማሳተፍ ችሎታቸውን 
አውጥተው እንዲጠቀሙ ማድረግ እንደሚገባ፤ በተጓዳኝ 

ትምህርቶች አማካኝነት ተማሪዎች እውቀታቸውን፣ 
አመለካከታቸውንና የህይወት ክሂሎታቸውን በማሳደግ 
ድንበር ተሻጋሪ የባህል ግንኙታቸውን እንዲያዳብሩ 
አስተዋጽኦ ማድረጉ ለተጓዳኝ ትምህርት ልዩ ትኩረት 
መስጠት እንደሚያስፈልግ ወዘተ  ሁሌም በዘርፉ 
ባለሙያዎች ሲመከር የቆየ ምክረ ሀሳብ ነው።

የአንድ ሕዝብ ተራማጅ ባህል፣ ተራማጅ አስተሳሰብ 
በትምህርት ቤቱ ተጓዳኝ ትምህርት ፕሮግራም 
የሚንፀባረቅ፣ የሚዳብር ወዘተ መሆኑንም ጠለቅ 
ባለ መልኩ የሚናገሩ ወገኖች፣ በተለይም የትምህርት 
ባለሙያዎች መኖራቸውንም እዚህ ጋ ሳይጠቅሱ ማለፍ 
አይቻልም። 

የተጓዳኝ ትምህርት የየትምህርት ተቋማቱን የውስጥ 
ገቢ ከማዳበር አኳያም ላለው ፋይዳ ከፍተኛ ግምት 
ሰጥተው ሊቀዛቀዝ የሚገባው ፕሮግራም እንዳልነበረ 
የሚናገሩ ባለሙያዎችም አሉ።

በጉዳዩ ላይ ይህንን ያህል ካልን አንድ ጉልህ ማሳያን 
ወስደን ማብራሪያችንን ወደ መሬት እናውርደው። 

“ተጓዳኝ ትምህርት በትምህርት ቤቶች ያለው 
ወቅታዊ ይዞታና ሁኔታ ምን ይመስላል?″ የሚለውን 
ለማየት በአቅራቢያችን ወደ እሚገኘው፣ ወደ አንጋፋው 
ዳግማዊ ምኒልክ 2ኛ ደረጃ ትምህርት ቤት አቅንተን 
የትምህርት ቤቱ ርእሰ መምህር የሆኑትን፣ አቶ ተፈሪ 
ንጉሴን አነጋግረናቸው ነበር።

ከእኛ ጋር በቢሯቸው ቆይታ ያደረጉት ርእሰ 
መምህር ተፈሪ ንጉሴ እንዳጫወቱን ከሆነ ከ9 እስከ 12ኛ 
ክፍል ባሉት የትምህርት እርከኖች ተማሪዎችን ተቀብሎ 
የሚያስተናግደው ዳግማዊ ምኒልክ 2ኛ ደረጃ ትምህርት 
ቤት በሁለት ፕሮግራሞች የመማር-ማስተማር ተግባሩን 
የሚያከናውን ሲሆን፤ በመደበኛው (የቀን) እና በማታው 
መርሀ ግብር ተማሪዎች ትምህርታቸውን ይከታተላሉ።

በትምህርት ቤቱ አካቶ (ልዩ ፍላጎት)ን ጨምሮ 
በርካታ ቁጥር ያላቸው ተማሪዎች የሚገኙ ሲሆን፣ 
በመደበኛው 2ሺህ 251፣ በማታው ደግሞ 500 
ተማሪዎች በትምህርት ገበታቸው ላይ ይገኛሉ።

አካቶን በተመለከተ ጠይቀናቸውም፣ ማየት 
የተሳናቸው፣ መስማት የተሳናቸውና ልዩ ድጋፍ የሚፈልጉ 
የሚከታተሉት ትምህርት ነው። መምህራን አሏቸው፤ 
አስተርጓሚዎችም አሏቸው። “አስተርጓሚዎችም 
አሏቸው″ ሲባል አጠቃላይ አስተርጓሚ እንጂ 
ለኬሚስትሪ የኬሚስትሪ፣ ለጂኦግራፊ የጂኦግራፊ 
ወዘተ አስረተርጓሚዎች አሏቸው ማለት አይደለም። 
ከዚህ አኳያ ይቀረናል። አካቶዎችም በየክበባቱ በሙሉ 
አቅማቸው ይሳተፋሉ። ሲሉ መልሰውልናል።

አቶ ተፈሪ ንጉሴ እንደሚናገሩት ከሆነ የዳግማዊ 

ምኒልክ 2ኛ ደረጃ ተማሪዎች በተለያዩ የተጓዳኝ 
ትምህርት አካላት በሆኑት ክበባት ውስጥ በከፍተኛ 
ደረጃ ተሳትፎ ያደርጋሉ። 

በመሀል መቀዛቀዙ ትክክል አለመሆኑን፣ ተጓዳኝ 
ትምህርት ተማሪዎች በክፍል ውስጥ የተማሩትን 
በውጪ የሚያንፀባርቁበት የዋናው ትምህርት አካል 
እንደሆነ፤ ተጨማሪ ሳይሆን የትምህርቱ “ኮር″ (ዋና 
አካል) እንደሆነ፣ ስርአተ ትምህርቱን ከማበልፀግ አኳያ 
ወሳኝ የሆነ፣ ልዩ ትኩረትም ሊሰጠው የሚገባ መሆኑን 
ወዘተ የሚናገሩት ርእሰ መምህር ተፈሪ፣ በአሁኑ ሰአት 
በአገር አቀፍ ደረጃ ልዩ ትኩረትን አግኝቶ ለተግባራዊነቱ 
የሚመለከታቸው አካላት ሁሉ፤ በአገር አቀፍ ደረጃ 
ሁሉም የትምህርት ተቋማት በከፍተኛ ደረጃ ዳግም 
በመንቀሳቀስ ላይ መሆናቸውንም ይገልፃሉ። 

ርእሰ መምህር ተፈሪ፣ ትምህርት ሚኒስቴር 
በስምንት አቢይ ዘርፎች፣ እንዲሁም በ21 ንኡስ ክበባት 
ውስጥ ተማሪዎች ይሳተፉ ዘንድ ሰርኩላር ደብዳቤ 
መፃፉን፤ በተላለፈው ሰርኩላር ደብዳቤ መሰረትም 
በአገሪቱ የሚገኙ የትምህርት ተቋማት ወደ ተግባር 
የተገቡ መሆናቸውን ይጠቅሳሉ። ትምህርት ቤታቸውም 
እቅድ አውጥቶ፣ ተጓድኝ ትምህርትን በእቅዱ ይዞ በዛው 
መሰረት እየሰራ መሆኑንም እንደዛው።

በትምህርት ቤታችን ተጓዳኝ ትምህርት በያዝ ለቀቅ 
የሚሰራ የአንድ ወቅት ስራ አይደለም፤ በእቅድ ተይዞ 
ነው እየተሰራ ያለው። መምህራን እንደ መምህርነታቸው 
ሌላውም እንደየ ሀላፊነተቱ፤ ሁሉም ይገመገምበታል። 
ይጠየቅበታል። ክንውኑ ሪፖርት አለው፤ የእቅድ 
አፈፃፀም ሪፖርት ይቀርባል የሚሉት ርእሰ መምህር 
ተፈሪ “ተጓዳኝ ትምህርት የትምህርቱ አካል ነው″ ሲሉ 
ይገልፁታል።

ሚኒ ሚዲያ፣ ድራማና ሥነጽሑፍ፣ ስብእና ግንባታ፣ 
የእርሻ ክበብ ወዘተ በዳግማዊ ምኒልክ 2ኛ ደረጃ 
ትምህርት ቤት ውስጥ የሚከናወኑ፣ በተጓዳኝ ትምህርት 
ስር የሚገኙና ተማሪዎች እንደየ ፍላጎትና ዝንባሌያቸው 
የሚሳተፉባቸው ክበባት መሆናቸውን የሚናገሩት አቶ 
ተፈሪ ንጉሤ ገና በመመስረትና መጠናከር ላይ ያሉትን 
ጨምሮ ሌሎች በርካታ ክበባትም በመንቀሳቀስ ላይ 
መሆናቸውን ይናገራሉ።

መደበኛው ትምህርት ሕይወት የሚዘራው በተጓዳኝ 
ትምህርት መሆኑን፣ ተማሪዎች መሆን የሚፈልጉትንም 
ሆነ የሚሆኑትን ከወዲሁ የሚያዩበት መነሻቸው መሆኑን፤ 
ራሳቸውን በማዳመጥ ዝንባሌያቸውን የሚከተሉበት 
እንደ ሆነ፤ መልካም ሰብእናን የሚያጎለብቱና 
የሚላበሱበት መሆኑን፤ ከአመራር ሰጪነት ጀምሮ 
በርካታ ክሂሎችን የሚያዳብሩበት እንቅስቃሴ እንደ 
ሆነ የነገሩን ርእሰ መምህር ተፈሪ በጎነት፣ ደም መለገስ፣ 
የቋንቋ ክሂሎችን ማዳበር (በቋንቋ መግባባትና መፃፍን 
ጨምሮ)፣ የጋዜጠኝነት፣ ደራሲነት ወዘተ ማንነታቸውን 
ከወዲሁ የሚቀርፁበት መሆኑንም ይናገራሉ። እራሱን 
የቻለና ሌሎች ትምህርት ቤቶች የሌለ፣ በኮለኔል ሲሳይ 
የሚሰለጥንና የሚመራ የማርሽ ባንድም በዚሁ ትምህርት 
ቤት መኖሩንም ነግረውናል። 

በመጨረሻም “የሚሉት፣ ለሌሎች የሚያስተላልፉት 
መልእክት ከለዎት?″ ብለናቸውም “ለትምህርት 
መበልፀግ የክበባት ሚና የሚየተካ አይደለም። ያለ 
ክበባትና የተማሪዎች የክበባት ተሳትፎ የመደበኛው 
ትምህርት እንቅስቃሴ፣ የመማር-ማስተማሩ ተግባር 
ፍሬያማ ሊሆን አይችልም። ተጓዳኝ ትምህርት በክፍል 
ውስጥ የተማሩትን እዛው ጊቢ ውስጥ በተጨባጭ 
የሚያሳዩበት ነው። ለምሳሌ፣ አንዱ አለቃ፣ ሌላው 
ደግሞ ታዛዥ ሆኖ ሲሰራ የአመራር ክሂሎታቸውን 
ያዳብሩበታል። ተማሪዎች በበጎነት ክበብ አማካኝነት 
በጎነትን፤ በስብእና ክበብ አማካኝነት ሰብአዊነትን፣ 
ዜግነትን ወዘተ የሚሩዳበት፤  ክፍል ውስጥ የተማሩትን 
የቋንቋ ትምህርት በሚኒ ሚዲያ ክበብ አማካኝነት 
ወደ ተግባር ቀይረው ችሎታቸውን የሚያሳድጉበት 
ወዘተ ነው። ባጭሩ ክበባት ተማሪው የክፍል ውስጥ 
ትምህርቱን በተግባር የሚያይባቸው ላቦራቶሪዎች 
ናቸው። በመሆኑም፣ ትምህርት ቤቶች ለተጓዳኝ 
ትምህርት ልዩ ትኩረት ሰጥተው ቢንቀሳቀሱ ትውልድ 
የሚፈለገውን ባህርይ ይዞ ይወጣ ዘንድ ከፍተኛ 
አስተዋፅኦ አላቸው። በማለት አብራርተውልናል። 
እኛም በዚሁ፣ በርእሰ መምህር ተፈሪ ንጉሤ መልክእክት 
ዝግጅታችንን እናጠናቅቃለን።

ተጓዳኝ ትምህርት 
የትምህርቱ አካል 

እንጂ ግንጥል ጌጥ 
አይደለም። ተጓዳኝ 
ትምህርት ቃል ወደ 
ተግባር የሚቀየርበት፤ 
ተማሪዎች የተለያዩ 
ኃላፊነቶችን 
የሚወጡበት . . .

ፎ
ቶ

:- 
ዳ

ኜ
 አ

በራ

ወቅታዊ
ገጽ 9

ወቅታዊና ልዩ ልዩ

ወደ ገጽ 10 ዞሯል

‹‹የኢትዮጵያን የባህር በር ጥያቄ ዓለም አቀፍ 
ሕጎች የሚደግፉት ነው ››

- አቶ በፈቃዱ ድሪባ - በሀዋሳ ዩኒቨርሲቲ  የሕግ መምህር 

አዲስ ዘመን፦ ኢትዮጵያ በቀይ ባህር ላይ 
የነበራት የባለቤትነት ድርሻ እንዴት ይገለጻል ?

መምህር በፍቃዱ ድሪባ፦ ኢትዮጵያን 
ያለቀይባህር ፤ቀይባህርንም ያለኢትዮጵያ ማሰብ 
አይቻልም። ኢትዮጵያ የባህር በር ባለቤት እንደነበረች 
በመጀመር የታወቀው ከ100 እስከ 150 ዓ.ም የተጻፈው 
ተህ ፒሪፒለስ ኢቭ ዘኤርትርያን ሲ በተሰኘው መጽሃፍ 
ነው። ይህ መጽሃፍ የአክሱም መነግስት በቀይባህር መጠነ 
ሰፊ ንግድ ሲያከናውን እንደነበር ያትታል። አዶሊስም 
ዋነኛው ወደን እንደነበረም ያስረዳል። እስከቀርብ ጊዜ 
ድረስም ኢትዮጵያ በቀይ ባህር ላይ ዋነኛ ተዋናይና ገናና 
እንደነበረች የሚያስረዱ በርካታ የታሪከ ድርሳናት አሉ። 

አዲስ ዘመን፦ ኢትዮጵያ በቀይ ባህር 
ላይ የነበራትን የባለቤትነት ድርሻ እንድትዘነጋ 
የተደረገው በተሳሳተ ትርክት ነው። ይባላል ይሄንን 
ቢያብራሩልን ?

መምህር በፍቃዱ ድሪባ፦ በትርክት የነበረን 
እውነታ  መቀየር ባይቻልም ማንሻፈፍ  ግን ይቻላል። 
ከባህር በር ተያይዞ ኢትዮጵያ የገጠማት ችግር የትርክ 
መንሻፈፍ ነው። ኢትዮጵያ ከጥንት ጀምሮ በቀይ ባህር 
ላይ ይዞታ የነበራትና ቀይ ባህርንም ስታዝበት የኖረች 
ሀገር ነች። 1ሺ800 ኪሎሜትር የሚረዝመውን የቀይ ባህር 
ይዞታ በቁጥጥሯ ስራ ያኖረችና ለወጭና ገቢ እቃዎች 
ሁለት ወደቦች የምታስተዳደር ሀገር ነበረች። ኢትዮጵያን 
ከቀይ ባህር ውጪ ቀይባህርንም ከኢትዮጵያ ውጭ ማሰብ 
አይቻልም ነበር። 

ሆኖም የኢትዮጵያን ማደግ የማይፈልጉ ኃይላትና 
በየጊዜውም በውስጥ በነበሩ ቅራኔዎች በተፈጠረ 
ክፍተት ኢትዮጵያ ከቀይ ባህር እንድትወገድ ተደርጓል። 
ለዘመናትም ኢትዮጵያ ከቀይ ባህር ምንም ድርሻ 
እንዳልነበራት ሆን ተብሎ በተሰራጨው  ትርክት 
መብቷን እንኳን ለመጠየቅ ስትሸማቀቅ ቆይታለች። 
ለዚሁ አንዱ ማሳያ ባለፉት 30 አመታት  ሰለወደብና 
ባህር በር ማውራትም ሆነ የኢትዮጵያን የባለቤትንት 
መብት መጠይቅ እንደነውር ከማስቆጠሩም በላይ አደጋም 
የሚያስከትል ነበር። 

በእነዚሁ አመታት  ከባህር በር ጋር የተያያዙ  
ጥናቶችና ምርምሮች ሁሉ ታግደው ቆይተዋል። ስለባህር 
በር የሚያወሩ ሰዎችም እንደሀገር ጠላት ይታዩ ነበር። 

በተሰራባት ሴራና ሆን ተብለው በተፈጠሩ ትርክቶች 
ኢትዮጵያ ወደብ አልባ በመሆኗ  ለበርካታ ኢኮኖሚያዊ፣ 
ፖለቲካዊና ዲፕሎማሲያዊ ጫና ተጋልጣለች። ይህም 
ባለፉት 30 አመታት የኢትዮጵያን ክብርና ዝና ዝቅ 
እንዲል ከማድረጉም ባሻገር በኢኮኖሚ ረገድም ተጎጂ 
እንድትሆን  አድርጓታል። ለበርካታ መሰረተ ልማቶችና 
ለድህነት መቀነሻ ልማቶችን  ይውል የነበረውን  ከ1ነጥብ 
6 ቢሊዮን ዶላር በላይ  በየአመቱ ለወደብ ብቻ በማዋል 
በድህነት ውስጥ እንድትማቅቅ አድርጓታል። ኢትዮጵያ 
ወደብ አልባ በመሆኗ ለኪራይና ለመጓጓዣ ከፍተኛ ዶላር 
ስለምታፈስ የሸቀጦች ዋጋ እንዲንርና የኑሮ ውድነትም 
እንዲባባስ ምክንያት ሆኗል። 

 በዲፕሎማሲ እና በተጽዕኖ ፈጣሪነትም ረገድ 
የኢትጵያ ሚና አሽቆልቁሏል። ኢትዮጵያ የምትገኝበት 
የአፍሪካ ቀንድ በአለም እጅግ ተፈላጊ ከሆኑትና የሃያላን 
ሀገራትንም ቀልብ የሚስብ በመሆኑ  እድገቷን የማይፈልጉ 

አካላት በተቀነባበረ ሴራ ከቀይ ባህር እስኪያርቋት 
ድረስ ገናና እና በሁሉም ዘንድ ተፈላጊ ሆና ቆይታለች። 
ሆኖም  ሀገሪቱ ወደብ አልባ ከሆነች ጀምሮ ተፈላጊነቷ 
አሽቆልቁሏል፤በምትኩም ጅቡቲን የመሳሰሉ ትናሽ ሀገራት 
የበለጠ ተፈላጊና ተደማጭ ሆነዋል። 

አዲስ ዘመን፦ ኢትዮጵያ የባህር ለማግኘት 
የተለያዩ አማራጮችን እየፈለገች ነው ለመሆኑ  
ኢትዮጵያ ያነሳችው ጥያቄ ከዓለም አቀፍ ህጎች 
አንጻር ምን ያህል ተቀባይነት አለው?

መምህር በፍቃዱ ድሪባ፦ ኢትዮጵያ በአፍሪካ 
ወደብ አልባ ከሆኑት16 ሀገራት አንዷ ብትሆንም  ወደብ 
አልባ የሆነችባቸው አመክንዮዎች ግን ታሪካዊም ሆነ 
ህጋዊ መሰረት የሌላቸው  ናቸው። ኢትዮጵያ በውሃ 
ሃብት በአለም ላይ ከሚታወቁት ሀገራት አንዷ ስትሆን  
አፈጣጠሯም ከውሃ ጋር የተያያዘ ነው። የዓባይ ወንዝ 
መነሻና በቀይባህር ዳርቻ መገኘቷ የዚሁ አመክንዮ ማሳያ 
ነው። 

ኢትዮጵያ በአለም ላይ የባህር በር ከሌላቸው 
44 ሀገራት አንዷ ነች። በአፍሪካም ካሉት 16 የባህር 
በር ከሌላቸው ሀገራትም ታርታ ትሰለፋለች። ሆኖም 
ኢትዮጵያ ከእነዚሁ ሀገራት የሚለዪዋት በርካታ ነገሮች 
አሉ። አንደኛው የህዝብ ቁጥሯ ነው። በአሁኑ ወቀት 
የኢትዮጵያ ህዝብ 126 ሚሊዮን ደርሷል። በአጠቃላይም 
በኢትዮጵያ የሚኖረው ህዝብ የባህር በር የሌላቸውን 
ሀገራት ህዝብ 1/3ኛውን ይሸፍናል። 

ይሄንን የሚያህል ህዝብ ይዞ የባህር በርና ወደብ 
የተነፈገ ሀገር የለም። ሁለተኛው ጉዳይ ደግሞ ኢትዮጵያ 
በባህር በር የተከበበች ሀገር ነች። ከላይ እንደጠቀስኩት 
በሴራ እና በተሳሳተ ትርክት  ከቀይ ባህር እንድትርቅ  
ከመደረጓ በስተቀር በአፈጣጠሯ  ለቀይ ባህር የቀረበ 
ነው። በሶስተኛ ደረጃ በታሪክም በቀይ ባህር ላይ ለዘመናት 
የበላይ ሆና መቆየቷን የሚያሳዩ  በርካታ ማስረጃዎች ያሏት 
ሀገር ነች። 

ስለዚህም ኢትዮጵያ በግፍ ከይዞታዋ እንድትነቀል  
ከመደረጓ ውጪ ባለቤተነቷን የሚከለክላት አንዳችም 
ዓለም አቀፍ ህግ የለም። ኢትዮጵያ ወደብ አልባ 
የሆነችበትም ሆነ ከቀይ ባህር እንድትወገድ  የተደረገበት 
አካሄድ  ምንም አይነት ህጋዊ መሰረት የሌለው ነው። 
ኢትዮጵያ ከቀይ ባህር እንድትወገድና ወደብ አልባ 
እንድትሆን የተደረገውበ1900፤ 1902 እና 1908  ከቅኝ 
ገዚዎች በተደረጉ ውሎች አማካኝነት ነው። እነዚህ 
ውሎች ደግሞ በተባበሩት መንግስታት መመስረቻ 
ቻርተር  ህጋዊነታቸውን አጥተዋል። 

የተባበሩት መንግስታት ድርጅት ሲቋቋም ካወጣቸው 
ድጋጌዎች አንዱ  ሀገራት የቅኝ ግዛት ውሎችን የመቀበል 
ግዴታ እንደሌለባቸው የሚደነግገው አንቀጽ አንዱ ሲሆን 
ኢትዮጵያ በቅኝ ግዛት ያልተገዛች ሀገር ካለመሆኗም ባሻገር 
በቅኝ ገዢዎች የተረቀቁትን የ1900፤ 1902 እና 1908 
ውሎችን የመቀበል ግዴታም የለባትም። 

በዚሁ መሰረት  አንደኛ ኢትዮጵያ  የባህር በር 
የማግኘት መብት አላት(Access to the sea) ። ሁለተኛ 
ደግሞ የባህር በር ባለቤትነት  መብት (Maritime 
sovernity) ያላት ሀገር ነች። ኢትዮጵያ እነዚህ መብቶች 
የመጎናጸፍ መብት ያላት በመሆኑ ያነሳቻቸው ጥያቄዎች 
ህጋዊ መሰረት ያላቸው ናቸው። 

ሆኖም እነዚህን መብቶች ለማረጋገጥ አለም አቀፍ 
ህጎች ምን ይላሉ የሚለውን መፈተሽ ተገቢ ነው። አለም 
አቀፍ ህጎች በሀገራት መካከል ያለውን ግንኙነት የሚዳኝ 
እና የሚያስተዳደሩ ህጎች ናቸው። በሁለት  ሀገራት 
መካለል ያለውን ግንኑነት የሚዳኙና ችሮችም ሲያጋጥሙ 
ውሳኔ የሚሰጡ ናቸው። አለም አቀፍ ህጎች የሚመነጩት 
ሀገራት ካደረጓቸው ውሎች ነው። 

የአለም አቀፍ ውሎችን ስንመለከት ኢትጵያን የባህር 
በር የሚያሣጣት ወይም እንዳታገኝ የሚያግዳት አንዳችም 
ነገር የለም። በአለም አቀፍ ፍርድ ቤት መመስረቻ ጽሁፍ 
አንቀጽ 38 ላይ በግልጽ እንደተደነገገው አንድ ሀገር 
በተዛባ መልኩ ኢፍትሃዊ ውሳኔ ተወስኖብኛል ብሎ  ካሰበ 
ጥያቄውን  ማቅረብና መሟገት ይችላል። 

ኢትዮጵያ የባህር በር እንድታጣ ከሆነችባቸው 
ውሎች መካከል የቅኝ ግዛት ውሎች ተጠቃሾች ናቸው። 
ከአጼ ሚኒሊክ ጀምሮ ኢትዮጵያ ከቅኝ ገዚዎች ጋር 
ያደረገቻችው ስምምነቶች የባህር በሯን እንዳሳጧት 
ይነገራል። የቅኝ ግዛት ስምምነቶች በባህሪያቸው  ቅኝ 
ሲገዙ የነበሩ ኃይሎች በአስገዳጅ መልኩ ቀኝ ገዢዎች 
ላይ የፈጸሙት ደባ ነው። ስለዚህም ውል ከማለት ይልቅ 
በጉልበተኛና በደካማ መካከል  የተፈጸመ  አስገዳጅ 
ስምምነት ነው ማለት ይቻላል። እነዚህ ውሎች የቅኝ 
ገዢዎችን እንጂ የተገዢዎችን ሙሉ ፈቃደኝነት የያዙ 
አይደሉም። 

ስለዚህም ኢትዮጵያ የፈረመቻቸው የ1900፤የ1902 
እና የ1908 ውሎች  ገዢ ውሎች አይደሉም፤ስለዚህም 
ተፈጻሚነት አይኖራቸውም። እነዚህ ውሎች በተባበሩት 
መንግስታት ማቋቋሚያ ቻርተር ላይም ተፈጻሚነት 
እንደማይኖራቸው በግልጽ ተደንግጓል። ለዚህም 
በዋነኝነት ምክንያት ተደርገው ከተቀመጡት ውስጥ 

አንደኛ የቅኝ ግዛት ውሎች ያለቅኝ ተገዢው ፍላጎት 
በጉልበት የተፈጸመ መሆኑ ነው። ቅኝ ገዢዎች ኃይልን 
በመጠቀምና አንዲት ሉኣላዊ ሀገርን በማስገደድ 
ውል ሲፈጽሙ  ኖረዋል። ይህም በመሆኑ የተባበሩት 
መንግስታት ሲቋቋም መጀመርያ ውድቅ ካደረጋቸው 
የህግ ክፍሎች መካከል የቅኝ ግዛት ውሎችና ስምምነቶችን  
በተመለከተ ነው። 

ጣሊያንና ኢትዮጵያ የ1900፤የ1902 እና የ1908 
ውሎችን ሲፈራረሙ የአውሮፓ ቅኝ ገዢዎች አፍሪካን 
ለመቀራመት ክፉኛ የተንቀሳቀሱበት ውቅት ነበር። በዚሁ 
ጊዜ  እንግሊዝ፤ፈረንሳይና ጀርመን የበኩላቸውን ድርሻ 
ሲይዙ አንድም ቅኝ ግዛት ያላገኘችው ጣሊያን ፊቷን ወደ 
ኢትዮጵያ አዞረች። ጣሊያንንም በመደገፍ እንግሊዝና 
ፈረንሳይም በኩላቸውን ድጋፍ ያደርጉ ነበር። የወልወሉ 
ጥቃትም የዚሁ አንዱ መሳያ ነው። 

በበርካታ ቦታዎች የተወጠረችው ኢትዮጵያ 
መውጫ ቀዳዳ ለማግኘት እነዚህን ውሎች በአስገዳጅነት 
ለመፈረም በቃች። አጼ ሚኒሊክ እነዚህን ውሎች 
የፈረሙት በነበረባቸው ጫና ተገደው ነው። ኢትዮጵያ 
በኢኮኖሚ፤በጦር ኃይልና በዲፕሎማሲ እነዚህን ኀይላት 
የመገዳደር በቃት አልነበራትም። ስለዚህም ተገዳ 
ስምነቶችን ለመፈረም በቃች። አንድን  ተዋዋይ አስገድዶ 
ማስፈረም ህገወጥ ከመሆኑም በላይ በህግ ፊትም 
ተቀባይነት አይኖረውም። እኤአ በ1994 በተባበሩት 
መንግስታት ድርጅት የተደነገገው የውል ህግ አንቀጽ 39 
አንድ ተዋዋይ ውል ውስጥ እንዲገባ ማስፈራራት ውሉ 
ፍርስ እንደሚሆን ይደነግጋል። 

አዲስ ዘመን፦ ቅኝ ግዛት ውሎችን አሁንም 
እንደሚሰሩና ኢትዮጵያም የባህር በር እንዳታገኝ 

እስማኤል አረቦ 

በኢትዮጵያ አዲስ የመንግስት ለውጥ ከመጣ ጀምሮ  በትኩረት ከሰራባቸውና  ለውጥ ካመጣባቸው  
ጉዳዮች አንዱ የባህር በር ጥያቄ ነው። መንግስት በኢትዮጵያውያን ዘንድ  ለዘመናት ቁጭት ፈጥሮ 
የነበረውን የባህር በር ጣያቄ በመመለስና ስብራትን በመጠገን ታሪካዊ ሚናውን እየተወጣ ይገኛል። ለ27 
አመታት ያህል ፈርሶ የቆየውን የባህር ኃይል እንደገና በማደራጀት ኢትዮጵያ እንደገና የባህር ኃይል 
እንዲኖራት አድርጓል። 

ሰሞኑንም  ከሶማሊ ላንድ ጋር ስምምነት በማድረግ ኢትዮጵያ የባህር በር የምታገኝባቸውን  
አማራጮች  አስፍቷል። ለመሆኑ ኢትዮጵያ ያነሳችው የባህር በር ጣያቄ ከዓለም አቀፉ የህግ እሳቤ 
አንጻር እንዴት ይታያል?ተቀባይነቱስ እንዴት ይረጋገጣል? ከሶማሊ ላንድ ጋር የተፈረመው የመግባቢያ 
ሰነድ(Memorandum of understanding) ከህግ አንጻር እንዴት ይታያል? ስንል በሀዋሳ ዩኒቨርስቲ 
የህግ መምህር የሆኑትን አቶ በፍቃዱ ድሪባን አነጋግረናል። 



ወቅታዊ

ወቅታዊና ልዩ ልዩ

ከ ገጽ 9 የዞረ

‹‹የኢትዮጵያን የባህር...

እንቅፋት እንደሚሆኑባት  የሚከራከሩ ወገኖች 
አሉ፤እርስዎ በዚህ ላይ ምን ይላሉ ?

መምህር በፈቃዱ ድሪባ ፦  የቀድሞውን ጠቅላይ 
ሚኒስትር ጨምሮ አንዳንድ  ግለሰቦች ቅኝ ግዛት ውልን 
እንደመተማመኛ በመውሰድ ኢትዮጵያ የባህር በር ጥያቄ 
ዋጋ እንደሌለው ሲሞግቱ ይደመጣሉ። ሆኖም ይህን 
ሃሳብ የሚያነሱ ሰዎች ሙሉ ለሙሉ ካለማወቅ ነው ብሎ 
መደምደም ያስቸግራል። የ1900፤1902 እና 1908 ውሎች 
የሞቱና ተፈጻሚነት እንደሌላቸውም እየታወቀ  እነሱን 
እንደመተማመኛ መውሰድና ሀገርን የሚጎዳ ውሳኔ ማሳፍ 
ታሪክ ይቅር የማይለው ነው። 

የዚሁ የተባበሩት መንግስታት ድርጅት ማቋቋሚ 
አዋጅ ጨምሮ እንዳሰፈረውም ቅኝ ገዢዎች  ሀገራትን 
ወክለው የፈረሟቸው ውሎችና ስምምነቶችም የህግ 
ተቀባይነት እንዳይኖራቸው አድርጓል። እዚህ  ላይ 
ጣሊያን ኤርትራን ወክላ የፈረመቻቸው ውሎች በሙሉ 
ተቀባይነት የማይኖራቸውና ተፈጻሚነትም የሌላችው 
ናቸው። 

በሌላም በኩል የተፈረሙ ውሎች በተደጋጋሚ 
የሚጣሱ ከሆኑም  ተዋዋዮቹ በውሎቹ የመገዛት ግዴታ 
የለባቸውም። ኢትዮጵያ ከጣሊያን ጋር የፈረመቻቸው 
የ1900፤የ1902 እና የ1908 ውሎች በጣሊያንና በኢትዮጵያ 
መካከል ውዝግብን በማስቀረት ሰላማዊ ሁኔታን ለማስፈን 
በማቀድ ነበር። ሆኖም ጣሊያን ኢትዮጵያን በመውረርና 
በማጥቃት እነዚህ ውሎች በተደጋጋሚ እንዲጣሱ 
አድርጋለች። ስለዚህም ኢትዮጵያ ጣሊያን በተደጋጋሚ 
በጣሰቻቸው ውሎች የመገዛት ግዴታ የለባትም። እነዚህ 
ሶስት ስምምነቶች ጣሊያን ኢትዮጵያን በወረረችበት 
ቅጽበት ዋጋ የሚያጡ ናቸው። 

በሌላም በኩል አንድ ሀገር ከቅኝ ግዛት ነጻ ሲወጣ 
ቅኝ ገዢው   የገባቸውን ግዴታዎች እንደገና ተደራድሮ 
ግዴታውን ካላደሰ ቀኝ ገዢው ከገባው ግዴታ አዲሱ 
ሀገር ነጻ መሆኑን ወይም እንደማይመለከተው  የ1978 
የቪና ኮንቬንሽን አንቀጽ 16 ይደነግጋል። ስለዚህም 
በ1900፤በ1902 እና 1908 ጣሊያንና ኢትዮጵያ 
የተፈራረሙዋቸው ውሎች  በአሁኑ ወቅት ኢትዮጵያን 
ሊያስገድዱ አይችሉም። በእነዚህ ውሎች ተመርኩዞ 
የሚሰጥ ማንኛውም ዳኝነት መሰረታዊ የህግ ስህተት 
ሰላለበት ውሳኔው በህግ ፊት ዋጋ አይኖረውም። 

በሌላም በኩል እኤአ በ1967 ሀገራት በካይሮ 
ተሰባበስበው  ከቅኝ ግዛት የወጡ ሀገራት  የነበራቸውን 
ይዞታ ሳይጨምሩም ሳይቀንሱም ይዘው መጓዝ አለባቸው 
የሚል ህግ አውጥተው ነበር። ይህ ስምምነት በርካታ 
ሀገራት ቅኝ ከመገዛታቸው በፊት የነበራቸውን ይዞታ 
የሚያሣጣ ከመሆኑም በሻገር አንድ አንድ ሀገራት ደግሞ 
ከሌሎቹ ተወስዶ እንዲሰጣቸው የሚያደርግ ስምምነት 
ነው። 

በዚህ ስምምነት አንዳንዶች በብዙ 
ተጠቅመዋል፤አንዳንዶች ደግሞ በብዙ ተጎድተዋል። 
የአንዳንድ ሀገራት ህዝቦች ግማሽ ለግማሽ ተከፍለው 
አንዱ ህዝብ በአንድ ሀገር ሌላው ህዝብ በሌላ ሀገር 
ውስጥ እንዲኖሩ ተገደዋል። ኢትዮጵያም የባህር በሯንና 
ወደቦቿን የምታጣው በዚህ ህግ መሰረት ነው  በሚል 
የሚነሱ የመከራከርያ  ነጥቦች አሉ። 

ይህ መርህ ከዓለም አቀፍ ህግ አንጻር ምን ያህል 
ተቀባይነት አለው የሚለውን ግን መፈተሸ ያስፈልጋል። 
ይህ ስምምነት በተለይ ኢትዮጵያን በተመለከተ ገዢ ሊሆን 
አይችልም። አንደኛ የኢትዮጵያና የጣሊያን ግንኙነት የቀኝ 
ገዢና ተገዢ አልነበረም። ኢትዮጵያ ቅኝ የተገዛች ሀገር 
ባለመሆኗ በዚህ ህግ የመገዛት ግዴታ የለባትም። እንዴው 
የቅን ግዛት ስምምነቱን ሙጥኝ ብለው የሚይዙ እንኳን 
ቢኖሩ አሰብ የኢትዮጵያ አካል የሆነና ራስ ገዝ ሆኖ የቆየ 
በመሆኑ ኤርትራ ነጻ  ስትወጣ በምንም አይነት መልኩ 
ከኤርትራ ጋር አብሮ ሊሄድ የሚገባው አልነበረም። 

ይህንኑ ስምምነት ተከትሎ የመጣውም የአልጀርስ 
ስምምነት  የኢትዮጵያን የባህር በር ፍላጎትና መሻት 
እስከመጨረሻው የዘጋ ነው  በሚል የሚነሳው ውዝግብ  
ውሃ እንደማይቋጥር ማሳያ ነው። የአልጀርስ ስምምነት 
ተብሎ የሚገለጸው  ኢትጵያ በማትገደድባቸው  ውሎችና 
ስምምነቶች ላይ ተመስርቶ  በተዛባ መልኩ የተሰጠው 
ውሳኔ  በመሆኑ ኢትዮጵያ ልትቀበለው የማትችለው ነው። 

አዲስ ዘመን፦በአልጀርሱ ስምምነት ኢትዮጵያ 
ወድብና የባህር በር ማግኘት መበቷን ተነጥቃለች 
የሚሉ ወገኖች አሉ፤በዚህ ላይ ምን ይላሉ ?

መምህር በፈቃዱ ድሪባ፦ የአልጀርስ ስምምነት 
በራሱ አደንደማስረጃ የሚያቀርበው ኢትዮጵያ 
በ1900፤በ1902 እና በ1908 የተፈራረመቻቸውን 
ውሎችን ነው፡፤እነዚህ ውሎች ደግሞ በተባበሩት 
መንግስታትማቋቋሚያ ቻርተር ላይ የተሻሩና ተቀባይነትም 
ሌላቸው ናቸው። ስለዚህም በተሻሩ ውሎችና ስምነቶች 
ላይ ተመርኩዞ የተሰጠ ብያኔ በራሱ  ዋጋ ቢስ ነው። 

ከዚሁ ጎን ለጎን መነሳት  ያለበት የባህር በር ጉዳይ 
ሲነሳ ሁልጊዜም አብሮ መነሳት ያለበት ሰብአዊ ርህራሄና 
ፍትህ የሚባሉ ጽንሰ ሃሳች ናቸው። ኢትዮጵያ የባህር በር 
ያጣችው ሰብአዊ ርህራሄና ፍትህን በተነፈገ መልኩ ነው። 
ኢትዮጵያ ከ100ሚሊዮን ህዝብ በላይ ያዘች ፤ኢኮኖሚዋ 
እያደገ የሚሄድና  በተዛባ ፍትህ ምክንያት የባህር በሯንና 
ወደቦቿን ያጣች ሀገር ነች። በአጠቃላይም  ኢትዮጵያ 
የባህር በር እንድታጣ የተሰጠው ውሳኔ ኢፍትሃዊ 
ከመሆኑም ባሻገር ከ100 ሚሊዮን በላይ የሆነ ህዝቧን 
የወደፊት ዕጣ ፋንታ ያላገነዘበና ሰብአዊ መብትን የገፈፈ 
ነው። 

ለአብነት በካሜሮንና በናይጄሪያ መ ካከል የነበረው 
የድንበር ወዝግብ ሲፈታ 33 የሚጠጉ መንደሮች ወደ 
ካሜሮን እንዲካለሉ ተደርጓል። ይህ የተደረገው መንደሮቹ 
ለካሜሮን የሚገቡ ሆነው ሳይሆን በእነዚህ መንደሮች 
የሚኖሩ ነዋሪዎች ተገነጣጥለው በሁለት መንደር መኖር 
ስለሌለባቸው ነው። በአጠቃላይ የሰብአዊ መብት ጉዳይ 
ስለሆነ ነው። በኢትዮጵያ ግን ግማሹ የአፋር ህዝብ 
ኤርትራ ግመሹ ደግሞ ኢትዮጵያ እንዲኖር ተፈርዶበታል። 
ከዚህ በላይ ሰብአዊ መብት ጥሰት ሊመጣ አይችልም። 

አለም አቀፉን ልምድ ስንመለከት  የባህር በር 
ጉዳይ  በቀላሉ የሚፈታባቸውን ልምዶች እናገኛለን፡ 
በቨርሳይለስ  ስምምነት  ጀርመን ለፖላንድ የራሷን መሬት 
ቆርሳ ሰጥታለች። ፖላንድ ተቆልፎባት መኖር ስለሌለባት 

ጀርመን ለፖላንድ መሬቷን አሳልፋ በመስጠት  እና ፖላንድ 
የባህር በር ባለቤት እንድትሆን በማድረግ ዘላቂ ሰላምን 
ማረጋጥ ችላለች። በኒኳራጓና በኮሎምቢያ፤በቼክና በፔሩ 
ኢትዮጵያ ካጋጠምት ችግሮች በላይ ችግሮች ተፈትተው 
ሀገራት የባህር በር ባለቤት መሆን ችለዋል። 

አዲስ ዘመን፦ ሌሎች አለም አቀፍ ህጎችስ 
ኢትዮጵያን ምን ያህል ይደግፏታል  ?

መምህር በፈቃዱ ድሪባ፦ የተባበሩት መንግስታት 
የባህር በር  ህግ (United nation cooperation the low 
of the sea) አንቀጽ 69 የባህር በር የሌላቸው ሀገራት 
በአካባቢው ያለውን የባህር በር የመጠቀም እና የመሸጋገር 
አለም አቀፍ መብት እንዳላቸው ይደነግጋል። ይህ መብት 
የባህር በር በሌለው ሀገር፤የባህር በር ባለቤት በሆነው ሀገር  
እና በቀጠናው መካከል በሚደረግ ስምምነት ሊፈጸም 
እንደሚገባ በዚሁ አንቀጽ ላይ ተመልክቷል። የአፍሪካ 
ህብረትም ይህን ድንጋጌ የሚያጸና አንቀጽ በመተዳደርያ 
ድንቡ ውስጥ አካቷል። 

የተባበሩት መንግስታት የባህር በር  ህግ (United 
nation cooperation the low of the sea) አንቀጽ  
27 ደግሞ የባህር በር የሌላቸው ሀገራት በስምምነት 
ካልተደረገ በስተቀር ለተገለገሉበት የባህር በር ምንም 
አይነት የትራፊክ ታክስ ወይንም ሌላ ክፍያ እንደማይጠየቁ 
ይደነግጋል። 

ስለዚህም ኢትዮጵያ የዓለም አቀፍ ህጎችን በመጠቀም 
በቅርቧ የሚገኘውን የባህር በር የማግበኘት መብቷን 
ማስከበር፤ኢትዮጵያ የባህር በር እንደምትፈልግ ሁሉ  
የባህር በር ያላቸው የአካባቢው ሀገራት የእርሻ መሬትና 
ሌሎች የሚያስፈልጓቸው  ሃበቶችን በመለዋወጥ ሰጥቶ 
የመቀበል መርህን ተግባራዊ ማድረግ፤ሀገራት ወደቦችን 
እኩል በማልማት የሚጠቀሙባቸውን ስልቶች መንደፍና 
የመሳሰሉት ስልቶችን በመጠቀም  የባህር በር ባለቤትነቷን 
ማስከበር ይገባታል። 

አለም አቀፉ ህግ በባህር በር የመጠቀምንም ሆነ 
የባህር በር ማግኘትን መብት ያረጋግጣል። በአለም አቀፍ  

ህግ መሰረት አንድ ሀገር ከጠረፏ እስከ 23 ኪሎሜትር 
ብቻ ነው የእሷ የሚሆነው፡፤ከዚያ ውጭ ያለው የአለም 
አቀፉ ማህበረሰብ   የጋራ ሃብት ነው። ስለዚህም ኢትዮጵያ 
ከዓለም አቀፉ ሃብትና ንብረት የመጠቀም መብት አላት። 

አዲስ ዘመን- ሰሞኑን ኢትዮጵያና ሶማሊ ላንድ 
ያደረጉት ስምምነት ያለው አለም አቀፍ ተቀባይነት 
ምን ይመስላል ?

መምህር በፈቃዱ ድሪባ- ኢትዮጵያና ሶማሊ ላንድ  
የተፈራረሙት የ መግባቢያ ሰነድ (Memorandum of 
understanding) ነው። የመግባቢያ ሰነድ ደግሞ ሁለት 
ሀገራት የሚያደርጉት ስምምነት እንጂ በአለም አቀፍ 
ደረጃ እንደ ሰነድ ሆኖ የሚያገለግልና ኣሳሪ አይደለም። 
ኢትዮጵያና ሶማሊ ላንድ ያደረጉት በሰጥቶ መቀበል 
ምርህ የሁለቱን ጥቅም  የሚያረጋገጥ  የመግባቢያ ሰነድ 
ነው የፈረሙት። የመግባቢ ሰነዱ ከህግ ሰነድነቱ ይልቅ 
አካባቢያዊ ጠቀሜታው የጎላ ነው። 

ሆኖም በዚህ ስምምነት የማይደሰቱ  ሀገራት  
እንዳሉ መረዳት ግን ይገባል። በዋነኝነት ሶማሊ 
ሪፐብሊክ የመጀመርያዋ ቅሬታ አቅራቢ ሆና መቅረቧ 
ገና ከመጀመርው የታወቀ ነው። በሌላ በኩል ደግሞ 
ኢትዮጵያ የባህር በር ማግኘቷ የሚቃጥላቸውና እድገቷን 
የማይመኙ ሀገራት  በማያገባቸው ገብተው  ጩኸት 
ለመፍጠር መሞከራቸው ሳይታለም የተፈታ ነው። ይህንን 
ደግሞ ግብጽ፤የአረብ ሊግና የመሳሰሉት  በማያገባቸው 
ጉዳይ ጣልቃ ገብተው  ሲጮሁ ተሰምተዋል። 

ነገር ግን ኢትዮጵያና ሶማሊ ላንድ የተፈራረሙት  
የመግባቢያ ሰነድ  ማንንም የሚጎዳ አይደለም። ይልቁንም 
አካባቢያዊ መረጋጋት የሚያመጣና ኢትዮጵያም 
በቀጣናው ላይ አለኝ የምትለውን የባለቤትነት ጥያቄ 
መልስ እንዲገኝ  በር የሚከፍት ነው። ከሁሉም በላይ  
አለም አቀፍ ህጉና ተቋማት ጭምር ፍትሃዊ የሆነ የባህር 
በር ተደራሽነት እንዲኖር ስለሚፈልጉ  በኢትዮጵያና 
በሶማሊ ላንድ መካከል ተደረስ የመግባቢያ ስምምነትን 
የሚደግፉት እና  ተቀባይነትም ያለው ነው። 

አዲስ ዘመን - አሁን ተጀመረው  የባህር በር  
የማግኘት ጥረት ግቡን እንዲመታ  ከኢትጵያውያን 
ምን ይጠበቃል ?

መምህር በፈቃዱ ድሪባ- እንደመታደል ሆኖ አሁን 
ያለው መንግስት የኢትዮጵያን የባህር በር ጥያቄ ለመመለስ 
ያልተቆጠበ ጥረት በማድረግ ላይ ይገኛል። ባለፉት ሰላሳ 
አመታት በነበረው አገዛዝ ስለባህር በር የሚያነሳ እንደጸብ 
አጫሪ ተደርጎ  ይወሰድ ነበር። አልፎ ተርፎም ለእስርና 
እንግልት ብሎም ህይወት የሚያሳጣ ነበር፡የባህር በር 
ጥያቄ ያነሱ ምሁራን ጭምር ለብዙ ውጣውረድና 
እንግልት ተዳርገዋል። 

አሁን ግን መንግስት እራሱ ተነሳሽነቱን ወስዶ 
የኢትዮጵያውያንን የባህር በር የዘመናት ጥያቄ ለመመለስ 
በርካታ ጥረቶችን እያደረገ ነው። ሰሞኑንም ከሶማሊ ላንድ 
ጋር የተፈረመውም   የመግባቢያ  ሰነድ የዚሁ ጥረቱ 
ማሳያ ነው። ስለሆነም ሁሉም ኢትዮጵያዊ መንግስት 
የጀመረውን ጥረት ሊያግዝና ኢትዮጵያም ወደ ታሪካዊ 
መበቶቿ እንድተመለስ የበኩሉን ጥረት ሊደርግ ይገባል። 

የተጀመሩት ጥረቶች ፍሬ ሊያፈሩ የሚችሉት ደግሞ 
በሀገር ውስጥ ሰላም ሲኖር ነው። እዚህም እዚያም ያሉ 
ግጭቶች ሊቆሙ ይገባል። የኢትዮጵያን እድገት የማይሹ 
ወገኖች ክፍተቶቻችንን ተጠቅመው የጀመርነውን የባህር 
በር የማግኘት መብት እንዳያሰናክሉብን  አንድነታችን 
ሊጠናከር ይገባል። የባህር በርን በተመለከተ አሁን 
ኢትዮጵያ  በትክክለኛ መስመር ላይ ትገኛለች። ስለዚህም 
ከሶማሊ ላንድ ጋር የተደረሰው ስምምነት የመጀመርያው 
እንጂ የነመጨረሻው አይደለም። 

ከላይ እንዳብራራሁት ኢትዮጵያ ያነሳችውን 
የባህር በር የማግኘት መብት አለም አቀፍ ህጎች በሙሉ 
የሚደግፉት ነው። ሆኖም ግን እስካሁን እነዚህን አለም 
አቀፍ  ህጎች አልተጠቀምንባቸውም። ይልቁንም ሆን 
ተብሎ በተቃራኒው የህግ ትርጉም በመስጠት ኢትዮጵያ 
የባህር በር እንዳይኖራት ተደርጓል። ዛሬ ግን ሁሉም ነገር 
ወደ ትክክለኛ ቦታው የተመለሰ ይመስላል። ስለዚህም 
ሰላማችንን እስካስጠበቅንና አንድነታችንን እስካጠናከርን 
ድረስ  የባህር በር የማግኘት መብታችንን ማስከበር 
እንችላለን። 

አዲስ ዘመን፦ ለነበረን ቆይታ አመሰግናለሁ።
አቶ በፈቃዱ ድሪባ፦ እኔም አመሰግናለሁ። 

ለአብነት በካሜሮንና 
በናይጄሪያ መ ካከል 
የነበረው የድንበር 
ወዝግብ ሲፈታ 33 
የሚጠጉ መንደሮች ወደ 
ካሜሮን እንዲካለሉ 
ተደርጓል

ትዝብት/ ማረፊያ 

ፋሽን   
ስፖርት እና መዝናኛ

የበዓል አድማቂዎቹ የሀገር ባህል አልባሳት ግብይት  በሽሮ ሜዳ

ትውልዱን ወደ ቀልቡ፤ አሁኑኑ!  

ሰሚራ በርሀ

በሀገራችን በዓል ደምቅ፣ ሽብርቅ እንዲል 
ከሚያደርጉት መካከል የባህል አልባሳት ይጠቀሳሉ። 
ኢትዮጵያውያን ከሚታወቁባቸው እና ራሳቸውን 
ከሚገልጹባቸው መንገዶች መካከልም እንዲሁ የባህል 
አልባሳት ይገኙበታል። 

በሀገሪቱ በርካታ ብሄሮችና ብሄረሰቦች 
እንደመኖራቸው የባህል አልባሳቱም አይነት በዚያው 
ልክ እጅግ በርካታ ናቸው። የባህል አልባሳቱ ከብሄረሰብ 
ብሄረሰብ ከክልል ክልል፣ ከዞን ዞን የተለያዩ መሆናቸውም 
ይታወቃል። እነዚህ አልባሳት በሙሉ በበዓላትና 
በሌሎች የተለያዩ ዝግጅቶች ወቅት ሲለበሱ የአልባሳቱን 
ተጠቃሚዎች ብቻ ሳይሆን ዝግጅቶቹን ውብና ደማቅ 
ያደርጓቸዋል። 

ከቅርብ ጊዜ ወዲህ የእነዚህ የሀገር ባህል አልባሳት 
ተፈላጊነት እየጨመረ መጥቷል። ለእዚህ ምክንያት 
ከሆኑት መካከልም አልባሳቱ የሚመረቱበት ዲዛይን እና 
አልባሳቱ በብዛት እየተመረቱ ለገበያ እየቀረቡ ያለበት 
ሁኔታ እንደሆነም ይገለጻል። በባህል አልባሳት ማምረቱም 
ሆነ ዲዛይን በማድረጉ ላይ በርካታ ዜጎች ተሰማርተው 
እየሰሩ ይገኛሉ። 

ባህላዊ አልባሳቱ በዲዛይናቸው እየተሻሻሉ እየዘመኑ 
የኢትዮጵያውያንን ቱባ ባህል ሳይለቁ ለተጠቃሚው 
ይደርሳሉ። ተጠቃሚዎችም እንደየምርጫቸው እነዚህን 
ልብሶች ለራሳቸው ፣ ለቤተሰብ እንዲሁም ለወዳጅ 
ዘመዶቻቸው አሰርተው በአላትን አብረው ደምቀው 
ይውላሉ። ለእዚህም በአል በደረሰ ቁጥር የባህል አልባሳት 
ገበያው ይደራል። 

ለዘንድሮው  የገና በዓል የአልባሳት ገበያው ምን 
እንደሚመስል ለመቃኘት በአዲስ አበባ ከተማ በባህል 
አልባሳት ማምረትና ሽያጭ በእጅጉ ከሚታወቀው 
ሹሮ ሜዳ ጎራ ብለናል። የአልባሳት መደብሮቹ ቁጥር 
ስፍር የላቸውም። ከየት ለመጀመር ይከብዳል፤ የአይን 

አዋጅ ነው የሚባለው፤ በሁሉም መደብሮች የእናቶች፣ 
የወጣቶች፣ የህጻናት የባህል አልባሳት በጉልህ ስፍራ 
ተሰቅለው ይታያሉ። 

በገበያው አካባቢም ሆነ ወደ መደብሮቹ ሲገባም 
ሸማቾች በብዛት ይታያሉ። ሸማቾች ብቻቸው፣ ሁለት 
ሶስት ሆነው፣ ልጆች ይዘው፣ ወዘተ ገበያውን ይቃኛሉ። 
ለናሙና የተሰቀሉትን እየተመለከቱ ፣ አመራረቱን፣ 
ዋጋውን ይጠይቃሉ፤ ከአንዱ መደብር ይወጣሉ ፤ ሌላው 
ጋ ይገባሉ። 

የአልባሳት ሻጮቹም ገበያተኛውን ማስተናገዳቸውን 
ተያይዘውታል፤ አልባሳቱን እያወረዱ፤ እየሳቡ ያሳያሉ፤ 
ያብራራሉ፤ ዋጋ ይጠራሉ። አልባሳቱን ሲያሳዩ 
አይደክማቸውም። 

ለበዓሉ የተዘጋጁ አልባሳቱን የምንችለውን ያህል 
ከቃኘን በኋላ ገበያው ምን ይመስላል ስንል  ነጋዴዎችንና  
ሸማቾችን ጠየቅን።  በሽሮ ሜዳ የባህል አልባሳትን 
ከሚያቀርቡ ሱቆች ውስጥ ከአራት አመት በላይ የሰራችው 
ዘውድነሽ አበበ  ማህበረሰቡ አሁን አሁን ከበዓላት ወቅት 
በተጨማሪ ለተለያዩ ፕሮግራሞች የሀገር ባህል አልባሳትን 
ምርጫው እያደረገ መጥቷል ትላለች። 

በግላቸው  ከሚያሰሩ  ሰዎች በተጨማሪ በቡድን  
በመሆን ፣ቤተሰብ ፣  ጓደኛሞች ፣ የተለያየ ማህበር 
ያላቸው  ማህበርተኞች ለተለያዩ ፕሮግራሞች በህብረት 

አንድ አይነት  የሀገር ባህል ልብስን እንደሚያሰሩም 
ገለጸችልን።  ይህ ወቅት ምንም እንኳን  የበዓል ወቅት 
ቢሆንም ገበያ ቀዝቀዝ ማለቱን ዘውድነሽ ትናገራለች። 
በገበያው ላይ ያሉት አልባሳት የሚሰሩቡት ግብዓት ዋጋ 
በመጨመሩ ምክንያት የአልባሳቱን ዋጋ መጨመሩን 
ጠቅሳ፣ የበዓል ገበያው ከአምናው ይልቅ ዘንድሮ ቀዝቀዝ 
ማለቱን ገልጻለች። 

ዘውድነሽ  እንደምትለው፤ የባህል አልባሳቱ የተለያየ 
አይነት  ናቸው፤ መነን እና ሙሉ ለሙሉ በሸማኔ እጅ 
የሚሰሩ አይነት አልባሳት አሉ። አብዛኛውን ሰዎች  
በሸማኔ እጅ የተጠለፈውን ይበልጥ ይመርጣሉ። 

አንድ የባህል ልብስ በሸማኔ እጅ ሲሰራ ከሳምንት 
ያለፈ ቀናትን ይወስዳል የምትለው ዘውድነሽ፣ በዚህ 
አይነት መንገድ የሚዘጋጁ የባህል አልባሳት  ለሸማኔዎች 
የሚከፈለውን ዋጋና የመሸጫ ዋጋው እንዲጨምር 
እንደሚያደርጉ ትገልጻለች። ልብሱ በጥንቃቄ የሚሰራ 
በመሆኑና  የሚሸጥበት  ዋጋም ከፍ ያለ በመሆኑ  
የሸማቾች ምርጫ እንደማይሆን ትናገራለች፤ ይህ 
አይነቱ ልብስ ሸማቾቹ ፊታቸውን ወደሌሎቹ አልባሳት 
እንዲያዞሩ ያደርጋል ብላለች። 

ሌላኛው የበዓል አልባሳትን በመስራት ለገበያ 
በማቅረብ ከአምስት አመት በላይ ያስቆጠረው ‹‹ ሸራተን 
ስታይል የሀገር ባህል ›› የሚባለው ድርጅት ነው። አቶ ጠሀ 
አህመድ/ ስማቸው የተቀየረ/ የድርጅቱ ሰራተኛ ናቸው። 
ቀደም ሲል በተለያዩ ድርጅቶች ውስጥ ለሀያ አመታት 
በተለያዩ የጥልፍ ስራዎች ላይ ተሰማርተው ሰርተዋል። 
በዚህ ድርጅት ውስጥም በሲንጀር የሚሰሩ የጥልፍ 
ስራዎች ይሰራሉ፤ የሀገር ባህል ልብስ ስራ የራሱ ጊዜ 
እንደሚወስድ አቶ ጠሀ ጠቅሰው፣ ይህን ልብስ የሚፈልጉ 
ሰዎች አስቀድመው ማዘዝ እንዳለባቸው ይናገራሉ። 

አቶ ጠሀ በስራው ረጅም ዓመት ከመቆየታቸው 
እንደተገነዘቡት በእጅ የተጠለፉ አልባሳት ይበልጥ ተፈላጊ 
ናቸው። እሳቸው እንዳሉት፤ ሸማኔዎች በየጊዜው የተለያዩ 
ዲዛይኖችን እንደሚያዘጋጁ ይናገራሉ። በዘመናዊ ማሽን 

( በሲንጀር ) የሚሰሩ ፣ በልብስ ላይ ውበትን የሚሰጡ 
፣ ለየት እንዲሉ የሚያደርጉ ተዘጋጅተው የተቀመጡና 
በአልባሳቱ ላይ የሚለጠፉ ጥለቶች እንዳሉም ይገልጻሉ።  
የድሮ የሚባሉ ቱባ የባህል አልባሳትም አሁንም ድረስ 
ተፈላጊ መሆናቸውን ጠቅሰው፣ አዳዲስ ዲዛይኖች 
እንዲሁ በየጊዜው ይተዋወቃሉ ሲሉ ያብራራሉ። 

የባህል አልባሳት በአሁኑ ሰዓት በሁሉም የማህበረሰብ 
ክፍል እየተወደዱ መጥተዋል፤ እንደ ፊቱ ጊዜ አይደለም 
ሲሉ ይገልጻሉ። መነን ፣ የእጅ ጥልፍ ፣  ንግሰተ ሳባ፣ 
የአክሱም ፈትል የሚባሉ ባህልን የጠበቁ ልብሶች 
እንዳሉም ተናግረዋል ። 

እነዚህ የባህል አልባሳት እንደሚዘጋጁበት 
የግብአትና የዲዛይን አይነት ዋጋቸውም ከ3ሺ500 እስከ 
15 ሺህ ብር ከፍ ሲልም ደግሞ  30 ሺህ ብር ድረስ 
እንደሚያወጡም ገልጸዋል። በእጅ የተጠለፉ ልብሶችም 
ለገበያ እንደሚቀርቡም ጠቁመዋል። 

የባህል አልባሳት ገበያው በብዙ አይነት ቀለማት 
ዲዛይን ልብሶች  የተሞላ በመሆኑ ለሸማቹም ቢሆን 
ለመምረጥ አስቸጋሪ እና የአይን አዋጅ መሆኑ የማይካድ 
ነው። ሰዎች በሚወዱት ቀለም ላይ ተመርኩዘው 
ቢመርጡ አሰራሩ ላይማርካቸው ይችል ይሆናል፤ 
ከአሰራሩ ደግሞ ዲዛይኑና  አሁናዊ የሆነው  ፋሽን 
ሊሰባቸው ይችላል። 

በዲዛይኑ ተስበው፣ አይናቸው የገባውን ልብስ 
ሲመርጡ ደግሞ ለልብሱ የተሰጠው ዋጋ ቆም ብለው 
እንዲያስቡ ሲያደርጋቸው፣ መልሰው በምርጫቸው 
ላይ ከነጋዴዎቹ ጋር ሲነጋገሩ  በግብይቱ ወቅት 
ታዝበናል። ወይዘሮ ለምለም ወዳጆ በአልባሳት ገበያው 
ከባለቤታቸውና ሴት ልጃቸው ጋር ነው የተገኙት። 
የአልባሳት ገበያውን ሲቃኙ ቆይተው ለልጃቸውና 
ለራሳቸው ቀሚሶችን መግዛታቸውን ይገልጻሉ። 
የአልባሳቱ ዋጋ ከበፊቱ ብዙም ጭማሪ እንደሌለው 
የተናገሩት ወይዘሮ ለምለም፣ በአልባሳት ዘርፉ ላይ እየታየ 
ያለውን የዲዛይንና ጥራት መሻሻል አድንቀዋል።  

አስናቀ ፀጋዬ

ኢትዮጵያ የራሷ ድንቅ ባህል፣ ትውፊት፣ ሀገር 
በቀል የግጭት መፍቻ መንገዶች፣ ባህላዊ የዳኝነት 
ስርአቶች፣ ሀይማኖታዊና ባህላዊ በአላት፣ ጥበባት፣ 
ቋንቋዎች፣ ታሪክ .... ወዘተ ያሏት ታላቅ ሀገር መሆኗ 
ከጥንት ጀምሮ እስካሁን ድረስ ይነገራል። እነዚህ 
ከሀገር አልፈው አለምን ጭምር ያስደመሙ ባህላዊ 
ትውፊቶችና ሀይማኖታዊ ስርአቶች ማህበረሰቡን 
በመልካም ስነ-ምግባር በማነፅና በዘመን ሂደት 
ስርአቱን ጠብቆ እንዲሄድ በማድረግ ረገድ ጉልህ 
ሚና ተጫውተዋል፤ እየተጫወቱም ይገኛሉ። 
የማህበረሰብ አውቀትና ስብዕና በዘመናዊ የቀለም 
ትምህርት ብቻ ሳይሆን በእነዚህ ባህላዊ ትውፊቶችና 
ልዩ ልዩ ሀይማኖታዊ ስርአቶችም ጭምር እንደሚገነባ 
አሳይተዋል፤እያሳዩም ነው። 

ነገር ግን እነዚህ ኢትዮጵያዊ መልካም ባህሎችና 
እሴቶች  በዘመን አመጣሽ የውጪ ባህሎች እየተወረሩና 
ህልውናቸውም ጭምር አደጋ ላይ እየወደቀ መጥቷል። 
በተለይ በዚህ ዘመነ ግሎባላይዜሽን አለም ወደ 
ትንሽ መንደር እየተቀየረች ባለችበት ግዜ በሀገራት 
መካከል ከፍተኛ የባህል መወራረስ ይስተዋላል። 
በርግጥ በግሎባላይዜሽን በሀገራት መካከል መልካም 
ተሞከሮዎቸና አሰራሮች ይወረሳሉ። የዛኑ ያህል ደግሞ 
በምእራባዊያኑ በኩል እንደ ዘመናዊነትና ስልጣኔ 
የሚቆጠሩ ባህልና ልምዶች መልካምና ማህበረሰብን 
የሚያርቁ ባህል ባሏቸው ሀገራት እየተወረሱ በብዙ 
መልኩ ጉዳት እያመጡ ነው። 

በተለይ ደግሞ ኢትዮጵያን የመሰሉ የመልካም 
ባህልና እሴት ባለቤት የሆኑ ሀገራት የእነሱ ባልሆኑና 
ከወግና ስርአት ባፈነገጡ፣ መጤ ባህሎች ክፉኛ 

እየተወረወሩ ይገኛሉ። የዚህ ዘመን ትውልዳቸውም 
ወግና ስርአቱን ለቆ የውጪ ባህል ወርሶ አስተሳሰቡ፣ 
የኑሮ ዘይቤውና ሌሎቹም ድርጊቶቹ ተለውጠዋል። 
ጠንካራ ወግና ስርአት የነበራት ኢትዮጵያ ዛሬ ዛሬ 
ትውልዷ በመጤ የውጪ ባህል ተሸብቦ አነጋገሩ፣ 
አካሄዱ፣ አስተሳሰቡ፣ አበላሉ፣ ሁለንተናዊ ድርጊቱ፣ 
ሁሉ ነገሩ የውጪዎቹን ሆኗል። ክፋቱ ደግሞ ትውልዱ 
እነዚህን የውጪ ባህሎችና አስተሳሰቦች ሳይመረምርና 
በቅጡ ሳይረዳ፤ እንዲሁ በግርድፉ ሳያላምጥ መዋጡ 
ነው።

ይህ ክስተት ነው እንግዲህ መልካሙን ሀገራዊ 
እሴትንና ባህልን እየጎዳ ያለው። ይህ ነው በተለይ 
ወጣቱን ወደ አላስፈላጊ አቅጣጫ እየመራ ያለው። 
ድሮ ድሮ ታላላቆችን ማክበር ማንኛውም የኢትዮጵያ 
ማህበረሰብ ግራ ቀኝ ሳያይና ሳያመነታ የሚተገብረው 
በጎ ባህል ነበር። በፀብ መሀከል ገላጋይ ቢገባ ይሰማል። 
ጠብ ወይም ግጭት ተነስቶ ሽማግሌዎች ኧረ ሀይ! 
ቢሉ ተሰሚነት ነበራቸው። ሰው ሲቸገር መረዳት፣ 
ሲያጣ ማገዝ፣ ሲራብና ሲታረዝ ማብላትና ማጣት፣ 
የጋራ ጠላትን በጋራ መመከት፣ አንድነት፣ መተባበርና 
መረዳዳት ድንቅ ኢትዮጵያዊ ባህል ነበር።

ነገር ግን፣ አሁን ላይ እንደ ፋሽንና ስልጣኔ ተቆጥሮ 
ሰውን መናቅ፣ ማንቋሸሽ፣ መስደብና ማዋረድ ባህል 
እየሆነ መጥቷል። ሰብአዊነትን አስቀድሞ ሰውን 
መረዳትና ማገዝ እንደ ኋላቀርነት እየቶጠረ ነው። 
ሰው ሲጣላ መገላገል ‹‹ጎመን በጤና″፣ “ከመሞት 
መሰንበት››ን በመሳሰሉ አባባሎች ተተክቷል። አብሮ 
መብላትና መጣት ኢትዮጵያዊ ባህል መሆኑ ከቀረ 
ሰንብቷል። ሽማግሌ መስማት ቀርቷል። አንድነትና 
በጋራ ችግሮችን መጋፈጥ የማይሞከር ሆኗል።

መልካም ባህላቸውንና ስርአታቸውን ጠብቀው 

ትውልዳቸውን በስርአትና በመልካም ስብእና የገነቡ 
ሀገራት ዛሬ በሁለንተናዊ መልኩ ለሌች ሀገራት 
ምሳሌ መሆን ችለዋል። ስነ ምግባር ላይ ትኩረት 
አድርገው ትውልዳቸው ላይ በመስራታቸው በምንም 
የማይለወጥ ጠንካራ ማህበረሰብ መገንባት ችለዋል። 
ይህም አሁን ለደረሱበት የኢኮኖሚ እድገትም ሆነ 
በቀጣይ ሀገራቸውን የሚፈለገው የእድገት ደረጃ ላይ 
ለማስቀመጥ በእጅጉ ጠቅሟቸዋል።

ከዚህ በተቃራኒ ጥሩ የባህል፣ እውቀትና ማንነት 
መሰረት የነበራቸው ሀገራት የራሳቸውን ትተው እርባና 
ቢስና መጤ ባህሎችን በመውረሳቸው በግራ መጋባት 
ውስጥ እየናወዙ ነው። ይህ መጤ ባህል በራሳቸው 
መንገድ ራሳቸውን ከመለውጥ ይልቅ የእነርሱ ባልሆነ 
መጤ ባህል እንዲያስቡ፣ እንዲራመዱና እንዲወስኑ 
እያስገደዳቸው ይገኛል። የመጥፎ ባህሎች ቁራኛ ሆነው 
ወዴት አቅጣጫ መጓዝ እንዳለባቸው እንኳን ካርታው 
ጠፍቶባቸዋል። ትውልዳቸውም የውጪ ሀገር ባህል 
ናፋቂ ሆኖና የራሱን ባህልና ማንነት ረስቶ ራሱን እንደ 
ዘመናዊ እየቆጠረ ጉዞዬ ሁሉ በዚሁ አዲስ ባህልና 
ማንነት መሰረት ነው የሚቀጥለው፤ በቃ! አሻፈረኝ 
ካለ ሰነበተ። ኢትዮጵያም ትውልዷ የዚሁ መጤ ባህል 
ሰለባ ከሆነ ሰነባብቷል። ተውልዱ ኢትዮጵያዊ ማንነቱ 
እስኪቀየር ድረስ የዚሁ መጤ ባህል አምላኪ ከሆነ 
ውሎ አድሯል። 

አለም ላይ ባደጉት ሀገራት የተፈጠሩና ህይወትን 
በሁለንተናዊ መልኩ ሊቀይሩ የሚችሉ በርካታ 
የቴክኖሎጂ ውጤቶች፣ የፈጠራ ግኝቶች፣ አዳዲስ 
አሰራሮችና ጠንካራ የስራ ባህሎች ተበርክተዋል። 
እነዚህ ለየትኛውም ሀገር የሚጠቅሙና በልዩ 
ልዩ መልኩ ህዝብና ሀገርን ሊለውጡ የሚችሉ 
በመሆናቸው ጥቅም ላይ መዋላቸው አይከፋም። ግን 

ደግሞ ለማህበረሰቡ የማይጠቅሙና ሀገርንና ህዝብን 
ወደ አልተፈለገ አቅጣጫ የሚመሩ መጤ ባህሎችና 
የማይሆኑ አስተሳሰቦች መገፋት እንጂ በትውልዱ 
መወረስ የለባቸውም። ትውልዱም መልካም የሚባሉ 
ኢትዮጵያዊ ባህሎችንና እሴቶችን አውቆና መርምሮ 
በእነዚሁ እሳቤ ተቀርፆ፣ ጉዞውን አስተካክሎ መራመድ 
ይኖርበታል።

ስለዚህ አሁንም ቢሆን አልረፈደም። ትውልዱን 
ወደራሱ ማንነት የመመለስ እድል አለ። ትውልዱ 
ወደ ራሱ ኢትዮጵያዊ ማንነትና አስተሳሰብ እንዲመጣ 
ግን ሁሉም የየራሱ ሀላፊነትና ድርሻ አለው። ለዚህም 
ወላጆች፣ መምህራን፣ ቤተሰብና ጎረቤት፤ ብሎም 
ራሱ ትውልዱ የየራሳቸውን አስተዋፅኦ ማድረግ 
ይጠበቅባቸዋል። በተለይ ደግሞ መምህራንና ወላጆች 
ትውልዱ በስነ ምግባር ተቀርፆ እንዲያድግና መልካም 
ስብእናን ተላብሶ ለሀገርና ህዝብ ጠቃሚ ስራ ሰርቶ 
እንዲያልፍ ከፍተኛ ሚና መጫወት ይጠበቅባቸዋል።

ከዚህ በዘለለ፣ ከዚህ ትውልድ ጋር ቀጥታ 
ግንኙነት ያላቸው ጎረቤቶች፣ ሽማግሌዎችና ሌሎችም 
የህብረተሰብ ክፋሎች ትውልዱን በጨዋ ደምብ 
ገስፆና ሸንቁጦ የማሳደግ ሀገራዊ ሀላፊነት አለባቸው። 
የሃይማኖት አባቶችም ቢሆኑ ሀይማኖታዊ ስርአቱ 
በሚፈቅደው ልክ ትውልዱን በስነ ምግባር የማነፅ፣ 
የማስተማርና በትክክለኛው አቅጣጫ እንዲጓዝ 
የማድረግ ድርብ ሀላፊነት አለባቸው። መንግስትም 
ቢሆን ለሀገር አሳቢና ተቆርቋሪ ትውልድ በመገንባት 
ረገድ የራሱ ሀላፊነት እንዳለበት ተረድቶ ትውልዱ 
ከዚህ መጥፎ መጤ ባህል መጠናወት እንዲላቀቅ 
ታላቅ ሀገራዊ ሀላፊነት አለበት። ተውልዱን ወደ ቀልቡ 
የመመለስ ጉዳይ ግን ለነገ የማይባልና አሁኑኑ ሊሰራበት 
የሚገባ ተግባር ነው።   

ፖለቲካ እና ልዩ ልዩ 

 የባህር በር አጀንዳ- 
                            ከብሄራዊ ጥቅም አንፃር

ሰው መሆን 

በኢትዮጵያ ባለፉት ጥቂት ወራት ውስጥ ከሊቅ 
እስከ ደቂቅ በባህር በር ጉዳይ ሲመክር ሰንብቷል። 
መንግሥትም በጉዳዩ ላይ ያለውን ግልፅ አቋም 
አስቀምጦ ፍላጎቱን ለማስፈፀም የሚረዳ  ስራዎች መሬት 
ላይ ሲተገብር ነበር።  የባህር በር አጀንዳ የኢትዮጵያ 
ቀዳሚ የፖለቲካ፣ ማህበራዊና ኢኮኖሚያዊ ጉዳዮች 
ግዙፉ የትኩረት አቅጣጫ ሆኖ ሰነባብቷል። መሰንበት 
ብቻ ሳይሆን አሁንም ዋናው ርእሰ ጉዳይ ነው። 

ግለቱንና ፍጥነቱን እየጨመረ ከሀገራዊ አጀንዳነት 
በዘለለ በቀጣናው ላይ ያሉ ሀገራትን እያሳተፈ ነው። 
የአፍሪካ ህብረት፣ ኢጋድ፣ የአረብ ሊግ፣ የአውሮፓ 
ህብረት፣ ጎረቤት ሀገር  ሶማሌ ላንድና  ሶማሊያም 
የአጀንዳው ተዋናይ ሆነው ወደፊት መጥተዋል። 
ለመሆኑ ይህ አጀንዳ ቀጣናዊ፣ አህጉራዊና ዓለም አቀፋዊ 
ይዘት እንዴት ሊይዝ ቻለ?

ጠቅላይ ሚኒስትር ዶክተር ዐቢይ አሕመድ ከወራት 
በፊት ‹‹ከጠብታ ውሀ እስከ ባህር ውሀ›› በሚል ርእስ 
በሰጡት መንግሥታዊ አቋማቸውን ይፋ ባደረጉበት 
የውይይት መድረክ ኢትዮጵያ ከ33 ዓመት በላይ የባህር 
በር አልባ ሆና መቆየቷን ፍትሀዊ እንዳልሆነ አንስተዋል። 
ኢትዮጵያ የባህር በር ባለቤት ለመሆን የታሪክና የህግ 
ድጋፍ እንዳላት አንስተው ጥቅሟን ለማስጠበቅ 
ማንኛውንም ዋጋ ለመክፈል መዘጋጀታቸውን ተናግረው 
ነበር። በተለይ ሰላማዊና ዲፕሎማሲያዊ መንገድ ሁነኛ 
አማራጭ እንደሆነ አንስተው በሰቶ መቀበል መርህ 
ከጎረቤት ሀገራት ጋር ለመወያያት መዘጋጀታቸውን 
ገልጸው ነበር።

ይህንን ጉዳይ ተከትሎ በዋና ዋና ዓለም አቀፍ 
ሚዲያዎች፣ በማህበራዊ ሚዲያ አንዲሁም ጥቅማቸው 
በቀጥታ ከዚህ አጀንዳ ጋር የሚያያዝ አካላት የጠቅላይ 
ሚኒስትሩን ሀሳብ ሲወያዩበት፣ ሲከራከሩበት 
(ሲያራግቡት) እስካሁን ድረስ ቆይተዋል። የኢትዮጵያን 
መንግሥት አቋምና ፍላጎት በሁለተ መንገድ የተረጎሙት 
አልጠፉም። አንዳንዶቹ ‹‹ግልፅ ጠብ አጫሪነት 
እና ተንኳሽ ሀሳብ›› አድርገው ሲረዱት፤ ገሚሶቹ 
ደግሞ ምክንያታዊ የሆነ ጥያቄ እንደሆነ በመረዳት 
አፈፃፀሙ የዲፕሎማሲ መንገድ እንዲከተል ሲጠይቁ 
ሰነባብተዋል። 

በዚህ ሂደት ውስጥ የባህር በር አጀንዳን ፍፁም 
በተንሸዋረረና ግቡን በሳተ መንገድ (ከመረጃ ውጪ) 
የተገነዘቡት ቀላል የሚባል ቁጥር ያላቸው አይደሉም። 
በተለይ ኢትዮጵያ አንድን ሀገር ኢላማ አድርጋ 
ለመውረር እንደተደረገ አምባጓሮ አድርገው የወሰዱት 
ብዙኃን ናቸው። በተመሳሳይ ቀናና ፍትሀዊ ጥያቄ 
እንደሆነ በመረዳት የሞገቱም አልጠፉም።

የሆነው ሆኖ ኢትዮጵያ አየር ላይ የከረመውን 
የክርክርና የመላ ምት (የሴራ ትንታኔዎችን) ወይይቶች 
ወደጎን በመተው ‹‹በቀይ ባህር›› እና ‹‹በገልፍ ኦፍ ኤደን›› 
በኩል የንግድ ግንኙነት የምታደርግበትና የባህር ኃይሏን 
የምታሰፍርበት መተንፈሻ ለማግኘት ሳታሰልስ ጥረት 
ስታደርግ ቆይታለች። ቀጣናዊ ትብብርና ትስስርን፣ 
በጋራ ማደግ፣ ሰቶ የመቀበል መርህን የሚከተሉ ጎረቤት 
ሀገራትን ለማሳመን ጥረት አድርጋለች። ፍላጎቷንም 
ለማስፈፀም ተደጋጋሚ ውይይቶችንና ዲፕሎማሲያዊ 
ጥረቶችን አድርጋለች። በሯን ዘግታ ከጀርባ በርካታ 
ስኬቶችን አግኝታለች። አየሩን የሞላው የሴራ ንትርክ 
ወደጎን የተወው የኢትዮጵያ ፍላጎትም  በአጭር ጊዜ 
ውስጥ ይህንን ግብ ያሳካ ሆኗል። 

እንደ ፈረንጆቹ ዘመን አቆጣጠር ከ1991 ጀምሮ ራስ 
ገዝ ሆና የቆየችው ሶማሌ ላንድ ለኢትዮጵያ ፍላጎት ቀና 
ምላሽ ሰጥታለች። እስካሁን ድረስ በአንድም ሀገር ራሷን 
የቻለች ሀገር ስለመሆኗ እውቅና ያልተሰጣት ሶማሌ 

ላንድ ለንግድና ለወታደራዊ ጉዳይ ጥቅም የሚውል 20 
ኪሎ ሜትር የባህር በር ለኢትዮጵያ ማዘጋጀቷን ይፋ 
አድርጋለች። 

ለ50 ዓመት በሊዝ ውል የሚታሰብ (ከኢትዮጵያ 
አየር መንገድ ድርሻ ላይ የሚሰላ) ስምምነትም 
አድርጋለች። ከሊዝ ስምምነቱ ባሻገርም አንደ ሀገር 
ከኢትዮጵያ እውቅና ለማግኘት ትሻለች። ለዚህ ፍላጎት 
ኢትዮጵያ ቀና አመለካከት እንደያዘችና ለጉዳዩ አዎንታዊ 
ምላሽ አንደምትሰጥ ከስምምነቱ መደረግ በኋላ 
በጠቅላይ ሚኒስትሩ የደህንነት አማካሪና በኮሚኒኬሽን 
ሚኒስቴር አማካኝነት ፍንጭ አንደሰጠች ሰምተናል። 

የኢትዮጵያ የባህር በር ፍላጎት በይፋ ከተነገረ 
ወዲህ ነገሮች በፍጥነት መቀያየራቸውን እየተመለከትን 
ነው። ከሴራ ትንታኔው ጀምሮ መሬት ላይ የወረዱ 
ተግባሮችን እያስተናገደ ያለ አጀንዳ ለመሆንም በቅቷል። 
ጠቅላይ ሚኒስትሩ ‹‹በእኛ የስልጣን ዘመን ባናሳካው ነገ 
ልጆቻችን እውን ያደርጉታል›› ያሉት የባህር በር ጉዳይ 
ባልጠበቅነው ፍጥነት መሬት የረገጠና ተግባራዊነቱ 
የቅር ጊዜ እንደሆነ የሚያሳዩ እርምጃዎች ባለፉት ቀናት 
አስመልክቶናል። ከዚህ ባሻገር ግን ከሰሞኑ ያደመጥነው 
መልካም ዜና ተጨማሪ ጉዳይ ይዞ ብቅ ብሏል። ይህም 
‹‹የሶማሌ ላንድ ሀገር የመሆን ፍላጎት፤ የኢትዮጵያ 
አዎንታዊ ምላሽ›› እንዲሁም ‹‹የሶማሊያ ቁጣ፤ የቀጣናው 
ስጋት፣ የዓለም አቀፍ ህብረቶችና ሀገሮች አቋም›› ነው። 

እዚህ ጋር የዚህ ፅሁፍ አዘጋጅ የሚከተለውን ጉዳይ 
ለማንሳት ይወድዳል። በተለይ የባህር በር ጉዳይን 
በተመለከተ ጥቂት ጉዳዮችን በጥንቃቄ መመልከትና 
ማጤን እንደሚኖርበት ያምናል። ኢትዮጵያ ባለፉት 
ወራት የባህር በር ፍላጎቷን ለማሳካት የብዙ ጎረቤት 
ሀገሮች በርን በዲፕሎማሲያዊ መንገድ ማንኳኳቷና ዘለግ 
ያሉ ውይይቶች ማድረጓ ሃቅ ነው። ብሄራዊ ጥቅሟን 
በሚያሳካ መልኩ ለጥያቄዋ ቀና ምላሽ ያገኘችው ግን 
ከሶማሌ ላንድ ብቻ ነው። 

ይህንን ፍላጎት ተንተርሶ የሴራ ትንታኔዎች፣ 
ቀጣናው ላይ የሚፈጠሩ ውጥረቶች፣ የተሳሳቱም ሆነ 
ስጋት ያዘሉ መላ ምቶችም መነሳት የጀመሩት ከዚህ 
ስምምነት በኋላ ነው። ቀደም ካሉት በተለየ መልኩ 
ይፋዊ ተቃውሟቸውን ያሰሙ ሀገራት፣ ህብረቶች እና 
ጥቅማችን በቀጥታ ይነካል ያሉ ወገኖች መኖራቸውን 
ያየነውም የኢትዮጵያ ፍላጎት ቀና ምላሽ ሲያገኝ ነው። 
ለዚህ ጠንከር ያለ ጫና ሸብረክ ማለት የማይገባ ቢሆንም 
የስጋቱና የውጥረቱን ምንጭ ማጤን ግን ይገባል። 
ፍላጎታችን ከሌሎች ብሄራዊ ጥቅሞቻችን አንፃር ሲቃኝ 
ምን አይነት አንድምታዎችና ጫናዎች እንዳሉት ሰከን 
ብሎ ማየት ይሻላል። በሂደቱ ግን ሁለት ነገሮች ግልፅ 
መሆን ይጠበቅባቸዋል።

የመጀመሪያው ጉዳይ የኢትዮጵያ ብሄራዊ ጥቅም 
ነው። የትኛውም ሀገር ብሄራዊ ጥቅሙን በሚያስከብር 
መልኩ  በተለያዩ ጉዳዮች ላይ የራሱን  አቋም ሊይዝ 
ይችላል። ይህ ኢትዮጵያንም ያካትታል። በዓለም ላይ 
የተከሰቱ ምሳሌዎችን ብንመለከት የምናገኘው ሀቅም 
ይሄው ነው። ሱዳንን ጨምሮ አንዳንድ የአረብ ሀገራት 
ለዘመናት የእስራኤልን ሀገርነት ሳይቀበሉ ቆይተው 
ከብሄራዊ ጥቅማቸው አንፃር ሲመዝኑት ተገቢ ሆኖ 
ባገኙት ወቅት ወዳጅነት መስርተው፤ የሀገሪቱን ህልውና 
ተቀብለው ዲፕሎማሲያዊ ግንኙነት አድርገዋል። 
አሜሪካ ከብሄራዊ ጥቅሟ አንፃር መዝና የኢየሩሳሌምን 
በእስራኤል ዋና ከተማነት እውቅና ከመስጠት ጀምሮ 
ለበርካታ ሀገራት አውን መሆን ይሁንታን ሰጥታለች። 
ሩሲያና አያሌ ሀገራት ወይ እውቅና ሰጥተዋል አሊያም 
እውቅናን ነፍገዋል። ይህ የሚሰላው ከብሄራዊ ጥቅም 
አንፃር ተመዝኖ ነው።

በመሆኑም የኢትዮጵያ በሶማሌ ላንድ ላይ 
ትይዘዋለች ተብሎ የሚጠበቀው አቋምም ከዚህ የተለየ 

ሊሆን አይገባም። ኢጋድ፣ የአፍሪካ ህብረት፣ የአረብ 
ሊግ ፣ የአውሮፓ ህብረት፣ አሜሪካ፣ ግብፅ እንዲሁም 
የጉዳዩ ቀንደኛ ተፃራሪ ሶማሊያም ይህንን መገንዘብ 
ይኖርባቸዋል። የዓለም አቀፍ ህጉም ቢሆን ለአያንዳንዱ 
እናት ለሌለው እንጀራ እናት እንዳልሆነ ሊያውቁት 
ይገባል። የኢትዮጵያ አቋምም ከዚህ ሊቀዳ ይገባል። 

ሁለተኛው ጉዳይ ኢትዮጵያ በምታገኘው የባህር 
በር (መተንፈሻ) እድገትና ልማት ከማፋጠን የተለየ 
አጀንዳ እንደሌላት ለዓለም አቀፉ ማህበረሰብ ማስገንዘብ 
ተገቢ ነው። ከሰሞኑ የኢትዮጵያንና የሶማሌላንድን 
ስምምነት ተከትሎ ዓለም አቀፍ ተቋማትን ጨምሮ 
በርካታ ሀገራት ስጋታቸውን እየገለፁ ነው። ቀጣናው 
በዚህ ምክንያት ወደ ብጥብጥ አንዳይገባ እንደሚፈሩ 
በመግለጫዎቻቸው እያሳወቁ ነው። ኢትዮጵያ አጀንዳው 
ይፋ ከተደረገ ጀምሮ ከመልማት ፍላጎት የተለየ አጀንዳ 
እንደሌላት ግልፅ አድርጋለች።

ኢትዮጵያ በገልፍ ኦፍ ኤደንና በቀይ ባህር ላይ 
ያላትን ሚና ማስፋትና የንግድ ሰንሰለቱን ያለስጋት 
መቀላቀል አንደምትሻ ተደጋጋሚ በሆነ መልኩ ግልፅ 
አድርጋለች። ይህ ፍላጎት ህጋዊም ታሪካዊም ድጋፍ 
እንዳለው ማሳወቅም ተገቢ ነው። በተደጋጋሚም 
በሁለትዮሽ የሀገራት ዲፐሎማሲያዊ ግንኙነትም ሆነ 
በጋራ ግንኙነቶች ማስረዳት ያስፈልጋል። ሶማሌላንድ ራስ 
ገዝ ከሆነች ሶስት አስርት ዓመታትን አስቆጥራለች። የጊዜ 
ጉዳይ እንጂ ሀገር የመሆኗ ጉዳይ የሚቀር አይደለም። 
ከዚህ አኳያ ኢትዮጵያ ከብሄራዊ ጥቅሟ አንፃር ይህንን 
አቋም መያዟ የሚገርም አይሆንም። በመሆኑም ይህንን 
አቋም በተደጋጋሚ ገልፅ ማድረግ ይገባል። ኢትዮጵያን 
የባህር አልባ አድርጎ በቀጣናው ሰላም ማስፈን  ህልም 
መሆኑንም እነዚህ አካላት ሊረዱት ይገባል። 

የአንዳንድ ሀገራት በጉዳዩ ላይ እያሳዩት ያለው 
ፀባይም ሆነ አቋም ‹‹ከፍየሏ›› በላይ እንደሆነ ግልፅ 
ሊሆን ይገባል። እዚህ ጋር ግብፅን ማንሳት ተገቢ ነው። 
ስምምነቱ ይፋ ከተደረገ ጀምሮ በእጅ አዙር የብጥብጥ 
አጀንዳ ለመክፈት እና ፍላጎቷን ለማሳካት ግልፅ የሆነ 
ጥረት ጀምራለች። የዚህ አላማ የኢትዮጵያን ብሄራዊ 
ጥቅም መፃረርና እድገቷን የመግታት ድብቅ ፍላጎት 
ማሳያ ነው። ይህንን ጉዳይ መግታትና በተመሳሳይ 
ግልፅ የኢትዮጵያን አቋም ማሳየት ይገባል። ሌላው 
የምእራባውያኑና የረዘመ እጅ ነው። ከዚህ ተፅእኖ 
መውጣትና ብሄራዊ ጥቅም ላይ ብቻ ትኩረት ማድረግ 
ይገባል።  

በዋናነት የህልውና ጥቅም የሚያስከብረውን 
የባህር በር አጀንዳ ወደፊት ማራመድ አንዱ ጉዳይ ሆኖ 
ዲፕሎማሲውንም ጎን ለጎን ማስኬድ ይገባል። ኢትዮጵያ 
ለሚወጡ እያንዳንዱ መግለጫዎች ምላሽ መስጠት 
ባይገባትም በትኩረት መከታተልና ከብሄራዊ ጥቅም 
አንፃር መዝና  ተመጣጣኝ ምላሽ ማዘጋጀት ይገባታል። 
የባህር በር ፍላጎቷ በአጭር ጊዜ ውስጥ በዲፕሎማሲያዊ 
ስራ እንደተሳካው ሁሉ አሁን እያደረገች ያለውን ስምምነት 
ተጨባጭ እውነታዎች ከስጋት የፀዱ ስለመሆናቸው 
ተመሳሳይ ተግባር በኢምባሲዎች፣ ቆንፅላዎችና የጋራ 
መድረኮች ላይ ማስገንዘብ ይኖርባታል።

ቃጣናው ኢትዮጵያን የባህር በር ባለቤት ማድረጉ 
ጥቅም እንጂ ጉዳት የለውም። በጋራ መልማትና 
ተስስር መርህ ማድረግ ሲገባን ሴራ የሚጎነጉኑ ሀገራት 
መፈጠራቸው አስገራሚ ነው። በሮቻቸውን የዘጉ 
ሀገራት በኢትዮጵያ የመልማት ፍላጎት ላይ ጀርባቸውን 
የሰጡ መሆናቸው ሊታወቅ የገባል። ይሁን እንጂ 
ይህንን ህልማችንን ለማሳካት ቀዳዳዎች እንደማይጠፉ 
ከሶማሌላንድ ስምምነት መገንዘብ ያሻል። በመሆኑም 
ሰሞነኛውን ጩኸት በንቀት ሳይሆን በትኩረት 
እየተከታተሉ ወደፊት መሄዱ ተገቢ እርምጃ ነው። 
ሰላም!!

የኢትዮጵያ የባህር 
በር ፍላጎት በይፋ 

ከተነገረ ወዲህ 
ነገሮች በፍጥነት 
መቀያየራቸውን 
እየተመለከትን ነው። 
ከሴራ ትንታኔው ጀምሮ 
መሬት ላይ የወረዱ 
ተግባሮችን እያስተናገደ 
ያለ አጀንዳ ለመሆንም 
በቅቷል

ዓለም አቀፍ 

ተመራማሪዎች ሆዳችን እንደጠገበ ለአዕምሮ በስህተት 
የሚናገር ቴክኖሎጂ ፈጠሩ፡፡

በዓለማችን ቴክኖሎጂ ፈጠራዎች በየጊዜው እየዘመነ 
ሲሆን አሁን ደግሞ የሰው ልጆች አዕምሮ የምግብ መመገብ 
ፍላጎትን የሚቀንስ ፈጠራ መሠራቱ ተገልጿል፡፡

ቴክኖሎጂው አዕምሯችን ምግብ ሲያስፈልገው የረሃብ 
ስሜትን በመፍጠር ምግብ እንድንመገብ ይደረግ የነበረውን 
ተፈጥሯዊ ኡደትን በማስተጓጎል የሰው ልጆችን የምግብ 
ፍላጎት እንዲቀንስ የሚያደርግ ነው ተብሏል፡፡

በሀርቫርድ ዩኒቨርሲቲ የባዮኢንጅነሪንግ ተመራማሪዎች 
ተሠራ የተባለው ይህ ቴክኖሎጂ ለአዕምሯችን የተሳሳተ 
መልዕክት ማለትም በሆዳችን ውስጥ አሁንም ምግብ እንዳለ 
በመንገር ተጨማሪ ምግብ የመመገብ ፍላጎት እንዳይኖረን 
ያደርጋል፡፡

ይህ ቴክኖሎጂ በአሳማ ላይ ተሞክሮ ትክክለኛነቱ 
የተረጋገጠ ሲሆን እስከ 40 በመቶ የአሳማዎች የመመገብ 

ፍላጎት እንደቀነሰ ተገልጿል፡፡
ይህ ፈጠራ በተለይም ክብደት መቀነስ ለሚፈልጉ ሰዎች 

ጥሩ ምርጫ ይሆናል የተባለ ሲሆን እንክብል መድሃኒቶቹን 
በመዋጥ በጨጓራችን ውስጥ የጥጋብ ስሜትን እንዲያመነጩ 
ያደርጋሉ ተብሏል፡፡

ቫይብ እንክብል የተሰኘው ይህ መድሃኒት የተለመደ 
የመመገቢያ ሰዓታችን ከመድረሱ 30 ደቂቃ ቀደም ብሎ 
ይወሰዳል የተባለ ሲሆን መጠኑ የቫይታሚን መድሃኒት ጋር 
ተመሳሳይ እንደሚሆን ተገልጿል፡፡

ይህ እንክብልም የጥጋብ ስሜት ከጨጓራ ወደ አዕምሮ 
ከላከ በኋላ እንደ ማንኛውም የሰውነታችን አላስፈላጊ ነገር 
እንዲወገድ ሆኖ የተሠራ ነው ተብሏል።

ይሁንና መድሃኒቱ ለተጠቃሚዎች ወደ ገበያ ከመቅረቡ 
በፊት በሥነ ልቦና ረገድ ሊያደርሰው የሚችለው ተጽዕኖ 
ዙሪያ በቀጣይ ተጨማሪ ጥናት እንደሚያስፈልገው 
የጥናቱ አካል እና በበርሚንግሀም ዩኒቨርሲቲ የሆድ እቃ 
ተመራማሪው ጆቫኒ ተርቬርሶ ለሳይንስ ጆርናል መጽሄት 
ተናግረዋል ሲል የዘገበው አል ዓይን ነው፡፡

ተመራማሪዎች ሆዳችን እንደጠገበ ለአዕምሮ በስህተት 
የሚናገር ቴክኖሎጂ ፈጠሩ

ቴክኖሎጂው ክብደታቸውን መቀነስ ለሚፈልጉ ሰዎች ጥሩ ምርጫ እንደሚሆን ተገልጿል

በጋዜጣው ሪፖርተር 

የአሜሪካ መከላከያ ሚኒስትር በጠና መታመማቸው 
ተገለጸ፡፡ የዓለማችን ልዕለ ሃያል ሀገር መከላከያ ሚኒስትር 
ሊዮድ ኦስቲን በጸና ታመው ሆስፒታል መግባታቸው 
ተገልጿል፡፡

በሐማስ-እስራኤል ጦርነት ምክንያት በመካከለኛው 
ምስራቅ አዲስ ጫና የተፈጠረባት አሜሪካ መከላከያ 
ሚኒስትሯ ታመው ነበር ተብሏል፡፡

ሊዮድ ኦስቲን ለአራት ቀናት በዋልተር ሪድ የሕክምና 
ማዕከል በጽኑ ህክምና ክትትል ውስጥ እንደቆዩ የተገለጸ 
ሲሆን አሁን ላይ ጤናቸው መመለሱን ፖለቲኮ ዘግቧል፡፡

የሀገሪቱ ፕሬዚዳንት ጆ ባይደን የመከላከያ 
ሚኒስትራቸው ስለመታመማቸው አለመስማታቸው 
ዋነኛ መነጋገሪያ የነበረ ሲሆን ይህም ሆን ተብሎ ጉዳዩን 
እንዳይሰሙ የተደረገ ነው ተብሏል፡፡

እንደ አሜሪካ መከላከያ ሚኒስቴር ቃል አቀባይ ገለጻ 

ከሆነ የሊዮድ ኦስቲን መታመም ለፕሬዚዳንቱ ያልተነገረው 
ሚኒስትሩ መታመማቸው በሚዲያ እና ለማንኛውም 
ባለሥልጣን እንዳይነገር በመፈለጋቸው ነው፡፡

ፕሬዚዳንት ባይደንም በትናንትናው ዕለት ከሊዮድ 
ኦስቲን ጋር በጉዳዩ ዙሪያ እንደተወያዩ ሲገለጽ ሚኒስትሩ 
ምን አጋጥሟቸው ወደ ሆስፒታል እንደገቡ እስካሁን ይፋ 
አልተደረገም፡፡

አሜሪካ ከቀናት በፊት በኢራቅ ባለው የሀገሪቱ 
ወታደራዊ ማዘዣ ጣቢያዎች ላይ ለደረሰባት ተደጋጋሚ 
የአማጺያን ጥቃት ርምጃ መውሰድ ጀምራለች፡፡

ሚኒስትሩም ይህን ዘመቻ እየመሩ እያለ በጠና ታመው 
ወደ ሆስፒታል ሲገቡ በበዓል እረፍት ላይ የነበሩት ምክትል 
መከላከያ ሚኒስትሯ ካትሊን ሂልስ ዘመቻውን እንዲመሩ 
ተደርጓል ተብሏል፡፡

ሊዮድ ኦስቲን እስካሁን ወደ ሥራቸው እንዳልተመለሱ 
ሲገለጽ መቼ እንደሚመለሱም አልታወቀም፡፡

የአሜሪካ መከላከያ ሚኒስትር በጠና 
መታመማቸው ተገለጸ

መከላከያ ሚኒስትሩ ሊዮድ ኦስቲን ለአራት ቀናት በጽኑ ህክምና ክትትል ውስጥ መቆየታቸው ተገልጿል

በብርሃንና ሰላም ማተሚያ ድርጅት ታተመ

ታኅሣሥ 29 ቀን 2016 ዓ.ም

ይህ ቦታ 
ለማስታወቂያ ክፍት ነው!ስፖርት

አዲስ ዘመን

ሰኞ
የባህል ስፖርቶችን ለማሳደግ ትምህርት ቤቶች ላይ እየተሠራ ነው

አለማየሁ ግዛው

ኢትዮጵያ የበርካታ ባህላዊ እሴቶች ባለቤት 
ብትሆንም፤ አሁን ላይ ግን እነዚህ ባህላዊ የማንነት 
መገለጫዎች በአግባቡ ተጠብቀው ባለመቀጠላቸው 
በመጤዎቹ እየተበረዙ ይገኛሉ።  ባህላዊ እሴቶች ስፖርትና 
ባህላዊ ጨዋታዎችንም የሚያካትት ሲሆን፤ በተመሳሳይ 
ሁኔታ ዘመናዊ ስፖርቶች በመስፋፋታቸው በሚፈለገው 
ልክ ትውልዱ ሊያውቃቸው አልቻለም።    

በእርግጥ የባህል ስፖርቶቹ በፌዴሬሽን እንዲመሩና 
ህግና ደንብ ተዘጋጅቶላቸው በተደራጀ ሁኔታ እንዲቀጥሉ 
ተሰርቷል።  ይሁንና የሚመለከታቸው አካላት የዘመናዊ 
ስፖርት መሰረት የሆኑትን የባህላዊ ውድድሮችና 
ጨዋታዎች ከማስፋፋትና በወጣቱም ዘንድ ተዝውታሪ 
እንዲሆኑ ከማድረግ አንጻር የተሰራው ስራ በቂ የሚባል 
አይደለም።  በገጠራማ አካባቢዎች ባህላዊ የስፖርት 
ጨዋታዎች አሁንም ተዘውታሪ ይሁኑ እንጂ፣ በከተሞች 
አካባቢ ስለስፖርቱ በታዳጊዎች ዘንድ ያለው ዕውቅና 
እጅግ አናሳ ነው።  ይህንን ሁኔታ ለመለወጥ የሚያስችሉ 
ውድድሮችና ፌስቲቫሎች መካሄዳቸው አስፈላጊነታቸው 
ባያጠያይቅም በዓላትን ብቻ ጠብቀው እንዲካሄዱ 
ከማድረግ ባሻገር ትኩረት መስጠት አስፈላጊ ነው።  

የባህል ስፖርቶችና ጨዋታዎች ባህላዊ ማንነታቸውን 
ሳይለቁ ከትውልድ ትውልድ እንዲተላለፉ በሀገር አቀፍ፣ 
እንዲሁም በተለያዩ ክልሎችና ከተማ አስተዳደሮች 
የሚካሄዱ ሲሆን፤ ከእነዚህም መካከል አንዱ የአዲስ አበባ 

ከተማ አስተዳደር ነው።  የገና በዓል መከበርን እንዲሁም 
ወቅቱ የባህል ስፖርቶችን በስፋት ለማካሄድ አመቺ መሆኑን 
ተከትሎ የሚደረገው ይህ ዓመታዊ ውድድርና የባህል 
ፌስቲቫል ለ14ኛ ጊዜ በጉለሌ ክፍለ ከተማ አስተናጋጅነት 
በጉቶ ሜዳ በድምቀት በመካሄድ ላይ ይገኛል።  በአዲስ 
አበባ ከተማ አስተዳደር ወጣቶችና ስፖርት ቢሮ መሪነት 
የተጀመረው ይህ ውድድር ‹‹የባህል ስፖርት ለአብሮነትና 

ለሃገር ግንባታ›› የሚል መሪ ሃሳብ አንግቧል። 
ውድድሩን ያስጀመሩት የአዲስ አበባ ወጣቶችና 

ስፖርት ቢሮ ኃላፊ አቶ በላይ ደጀን፤ የባህል ስፖርቶች 
እንዲያድጉ እና ከትውልድ ወደ ትውልድ ታሪካዊ 
እሴቶቻቸውን ጠብቀው እንዲተላለፋ ቢሮው 
ያከነወናቸውን ተግባራት አውስተዋል።  የባህል ስፖርቶች 
ለዘመናዊ ስፖርት መነሻ መሆናቸውን በመረዳት 

እንዲያድጉና ዓለም አቀፍ እንዲሆኑ ማድረግ ይገባል።  
የአፍሪካ መዲና እና  የብሄር ብሄረሰቦች መኖርያ የሆነችው 
አዲስ አበባ 21ኛውን የኢትዮጵያ የባህል ስፓርቶች 
ውድድርና እና 17ኛውን የባህል ፌስቲቫል ታዘጋጃለች።  
በመሆኑም ከተማ አቀፍ ውድድሩ ለሃገር አቀፍ ውድድር 
አስተዳደሩን የሚወክሉ ምርጥ ስፓርተኞች ለማፍራት 
የሚያስችል እንደሆነም አብራርተዋል።  

ከጊዜ ወደ ጊዜ እየተስፋፋ በሚገኘው ዘመናዊነት 
ምክንያት ተዘውታሪነቱ በመመናመን ላይ የሚገኘው 
የባህል ስፖርታዊ እንቅስቃሴዎች ለመጪው ትውልድ 
እንዲተላለፍ ለማድረግም፤ እንደሌሎች ስፖርቶች ሁሉ 
በትምህርት ቤቶች ውስጥ የታዳጊ ወጣት ፕሮጀክቶችን 
በመክፈት ስልጠና እየተሰጠ መሆኑንም የአዲስ አበባ 
ወጣቶችና ስፖርት ቢሮ በውድድሩ ወቅት አስታውቋል።  
በይበልጥም ስፓርቱን ለማሳደግ እና ለማስፋፋት 
መንግስታዊና መንግስታዊ ያልሆኑ ድርጅቶች በስፋት 
እንዲሳተፉበት ጥሪ ቀርቧል።  እየተካሄደ በሚገኘው 
ውድድር ላይም ከ8ሺህ በላይ ስፓርተኞች እንደሚሳተፉም 
ተመላክቷል። 

በጉቶ ሜዳ በተካሄደው የመክፈቻ መርሃ ግብር 
በስፖርት ጋዜጠኞችና በአርቲስቶች መካከል በተካሄደው 
የገና ጨዋታ ውድድር የስፖርት ጋዜጠኞች 1 ለምንም 
በሆነ ውጤት ማሸነፍ ችለዋል። 14ኛው ከተማ አቀፍ 
የባህል ስፖርቶች ውድድርና ፌስቲቫል በ9 የባህል ስፖርት 
ዓይነቶች የሚደረግ ሲሆን፤ ውድድርና ፌስቲቫሉ እስከ 
ጥር 9 ቀን 2015 ዓም የሚቀጥል ይሆናል።

የአዲስ አበባ ከተማ ባህል ስፖርቶች ውድድርና ፌስቲቫል በጉለሌ ክፍለ ከተማ አስተናጋጅነት በመካሄድ ላይ ይገኛል፤

